
	“Улсын хэвлэлийн газар” Улаанбаатар хотноо 1970 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I

	Одоо нэгэнт балгас үлдэгдэл нь алга болсон Капуцины жасын нэртэй холбоотой Ионвиль-Л’Аббе хот Руанаас найман льө (мод) зайтай, Аббевиль, Бовезын замын хооронд, Андель голд цутгадаг Риёль голын хөндийд оршино. Цутгалангаас холгүй орших гурван тээрмийг хөдөлгөөнд оруулсан энэ голд загас жараахай ихтэй тул багачууд хүүхдүүд ням гарагт эрэг дээгүүр нь эгнэн зогсоод усанд дэгээ шидэн агнах бөлгөө. 

	Буасьерийн өргөн замаас гарч Лө толгойн замаар явсаар өндөрлөгт хүрвэл өргөн тал цэлийн харагдана. Голын ус энэ талыг яг дундуур нь зүсэн урсах бөгөөд голын зүүн талд нь нугатай, баруун талд тариалантай ажээ. Толгойн бэлд орших нуга хойд талаараа Брэ гэдэг бэлчээр газартай нийлнэ. Зүүн талд нь орших тал газар цаашлах тутам өргөн болсоор улаан буудайны алтан шар талбай болон замхарна. Өвс ногооны өнгө тарианы өнгөтэй нэг нь нөгөөгөөсөө ялгаран харагдана. Тариалан бэлчээр хоёрыг зааглан ус урсах бөгөөд эндхийн талбай нь ногоон хилэн захтай, мөнгөн саа эмжээртэй том цувыг дэлгэсэнтэй адил мэт ажээ. 

	Хотод ойртоход алс тэртээд Аргейлийн ой, Сен-Жаны ганга харагдана. Гангын оройноос бэл хүртэл урт тахир улаан зураас гарсан нь борооны усны суваг зам ажээ. 

	Борооны усанд хөрс нь идэгдсэн уулын араар тогтсон судлууд улаан тоосго шиг өнгөтэй учир орчин тойрны тал руу олон тооны горхи урсан орсонтой адил буюу. Норманди, Пикарди, Иль-дө Франсын уулзуур энэ нутагт аялгуу хэллэгт өвөрмөц шинж байхгүйн адил байгаль нь нүд булаах онцлоггүй нэг л янзын ажээ. Энд энэ нутгийн хамгийн муу чанарын нөфшателийн бяслагийг хийдгээс гадна хөрс нь элс ихтэй, чулуулаг учир тариа тарихад ашиг багатай, ажиллагаа их шаардах ажээ. 

	1835 он хүртэл Ионвильд ирэх зам байсангүй. Харин тэр жил Аббевиль, Амьен хоёрын замыг холбосон өргөн зам тавьсан нь тэр замаар одоо Руанаас хааяа нэг ачаа тээврийн тэрэг Фландри хүртэл явна. Хэрэгцээний шинэ зах зээл нээгдлээ ч гэсэн Ионвиль-Л’Аббейд өөрчлөгдсөн зүйл ер үгүй. Тариалан тарих ажлыг сайжруулахын оронд энд гарлага ихтэй өвс тэжээл ургуулах гэж цагаа барна. Хөдөөгийн энэ жижиг хот талаасаа гол руугаа түрэн өргөжиж байгаа бөгөөд түүнийг холоос харахад голын эрэг дагууд тэр хот үдийн халуунд малчин хүн хэвтсэн лүгээ адил байна. Гүүрийн цаадах уулын бэлээс цааш залуу улиас тарьсан замаар баруун зүүн тийш хазайхгүйгээр яваад байвал шууд хотын зах хүрнэ. Ханаар хүрээлэгдсэн байшингууд хашааны төв дунд байрлаж эргэн тойронд нь шат, хадуур, уурга түшүүлэн тавьж урт мөчиртэй модны ёроолд ширээ, сандал, тэрэг хийх дархны газар, дарс нэрэх байр мэтийн олон төрлийн саравчнууд үзэгдэнэ. Тэр навтгар байшингуудын сүрлэн дээвэр нь нүдээ халхлан нүүр лүүгээ духдуулан өмссөн өвлийн нэвсгэр малгай адил илүү гарсан хэсгээрээ намхан цонхнуудыг сүүдэрлэн халхална. Хар банзнууд зөрүүлэн хураасан хананы хажууд өвгөн лийр ургана. Чийглэсэн талхны өөдөс түүн идэж яваа дэгдээхэйнүүд лийрийн модыг эвдэж сүйтгэхээс болгоомжлон жижигхэн салхин сэнснүүдийг орох хаалганы ойролцоо бэхлэн суулгажээ. 

	Хашаа яваандаа уйтан болж байшин олширч эхлэв. Нэг байшингийн цонхон дор үзүүрт нь дэрс бэхэлсэн шүүр мод дүүжилсэн харагдана. Энд дархны байр, хажууд нь тэрэгчнийх байх бөгөөд цаана нь хоёр гурван шинэ тэрэг байна. Торон хашааны цаахна нь цагаан байшин харагдах бөгөөд байшингийн өмнө талд хуруугаа амандаа хүргээд зогсож байгаа хүний баримал дүрс голд нь зогссон ногоон зүлэг байна. Хаалганы хоёр талаар хоёр ваарыг байрлуулан тавьж хаалганы дээд талд гялтганасан төмөр самбар хадсан ажээ. Энд нотариатч суудаг бөгөөд хотын хамгийн сайхан байшинд тооцогддог бөлгөө. 

	Түүнээс хориод алхмын цаана, замын нөгөө талд талбайгаас холгүй газар сүм байна. Тойроод чулуун ханатай жижиг, хүүр оршуулах газар оршино. Дэндүү зай муутай оршуулдаг учир бүрхүүл чулуунууд нь хоорондоо нийлж чулуун шал үүсгэх бөгөөд зай завсраар нь өвс ногоо ургаж дөрвөн өнцгийг улам ч тод болгожээ. X Шарль вангийн төр барилтын сүүлчийн жилүүдэд сүмийг сэргээн засварлажээ. Тэр сүмийн модон орой нь ялзарч зарим газраа хонхойж хар гав цав гарчээ. Орган хөгжим байрлуулсан хаалганы дээд талын тавцан дээр эрэгтэйчүүдийн чуулгын байртай модон шаахайн ул хүрмэгц жингэнэн дуугарсан муруй шатаар явж тэр байранд хүрнэ. 

	Цонхны шилний цаанаас туссан өдрийн хурц гэрэл хананд тулган тавьсан урт сандлын эгнээнд ташуу тусаж гэрэлтүүлжээ. Зарим сандлуудын чиг ханан талд хивс хаджээ. Тийм хивс бүрийн дээд талд том тод үсгээр «Тийм ноёны сандал» гэх зэргээр бичжээ. Цаана нь хөлөг нарийсаж буй хэсэгт бурхан тавиатай. Яг эсрэг талд нь Сандвич арлын төрх мэт ув улаан өнгөтэй Мари дагинын гялгар дээлтэй, нимгэн хөдрөгтэй одон хээгээр бүрхэгдсэн баримал байна. Дөрвөн дэнгийн завсар очрын дээр дотоод яамны сайдын бэлэг «Гэгээн гэр бүл» зураг өлгөөтэй харагдана. Нарсан түшлэгт зарим сандлын арыг будалгүй орхижээ. 

	Ионвилийн гол талбайн ихэнх хэсгийг дээвэрт зах эзэлнэ. Захын тоосгон дээвэр хорь орчим багана дээр тогтоно. Булангийн эмийн сангийн хажууд Парисын уран барилгачны зураг төслөөр барьсан хотын даргын байшин грекийн дуган мэт харагдана. Байшингийн нэгдүгээр давхар нь гурван шон маягийн баганатай, хоёрдугаар давхар нь дугуй хаалгатай бөгөөд байшингийн нүүрэн талын гол хэсэгт нэг хөлөөрөө үндсэн хууль гишгэж, нөгөө хөлөөрөө, хууль цаазын жин базсан галлын тахианы дүр байна. 

	Гэвч «Алтан Арслан» буудлын эсрэг талд байгаа ноён Омегийн эмийн сан бүхний анхаарлын төвд байна. Ялангуяа оройн цагаар дэн асаж, цонхны завсар тавилсан улаан, ногоон бөмбөлгүүдийн солонгорсон өнгөт туяа бенгалийн галын гэрэл адил газар тусахад бөхийн, ажил хийж байгаа эзний сүүдэр хамтад бүгэлзэн тусаж үзэгдэнэ. Эмийн сангийн эрхлэгчийн байшинг эрээн цоохор болтол нь наасан зарлалын хуудаснууд дээр олон хүний гараар тэгш, хазгай янз бүрээр, заримдаа бичмэл дармалаар «Виши, Сельтер, Барежийн рашаан ус, цус ариутгалын өвчин анагаах дусаал, Распайлийн туулга, арабын ракаут, Реногийн паст, эмчилгээний шоколад, шарх эдгээх төрөл бүрийн боолтууд зэрэг зүйлсийн нэрийг цувруулан бичжээ. «Омегийн эмийн сан» гэж алтан үсгээр бичсэн хаяг байшингийн урд нүүрэнд хадаастай байна. Байшингийн дотор нь орвол том урт лангууны цаад талын дотогшоо орсон шилэн хаалган дээр «шинжилгээний газар» гэж татлан сийлээд хаалганы гол дунд хар дэвсгэр дээр алтан, үсгээр «Оме» гэж дахин бичжээ. 

	Ионвильд ондоо үзэх юм үгүй. Буун сумны тусалтын зайтай тэнцэх цорын ганц гол гудамжинд нь хэдэн дэлгүүр мухлагтай зам эргэмэгц уг гудамж төгсөнө. Тэр гудамжийг орхиод баруун тийш Сен-Жан толгойн дэргэдүүр дайран өнгөрвөл замын зүүгээр явсаар хүүр оршуулах газарт хүрнэ. 

	Халдварт тахал дэлгэрэх үед оршуулгын газрын нэг талын ханыг буулгаж нураагаад гурван акр газар нэмж өргөтгөсөн хэдий боловч нас барагчдын хүүр урьдын адил хаалганы орчим газар л овооролдон шавааралдахаас биш шинээр нэмсэн хэсэгт нь оршуулсан хүүр бараг байхгүй ажээ. Хүүр булшлагч, сүмийн албатын хоёр давхар тушаалтай (энэ хүн талийгаач болсон хүмүүсийн хүүр оршуулах газар хоёр давхар цалин авч, хөлжиж суугаа ажээ) хүүр оршуулах газрын манаач сул үлдсэн газрыг орхилгүй төмс тарьж амжжээ. Гэвч түүний эзэмшил газар жилээс жилд хорогдож, хотод хурц халдварт өвчин тархахад өвгөн манаач хүүрийн тоо олширлоо гэж баярлах уу, эзэмшил газар нь хорогдлоо гэж гомдох уу гэдгээ аль алиныг нь ч ухаарч чадахгүйд хүрдэг байна. 

	— Та үхсэн амьтдаар хоолоо олж иддэг юм шив дээ, Лестибудуа гэж нэгэн лам тэвчиж чадалгүй хэлжээ. 

	Энэ эвгүй үгийг сонсоод манаач бодолд оров. Тэрээр хэсэг зуур ногоо тарих явдлаа зогссон боловч, удалгүй дахин төмс суулгаж, төмс аяндаа өөрөө ургаад байгаа юм хэмээн хэнэг ч үгүй ярьдаг байна. 

	Цаашид өгүүлэх үйл явдлаас өөр онцын өөрчлөлт Ионвильд гарсангүй. Сүмийн хонхны дээр нөгөө гурван өнгөт дохио эргэсэн хэвээр. Хувцасны шинэ маягийн мухлагийн үүдэнд урьдын адилаар хоёр даавуу дарцаг хийсэж, эмийн сан дотор шоргоолжны үр шиг элдэв үүслийг спиртэд задлан найруулна. Буудлын хаалган дээр дүүжилсэн, борооны усанд гуужсан алтан арслан саглагар үсээ унжуулсан хэвээр. 

	Ионвильд Боварийнхан ирэх орой буудлын эзэн бэлэвсэн эмэгтэй Лөфрансуа хөл алдан хөлс асгаруулсаар хэд гурван сав суулгаа арчиж цэвэрлэв. Хотод зах зээлийн өдөр маргааш болох тул урьдаас одоо байгаа махаа эвдэж янзлан шувуу бэлдэж, хоол цай чанасан байх нь зүйтэй ажээ. Зөвхөн буудалд байгаа хүмүүсээр барахгүй эмч, түүний эхнэр зарц нарын хоол бэлдэхээр яаравчилж эхлэв. Биллиардын өрөөнөөс инээлдэх дуун гарч, цаад талын жижиг өрөөнд орсон гурван тээрэмчин архи нэхэн хашхиралдана. Мод шажигнаж нүүрс асаад, гал тогооны урт вандан дээр хэрчсэн хонины түүхий махны дунд модон дээр юм цавчих бүр аяга таваг хангир жингэр дуугарна. 

	Шувууны саравч дотроос тахиа, нугас орилолдон дэвхцэж зарц эмэгтэй хутга барин тэдний хойноос элдэж хөөнө. 

	Ногоон савхин гуталтай алтан өдтэй хилэн малгайтай биеэ тоосон ихэмсэг байрын царайтай, галд биеэ ээн хэнэггүй янзтай сууж байгаа энэ хүн бол эмийн сангийн эрхлэгч ажээ.

	Буудлын эзэн эмэгтэй:

	— Артемиз! Бушуу хөдөл! Мод түлээ хагал! Лонхонд архи хийгээд аваад ир! гэнэ. 

	Таны хүлээж байгаа хүмүүсийн амтлаг унданд зориулж юу бэлдэхээ ч мэдэхгүй байна. Бурхан Есүс! Ачигчид биллиардын өрөөнд дахиад л болохоо байгаад байна аа даа!..  Тэдний тэрэг яг л хаалганы дэргэд байх юм! Хараацай ирмэгц дайраад хаячихна даа! Тэдний тэргийг хажуу тийш нь болго гэж Ипомтыг дуудаж хэл!..  Ноён Оме та харж бай, тэд өглөөнөөс эхлээд арван тав дахин тоглож найман торх дарс уулаа!..  Хамаг цэмбэ урж гүйцэх нь! гэж эзэн эмэгтэй гартаа шанага барьсаар тоглогсдыг холоос харан үглэж хэлэв. 

	— За яах вэ, шинэ юм худалдаж аваад тавь! нэг их хоосрохгүй биз! гэж ноён Оме хэллээ. 

	— Шинэ биллиард уу? гэж бэлэвсэн эмэгтэй шагширна. 

	— Одоо байгаа нь эвдэрч унах дөхсөн байна шүү дээ! Лөфрансуа авгай минь. Та яваандаа муу нэр хүлээнэ шүү! гэж би танд аль эрт хэлсэн. Одоогийн биллиардчид жижиг нүх, урт хүнд мод хэрэглэх дуртай болсон байна. Юм бүхэн өөрчлөгдөөд байна. Тельегээс л жишээ ав л даа... 

	Эзэн эмэгтэй царай улайж уурлав. 

	— Тэдний биллиард ямар ч гэсэн танайхаас дээр, жишээ нь хэрэв хэн нэг польш хүмүүсийн буюу Лионд усны үерт сүйдэгсдийн эрх ашгийг хамгаалах тусын тулд эх оронч санаа гарган... гэж эмийн сангийн эрхлэгч үргэлжлүүлэн хэлэх гэтэл

	— Бид Телье шиг хүмүүсээс айхгүй шүү! Оме гуай минь, лай ч бий зай ч бий! «Алтан арслан» буудал байгаа цагт хүн тасрахгүй дүүрэн байх болно. Бидэнд хэд гурван юм одоогоор байна! Гэнэт нэгэн өдөр танай тэр «Франс» гэдэг цайны газар хаагдаад зарлал наачихсан байх вий! гэж эзэн эмэгтэй булчинт гараараа занган, үг хэлүүлэлгүй цааш ярих нь

	— Биллиард солино гэв үү! Дээр нь цагаан даавуу тавихад эвтэйхэн байдаг юм. Ан гөрөөний үе эхлээд зургаан хүн дээр нь унтаад байж болдог юм. Нөгөө заваан Ивер хаашаа алга болоо вэ! гэж үглэв. 

	— Та буудалд байгаа хүмүүсээ хооллох гээд түүнийг хүлээгээд байгаа юм уу? гэж Оме асуув. 

	— Хүлээх гэнэ үү? Ноён Бинег харахгүй юу! Яг л зургаан цагт ирдэг юм. Түүн шиг нягт нямбай хүн байхгүй байх аа. Жижиг өрөөний нэг л ширээн дээр сууж хоол иддэг юм. Ална ч гэсэн өөр ширээнд суудаггүй хүн шүү! Дарсны сайн мууг ялгахдаа хачин гээч! Тэр ч ноён Леонтой адилгүй. Тэр чинь заримдаа долоод зарим үед долоо хагасад ч хамаагүй ирдэг юм. Өгсөн болгоныг эрэмбэ дараалан иддэг сайхан залуу юм шүү. Мөн ч сайн залуу шүү! Уурлана гэж огт байхгүй! 

	— Хүмүүжилтэй хүн, эртний карабинерын байцаагч хоёр адил биш гэдгийг би танд хэлж өгье. 

	Зургаан цаг боллоо. Бине ч ороод ирлээ. 

	Яслаг биеэс нь хөх цэнхэр хувцас өлгүүрт өлгөсөн адил дүүжлэгдсэн үзэгдэв. Хажуудаа чихэвчтэй хугархай саравчтай арьсан малгайн дороос халзан магнай, үрчлээст нүүр цухуйна. Тэр хүн хар цэмбэн хантаазтай, ноосон галстуктай, бор өмдтэй, цаг ямагт арчиж тосолсон шонтгор хамартай гуталтай явдаг ажээ. 

	Үс гэзгээ маш нямбай арчилсан энэ хүний цамцны нь зах сэрвийн босож, эрүүг нь хашаа мэт тойрон гарсан бололтой харагдана. Гонзгор цагаан нүүртэй жижиг онигор нүдтэй дэгээ хамартай Бине ноён хөзөр чадамгай тоглодог ба сайн анчнаас гадна бичиг үсэг сайтай хүн ажээ. Ноён Бине гарын ур дүйтэй хүн учир дээр өрөөндөө байгаа дархны машиныг ашиглан бусдын анхаарлыг татахуйц сонин хачин зүйлийг гэртээ хийж тавина. 

	Тэрээр жижиг өрөө чиглэн явав. Тэр түүний ширээг суллахын тулд тэр өрөөнөөс гурван тээрэмчнийг гаргах хэрэгтэй байв. Ширээ засаж цэвэрлэх үед ноён Бине огтхон ч дуугаралгүй нэг л газраа зогсон, дараа нь сурсан зангаараа хаалга хаан малгайгаа авав. 

	— Хүнээс илүү юмгүй хүн байна даа! гэж эмч гэрийн эзэгтэйтэй хоёул үлдсэн хойно хэлэв. 

	— Байгаа дүр нь тэр! Юм ярина гэж ер байхгүй. Өнгөрсөн долоо хоногт манайд цэмбэний ажилтан хоёр жуулчин ирлээ. Тэдний хөгжилтэйг яана! Орой турш алиалж наадахад би элгээ хөштөл инээсэн. Тэгэхэд Бине л загас шиг дуугай байсан юм гэж эзэн эмэгтэй хариулав. 

	— Уран ухаан, хурц бодолгүй, дээд давхаргын улстай адилтгах зүйлгүй хүн байна даа гэж эмч хэллээ. 

	— Юмтай л хүн гэлцдэг юм даа гэж эзэн эмэгтэйн хэлэхэд,

	— Хөрөнгө мөнгөтэй хүн гэнэ үү? Ноён Бине юу даа? Мөлжиж л сурсан хүн, ондоо юу базаах вэ! гэж ноён Оме уулга алдан хэлээд зэвүүцсэн дүр гаргаж цааш өгүүлэх нь, — Аргатай зальтай, арилжаа наймаа хийдэг худалдаачид өөрийн бодолд үргэлж автагдан байдаг хуульч эмч эмийн санч хүн яваандаа хэнд ч хэрэггүй тэнэг амьтан болдог сон доо. Би сайн мэднэ. Түүхэнд ч тэгж бичсэн байдаг. Тэд ямагт нэг зүйлийн тухай бодож суугаа даг. Би жишээ нь тэмдэглэл хийх гээд ширээн дээрээс үзгээ хайгаад байсан чинь тэр үзэг чихэнд хавчуулаастай байж байдгийг аль тэр гэх вэ? 

	Энэ завсар хатагтай Лөфрансуа «Алтан гургалдай» ирсэн эсэхийг харахаар босго алхаад хартал гэнэт хар дээлтэй хүн гал тогооны өрөөнд шууд ороод ирэхэд нь цочив. Жаргаж буй нарны гэрэлд тэр хүн улаан нүүртэй, бие бялдар сайтай нь үзэгдэв. 

	Зуухны дээр ярайлган тавьсан дэнгээс нэгийг авч гартаа барьсан эзэн эмэгтэй

	— Эрхэм ламбугай танд юу хэрэгтэй вэ? Танд ямар нэг ундаан хэрэгтэй сэн болов уу? Хундага архи уух уу? Аяга дарс зооглох уу? гэж асуулаа. 

	Лам ямар нэг ундаа зооглох хүсэлгүй байгаагаа эвтэйхэн илэрхийлжээ. Тэр лам Эрнемон сүмд шүхрээ мартсан тул түүнийг аваад орой гэртээ хүргэж өгөөрэй гэдгийг Лөфрансуа авгайгаас гуйхаар ирсэн юм гэж хэлээд оройн хурал хурахаар сүм рүү явав. 

	Ламын хөлийн чимээ тасармагц эмийн сангийн эрхлэгч ламыг яасан ёс мэддэггүй хүн бэ? гэж зэмлэв. Дусал архи уухгүй хиймэл дүр үзүүлээд яах вэ дээ. Лам болгон нууцаар архи ууж, аравтыг сэргээнэ гэж мөрөөдөж явдаг улс шүү дээ

	Эзэн эмэгтэй ламыг өмгөөлөн

	— Тан шиг дөрвөн эртэй тэнцэх лам шүү. Өнгөрсөн жил манай Ионвилийнхэнд тариа хураахад тус хүргэсэн. Зургаан бухлыг ганц өргөөд явдаг мөн ч чадал ихтэй дээ гэжээ.

	— Лут эр юм аа! Охидоо тийм сайн эрийн шавь болговол зохино. Би засгийн эрх барьдаг сан бол бүх лам нараар сард нэг удаа албаар ажил хийлгэх сэн билээ. Зан суртахуун, нийгэмшил дэглэмийн ашгийн үүднээс сард ганц удаа хөлсийг нь асгаруулахад яах вэ дээ, тийм үү Лөфрансуа авгай минь! гэж эмч хэлэв. 

	— Ноён Оме та тайвширч хайрла! Санваартныг муучлаад яах вэ! Та сүсэг бишрэлгүй амьтан байна даа! 

	— Тэгж болохгүй. Би хувьдаа тохирсон тусгай шашинтай. Энэ элдэвтэй тэд нарыг дагуулахгүйгээр би сүсэгтэй хүн. Над шиг бурханд шүтдэг хүн байхгүй. Нэр усыг нь ялгахгүйгээр би дээд амьтан, үл мэдэгдэх авралтанд итгэдэг. Биднийг иргэн, гэр бүлийнхээ үүрэг гүйцэтгэг гэж явуулсан тэр амьтанд итгэдэг. Сүмд очиж, мөнгөн таваг үнсэж, та биднээс илүү хоолтой сууж та биднийгээ хууран мэхлэгчдийг тэжээх хэрэггүй гэж би боддог. Бурханд хаа ч мөргөсөн болно. Ой, талд очоод эртний хүмүүсийн адилаар тэнгэрийн од тоолоод мөргөсөн ч болно. Миний бурхан бол Сократ, Франклин, Вольтер, Беранже нар юм шүү дээ. Би «Савойн ламын бишрэлийн сүлд», наян есөн оны мохошгүй зарчимд үнэнч явдаг хүн. Тийм болохоор би гартаа мод бариад цэцэрлэг дундуур явдаг, нөхдөө махчны аманд хийгээд, чарлан үхээд, гурав хоног дээрээ босоод ирдэг бурханд дургүй хүн. Эдгээр тэнэг үзлүүд цөм байгаль ертөнцийн хуультай харш юм. Эдгээр хуульд зааснаас үзвэл, лам нар өөрсдөө харанхуй бүдүүлэг ёсонд умбаж бузартаад олон түмнийг хойноосоо уруу татан бохирлох гэж байгаа юм»... гэж эмийн сангийн эрхлэгч хариулав. 

	Эмийн сангийн эрхлэгч яриандаа ам нь халснаа гэнэт сонсогчид байгаа эсэхийг ажин хараад чимээгүй боллоо. Орон нутгийн зөвлөлд үг хэлж байгаа юм шиг сэтгэгдэл түүнд төржээ. Эзэн эмэгтэй түүний ярихыг үл сонсон гагцхүү морин тэрэгний чимээ гарахыг чагнаж сууна. Удсангүй тэрэг чахран дуугарч морин туурайн чимээ зөөлөрч гадаа хаалган дээр «Алтан Гургалдай» тэрэг ирж зогсов. Хажуугаар нь өнгөрөгчдийг зам харахад нь саад болж хувцас хунарыг нь шавар шалбаагаар будаж бохирлосон том шар бүхээгтэй тэргийг хүмүүс дорхноо танив. 

	Тэрэгний хаалга нээгдэж хаагдахад бөөн шавхай, ширүүн бороонд угаагдан арилдаггүй зуун жилийн тоос тортогтой цонхны шил холхин хөдөлж байв. Тэргийг хошуурсан гурван моринд хөллөсөн ажээ. Уулархаг газраар явахад тэр тэрэг хотолзож гүдэлзэн газар шүргэж явдаг байв. 

	Талбай руу бөөн улс ороод ирэв. Бүгд нэг дуугаар сонин юутай вэ? гэж асуугаад тайлбар хэлж өгөхийг хүсэн, сийрсэн саваа авцгааж байв. Ивер хэнд юу гэж хэлэхээ мэдэхгүй байлаа. Тэрээр нутгийн хүмүүсийн бүх даалгаврыг биелүүлдэг байв. Дэлгүүр мухлагаар явж, гуталчинд шир, дархан хүнд төмөр, өөрийн эзэн эмэгтэйд давсалсан загас өгдөг байв. Малгайчнаас малгай, үсчнээс хиймэл үс олж очдог байжээ. Руанаас ирж явах замдаа тэргэн дээр босоо зогсон хашхирч үнэ цэнэ дуудан худалдаа хийж байхад морьд нь өөрсдөө алхалсаар байдаг байлаа. 

	Бовари хатагтайн нохой алга болчихсоны улмаас өнөөдөр тэр хожигджээ. Ивер хагас мод газар эргэж буцаад нохой одоохон ирнэ байх гэж хүлээж ядаад цааш хөдөлжээ. Эмма уурлан уйлж Шарлийг элдвээр хараалаа. Хамт явсан бөс барааны худалдаачин ноён Лөрө, хатагтай Боварийн сэтгэл тайтгаруулахаар алдагдаад олон жил өнгөрсөн хойно олдсон нохойн тухай элдэв хууч хөөрлөө. Нэг хүний нохой алдагдаад Константинополиос эргэж Парист ирсэн юм гэж хүртэл ярив. Өөр нэг нохой шууд тавин мод яваад дөрвөн мөрний ус гаталсан байна. Лөрөгийн эцэг буржгар нохойтой байжээ. Тэр нохой алга болоод арван хоёр жил өнгөрсөн ажээ. Эцэг нэгэн үдэш хот орж хоол идэхээр гэлдэрч явтал ямар нэгэн юм нуруунаас нь татах шиг болжээ. Эргэн харвал нохой нь ирсэн байлаа.

	 

	
II 

	Эмма тэрэгнээс түрүүлж буулаа. Дараа Фелисите ноён Лөрө, тэжээгч гарлаа. Бүрэнхий болмогц буланд шигдээд бөх унтсан Шарлийг сэрээв. 

	Оме ноён ирсэн хүмүүстэй танилцаж Бовари хатагтайг хүндэтгэж байгаагаа илтгэн, нөхрийн нь өмнө сайхан зан гаргаж, туслахад бэлнээ илэрхийлээд, хамгийн дотно байдлаар эхнэр нь ажлаар явсныг мэдэгдэж, хамт хоол идвэл болох уу хэмээн хэлжээ. 

	Гал тогоонд орсон Бовари хатагтай зуухны хажууд очлоо. Хоёр хуруугаар хормойгоо өвдөг хүртэл өргөж хар гуталтай хөлөө, дээр нь шортой мах шарагдаж байгаа гал дээр дулаацуулж эхлэв. Далд бүх бие нь үзэгдэж, дээл, гялгар цагаан арьсан хантааз, анивчилж байгаа нүдний зовхи нь хүртэл тодхон харагдав. Дутуу хаасан хаалган завсраар сэвэлзэн үлээх салхины аясанд хийсэх галын дөлөнд Эммагийн дүр байн байн үзэгдэнэ. 

	Зуухны нөгөө талд сууж байсан шингэн цайвар үстэй залуу, үл таних эмэгтэйг чимээгүй гөлийн ширтэнэ. 

	Энэ залуу Ионвильд хотын дарга, нотариатч ноён Гильомены туслагчаар ажиллаж байв. Энэ нь «Алтан Арсланд» байнга ирдэг хоёр дахь хүн Леон Дюпюи юм. Буудалд хөл чимээтэй байхыг мэдээд ганц үдэш ч гэсэн уйтгар гаргаж ярьж хөөрье гэж бодоод ирсэн нь тэр байлаа. Үдийн хоолонд үргэлж хожимдон ирдэг энэ хүн эртхэн ажил сургууль тарвал хаашаа далд орох аргаа олж яддаг ажээ. Тэгээд хоолондоо цагт нь ирээд Бинетэй үргэлж хамт сууж хоолоо зориуд удаанаар идэж цаг барьж суудаг байв. Шинэ ирсэн хүмүүстэй хамт хоол иднэ үү гэж эзэн эмэгтэй урьсныг тэрээр дуртай хүлээн авч цөмөөрөө нөгөө талын том тасалгаанд цугларав. Лөфрансуа хатагтай том өрөөнд ширээ засуулж дөрвөн хэрэгсэл тавиулан, их ёслолын байдалтай бэлдсэн байв. 

	Оме ханиад хүрэхээс айж зузаан хувцастай суух зөвшөөрөл авчээ. Дараа хажуугийн эмэгтэйд хэлсэн нь 

	— Эрхэм хатагтай та ядраа биз дээ? Манай «Алтан гургалдай» тэрэг их ширүүн донсолдог юм даа! 

	— Тэр үнэн. Гэвч аялж явах нь надад таалагддаг юм. Би байр байдлаа сольж явах их дуртай гэж Эмма хэлэв. 

	— Нэг газраас хөндийрөхгүй суух шиг уйтгартай юм байхгүй! гэж нөгөө туслагч залуу хэлэв. 

	— Бүтэн өдөр мориноос буулгүй явдаг над шиг хүнийг та юу гэж бодно... гэж Шарль хэлэв. 

	— Харин ч сайн хэрэг биш үү гэж Леон хатагтай Боварид хандан өгүүлээд цааш нь

	— Бололцоо байвал мориор явахаас илүү юмгүй гэв. 

	Эмийн мэргэжилтэн хөндлөнгөөс өгүүлсэн нь. 

	— Ерөнхийдөө манай эндхийн нөхцөл эмч хүнд тийм бэрх биш ээ. Зам сайнтай. Газар бүрд тэргээр явж болно. Нутгийн тариачид баян. Хөлс мөнгө сайн төлнө. Зөвхөн анагаах ухааны ажилтай уялдуулж үзвэл томуу, цагаан мөгөөрсний өвчин, шар гэх мэтийн ердийн өвчнөөс гадна тариа хураалтын үед заримдаа халуурах өвчин хааяа гардаг. Гэвч хэт хүндрэх нь ховор оо, нэг үгээр хэлэхэд санаа зовох зүйл байхгүй. Харин манай энд тариачдын байр байшин хэт бохир учраас булаг өвчин элбэг гардаг юм. Ноён Бовари та олон төрлийн сүсэг бишрэлтэй тулгарч тэмцэх болно. Харанхуй бүдүүлэг сүсэг таны шинжлэх ухаанд байнгын эсэргүүцэл үзүүлэх болно. Эмч буюу эмийн сангийн мэргэжилтэнд үзүүлэхийн оронд ламд очиж дэмий хоосон мөргөж сөгдөж явдаг хүн бас байдаг. Гэсэн ч манайд цаг агаар муу биш, манай тойрогт ерэн настай хөгшид нэлээд хэд бий. Ажаад байхад агаарын дулаан хүйтний байдал өвөлд дөрвөн градус хүртэл буурна, халууны үед хорин таван градуст хүрнэ. Хамгийн хүйтэн гэхэд гучин градуст хүрнэ. Энэ нь Реомюрын хорин дөрөв, английн хэмжүүрийн Фаренгейтийн тавин дөрөвтэй тэнцдэг юм. Үүнээс илүү хүйтрэхгүй. Манай нутаг хойд талын салхинаас Аргейлийн ойгоор, баруун талаас Сен-Жаны уулаар хамгаалагдсан байдаг. Үүний ачаар голоос хөөрсөн усны уур, нугын дагуу цуглардаг олон тооны мал, малаас гардаг аммиак, өөрөөр хэлбэл азот, устөрөгч хүчилтөрөгч хий үгүйгээс үүсдэг халуун элдэв хольцтой болдог. Хөрсний чийг шингээсэн халуун элдвийн уурыг хольж хутгаж, холбож, цахилгаантай урвал үүсгэн, агаарт цацагдахад халуун орны улиралтай адил яваандаа эрүүл мэндэд хортой миазм гаргадаг байж магадгүй юм. Тэртээ тэндэх өмнө зүгээс ирдэг энэ халуун салхи нь зүүн өмнөдийн салхитай нийлээд Сена мөрөн дээгүүр гарахдаа хөрөөд оросын шуурга адилаар манай нутгийг заримдаа гэнэт дайрч өнгөрдөг юм. 

	— Танай нутагт ойр орчин газруудаар зугаалах газар бий юу? гэж Бовари хатагтай залуугаас асуув. Залуу хариулан ичих нь

	— Зугаалах газар бараг байхгүй. Уулын дунд, ойн хормойд өндөрлөг гэдэг нэртэй нэг газар байдаг. Би хааяа ням гарагт номоо бариад тэнд очиж нар жаргахыг үздэг юм. 

	— Нар жаргахаас илүү сайхан юм байдаггүй байх аа. Ялангуяа далайд нар жаргаах мөн ч сонин доо гэж Эмма хэлэв. 

	— Далай шиг сайхан юм хаа байна! гэж Леон хэлэв. 

	Бовари хатагтай цааш нь

	— Хязгааргүй уудмын дунд бидний сүнс дураар цэнгэж, тохиолдсоноо ажин ширтэж, хязгааргүйн тухай мөрөөдлийн тухай бодлыг хөгжөөх шиг танд санагддаг уу гэж Хатагтай Бовари ярихад

	— Уул түүний адил хүнд нөлөөлнө. Өнгөрсөн жил миний үеэл Швейцараар аялсан юм. Тэгээд нуур шиг яруу уянга, усны хүрхрээ шиг сонин, мөнх цас мэт гайхамшигт юм алга байна гэж надад ярьсан билээ. Ус мөрнийг огтлон үлгэрийн царс мод сүндэрлэж, шовх оройгоор урд овоохой цухуйж, манан арилсан хойно тэртээ дор гүн хавцал, зах хязгааргүй тал хөндий үзэгддэг. Байгалийн тийм ер бусын үзэмж нь сэтгэл сэргээж, сайхныг мөрөөдүүлдэг байна. Хөгжимчин хүн сэтгэлийн их хөдлөлд орохын тулд үзэмжит байгальтай газар очдог нь зүйн хэрэг гэж Леон хариулав.

	— Та хөгжим тоглож чаддаг уу? гэж Эмма асуулаа. 

	— Үгүй, гэхдээ би хөгжимд их дуртай гэж Леон хариулав. 

	Леоны үгийг тасалдуулан Оме таваг дээгүүр бөхийж хэлсэн нь

	— Бовари хатагтай та энэ хүний үгэнд битгий үнэмш. Даруу зан гаргаж байна. Юу гэсэн үг вэ? Саяхан та өрөөндөө «Бурхан аврагч» гэдэг дууг сайхан дуулсан. Би лабораторид суугаад сайн сонссон. Та мэргэжлийн дуучин шиг л мөн ч сайхан дуулсан шүү дээ. 

	Леон үнэн хэрэг дээрээ энэ эм найруулагчийн байшингийн гуравдугаар давхарт талбай өөд харсан нэг өрөө хөлслөн суудаг байжээ. Гэрийн эзэн магтсанаас болж Леоны царай улайв. Тэгээд эмч рүү эргэж энэ хотод суудаг нэрийг нь нийтээрээ мэдэх хүмүүсийг тоочив. Дашрамд нь хүн тус бүрийн намтрыг цухуйлгаж, янз бүрийн мэдээ сэлт дурдав. Хотын нотариатчийн хөрөнгө чухам аль хэр болох нь тодорхойгүй бөгөөд харин Тювашийнхтай ойртох хэрэг байхгүй гэжээ. 

	Эмма яриагаа үргэлжлүүлэн асуусан нь:

	— Та ямар хөгжимд дуртай вэ? 

	— Германы хөгжим аргагүй сэтгэл хөдөлгөдөг юм даа. 

	— Италийн хөгжимчдийг мэдэх үү? 

	— Мэдэхгүй, харин ирэх жил би Парис орж хуулийн анги төгсгөнө. Тэр үеэр Итали хөгжим сонсоно доо. 

	Эм найруулагч Эммад хандаж өгүүлрүүн,

	— Би танай нөхөрт ядуу оргодол Янодагийн тухай ярьж өгсөн. Түүний бүтэлгүй явдлыг ашиглаад та нар Ионвилийн хамгийн тохилог байшингийн нэгэнд суух болно доо. Эмч хүнд тэр байшин тун тохиромжтой. Яагаад вэ гэвэл цэцэрлэг рүү харсан, бас нэг хаалгатай тул энэ хаалгаар нь дуртай цагтаа сэмхэн орж гараад байж болно. Нөгөө талаар байшин дотор гэр бүлтэй хүнд хэрэгцээт бүхэн бий. Угаалгын газар, гал тогоо, зуушны газар, тохилог зочид өрөө, жимсний цэцэрлэг гэх мэтийн зүйл цөм байдаг. Тэр тэнэг амьтан мөнгөө хамаагүй зарцуулсан юм. Цэцэрлэгийн адагт голын эрэг дээр тэр хүн зуны цагт пиво ууж байх халхавч барьсан. Эрхэм хатагтай та хэрэв цэцэрлэг үржүүлэх дуртай бол.

	— Манай эхнэр тийм зүйл сонирхдоггүй юм. Хөдөлж дасгал хийж бай гэж зөвлөсөн боловч манай эхнэр өрөөнд суугаад ном унших дуртай байдаг аа гэж Шарль хэлэв. 

	— Надтай адил юм. Оройн цагаар ном бариад зуухны хажууд суух шиг зугаатай юм хаана байна? Дэн улалзаад, цонхоор салхи үлээгээд... гэж Леоны шүүрс алдан хэлэхэд,

	— Үнэн шүү! Ёстой үнэн! гэж Эмма хар нүдээ том болгон нөгөө залууг ширтэн хэлэв.

	Леон цааш өгүүлэх нь:

	— Юм бодож санах завдалгүй цаг тун амархан өнгөрдөг юм. Ном уншихад олон орноор аялж, сонин зүйл ихийг үзэж болно. Мөрөөдлөөр дүүрсэн бодол зарим зүйлийг онцгойлон анхаарч, адал явдлыг ажин ширтэж болдог. Нэг мэдэхэд л зохиолынхоо баатруудтай нийлчихсэн шиг болдог юм. 

	— Тийм шүү, тийм! гэж Эмма хэлэв. Мөн цааш нь яриагаа үргэлжлүүлэн, 

	— Урьд өмнө нь сэтгэлд чинь бүдэг, барагхан бууж ирж байсан бодол, тээр тэр алсад бүдгэрэн бүрэлзээд байсан ямар нэгэн дүр ном уншмагц тодрон тодорч, наашлан наашилсаар сэтгэл санаанд чинь ойтол бууж, бодтой болон хувирдгийг та мэдэх үү? гэхэд

	— Би түүнийг биеэрээ үзсэн юм гэж Эмма хэлэв. 

	— Тийм учраас би яруу найрагчдад тун их дуртай. Шүлэг нь үргэлжилсэн үгийн зохиолоос илүү уян зөөлөн учир нулимс дуслуулдаг ч удаатай гэж Леон хэлэв. 

	— Шүлэгч аяндаа ядраагаад эхэлдэг юм байна билээ! Би сүүлийн үед романд их дуртай болсон. Салж боломгүй тийм романд их сонирхол татагддаг. Хуурамч баатар, бодсон санаснаа илчилж чаддаггүй хүмүүст би үнэхээр дургүй, үзэн яддаг юм гэж Эмма дургүйцэв. 

	— Таны хэлдэг зүйтэй. Уран зохиолын ном сэтгэл хөдөлгөхгүй байвал урлагийн жинхэнэ шаардлага биелүүлээгүй байгаагийн шинж мөн юм. Уйтгарт амьдралаас холдож сэтгэл догдлуулсан хүмүүс, санаа мөрөөдлийн дунд орж, зол жаргалыг ажин сонирхож явах нь ашигтай байдаг. Эндхийн зайдуу тасархай байдал миний сэтгэлд үнэхээр тохирдог юм. Ионвильд унших ном олддоггүй зовлон болдог юм даа гэж Леон хэллээ.

	— Тостод шиг л юм даа, тийм учраас би уншлагын газраас л ном авч уншдаг байлаа гэж Эмма хариулав. 

	— Эрхэм хатагтай та надаас ном авч уншиж байгаарай гэж сүүлчийн үгийг сонссон эм найруулагч Эммад хэлээд цааш нь, — Миний номын сан танд зориулагдах болно. Хамгийн алдарт зохиолчид Вольтер, Руссо, Дидро, Делиль Вальтер Скоттын бүтээлүүд, шог зохиол зэрэг номууд бий. Түүнээс гадна «Руаны гэгээ» гэдэг өдөр тутмын сонин зэрэг тогтмол хэвлэлүүд авдаг юм. Би өөрөө тэр сонины сурвалжлагч болохоор Бюши, Форже, Нөфшатель, Ионвиль түүний хавийн сониныг мэдээлэн бичиж байдаг юм. 

	Хүмүүс ширээний ард суусаар хоёр цаг хагас болжээ. Зарц эмэгтэй Артемиз утсан шаахай углан гэлдэрч, тавгийг ганц нэгээр, зөөж хооронд нь хольж хутгаж, биллиардын өрөөний хаалгыг хаахаа мартаж онгорхой хаяснаас нааш цааш савчуулан хана мөргүүлж байлаа. Зарцын аажим хөдөлгөөн тэднийг удаан суухад хүргэсэн ажээ. 

	Леон яриандаа автагдан хөлөө Бовари хатагтайн тэндэх хөндлөвч дээр тавьсныг өөрөө ч мэдсэнгүй. Эмма хөх торгон галстук хэт чангалсан учир цардмал зах нь хатуу цаас мэт эгц босоо харагдана. Эмма толгойгоо эргүүлэхэд эрүү нь босоо захны цаана нэгэн үе далд орж нэгэн үе ил гарна. Шарль эм найруулагч хоёр хоорондоо хүүрнэж байх зуур Эмма Леонтой аар саар зүйлийг харилцан ярилцана. Энэ хоёрын яриа замбараагүй юм шиг боловч нэг гол зүйлд захирагджээ. Тэр нь хоёр биеэ харилцан ойлгох сэтгэл байлаа. Парисын жүжиг, романы нэр, шинэ бүжиг, дээд давхаргын тухай ойлголт яриа, эмэгтэйн сууж байсан нутаг Тост, тэдний одоогийн суугаа Ионвиль зэргийн тухай тэд хоол идэж дуустал дэс дараалан ярьж амжив. 

	Кофе дайны дараа зарц бүсгүй шинэ байшинд ор засахаар далд оров. Цугларагсад удалгүй суудлаасаа босоцгоов. Хатан Лөфрансуа гал түлсэн зуухны хажууд унтаж байгаа харагдана. Адуучин залуу Ипполит гартаа дэн барьсаар Бовари хатагтайг нөхрийн нь хамт байранд хүргэж өгөхөөр хүлээж байв. Толгойны нь үсэнд наалдсан сүрэл өвсийг ажиглан цааш лавлан харвал тэр залуугийн зүүн хөл нь доголон ажээ. Ипполит, ламын мартсан шүхрийг аваад цөм гадагшаа гарцгаав. 

	Хот нам гүм унтсан байв. Бүтээлэгт захын баганын урт сүүдэр газар тусаж гадаа зуны шөнөтэй адил саруулхан ажээ. 

	Эмчийн байшин буудлаас тавиадхан алхам зайтай байсан учир тэд дорхноо салан одов. 

	Өрөөнд ормогц Эмма нойтон даавуу нөмөрсөн юм шиг чийг цаасан хүйтнийг мэдрэв. Ханыг дөнгөж саяхан будсанаас гадна шинэ модон шал чахарч дуугарна. Хоёрдугаар давхрын унтлагын өрөөний хөшиггүй цонхоор цагаан гэрэл тусаж, цонхоор модны орой цухуйж, цаана нь сарны гэрэлд голын дээгүүр манан татаж, нуга намаг түүний дунд умбан харагдана. Тасалгааны дунд янз бүрийн хайрцаг, овоолоостой шил, хөшигний татуурга төмөр, алтан хүрээтэй жааз, сандал дээр тохсон хэрэгсэл, шал дээр тавьсан төмпөн зэрэг зүйл шавааралдан хэвтэнэ. Юм зөөгч хоёр зард эдгээрийг замбараагүй овоолон хаясан нь тэр ажээ. 

	Эмма амьдралдаа дөрөв дэх удаагаа шинэ нутагт унтаж байгаа нь энэ. Анхны удаа түүнийг сүмийн сургуульд өгөхөд шинэ газар унтсан бол хоёр дахидаа Тостод гурав дахидаа Вобьесессарт дөрөв дэхдээ энд унтах болсон нь тэр билээ. Шинэ газарт очиход түүний амьдрал ахуйд шинэ үе эхлэх шиг болдог байжээ. Шинэ нөхцөлд очиход амьдрал хуучнаараа байх ёсгүй гэж Эмма үздэг. Хуучирч уйдсан нутагт олигтой амьдарч чаддаггүй байсан бол шинэ нутагт шилжихэд амьдрал ахуй заавал өөрчлөгдөж сайжирна гэдэгт Эмма ихэд итгэсэн ажээ. 

	
III

	Эмма өглөө босоод цонхоор шагайхад талбай дээр нотариатчийн туслагч нөгөө залуу явж байгааг харлаа. Эмма унтлагын хувцастай байв. Туслагч залуу толгой дохин мэндлэхэд Эмма түргэн зуур хариу нахилзаад цонхоо хаав. 

	Леон оройн зургаан цагийг хүлээж ядан өдөр өнгөрөөгөөд буудалд орвол тэнд ширээний ард суусан Бинегээс ондоо хүн байсангүй.

	Өчигдөр хамтарч хоол идсэн явдал Леоны хувьд том үйл хэрэг болов. Эдүгээ хүртэл Леон хоёр цагийн турш эмэгтэй хүнтэй ярилцаж суусан удаагүй ажээ. Тийм олон зүйлийг элдэв үгээр яаж тэр хэлж амжаа вэ? Урьд нь ингэтлээ чадмаг сурмагаар явсан удаа ер үгүй. Санасан бодсоноо илчилж чаддаггүй үргэлж бүрэг, заримдаа биеэ намбатай төлөв авч явж байсан биш бил үү? Ионвилийнхан, Леон тун томоотой аятайхан хүн гэлцдэг байжээ. Настай хүмүүсийн хууч хөөрөлдөхийг Леон тэвчээртэй сонсож, нийт залуучуудын адилаар улс төрийг төдий л сонирхдоггүй байв. Леон тал бүрийн авьяастай залуу юм. Тэрээр зураг зурж чадна, хөгжмийн нот мэднэ. Хэрэв хөзөр тоглох боломж олдохгүй бол хоолны дараа ном уншиж сууна. Ноён Оме түүнийг мэдлэг боловсрол сайтай гэдэг байсан бол Омегийн эхнэр түүнийг хүнд их тусархаг тэр чанараараа ч Леон үргэлжийн бохир, хүмүүжил дорой, эрх танхи хүүхдүүдийг нь дагуулан цэцэрлэг дотор олонтоо зугаацдагт магтан сайшаана. Хүүхэд харагч эмэгтэйгээс гадна тэднийг Омегийн үеэл Жюстен харалцана. Жюстен эм найруулагчийн дагалдан байгаад дараа нь зарц болон хувирчээ. 

	Эм найруулагч айл зэргэлдээ байхад туйлын тохиромжтой хүн гэдгээ харуулав. Эм найруулагч нь Бовари хатагтайд бараа бэлтгэн нийлүүлэгчийн тухай мэдэх бүхнээ хэлж өгч, байнга бараа авдаг худалдагчаа зориуд дуудан ирүүлэв. Тэдний төлөө санаачилж хажуугийн хашаа барааг эмх замбараатай болгож, хямд тос хаанаас авдгийг бас зааж өгөв. Лестибудуа гэгчийг тэдний цэцэрлэгчээр олж ажиллуулав. Энэ цэцэрлэгч нь хуралд хурах, оршуулах ажил хийдгээс гадна Ионвилийн хамгийн сайн цэцэрлэгүүдийг арчлан хамгаалж, хөлсийг цагаар буюу нэгмөсөн жилээр авдаг байв. Энэ нь голчлон цэцэрлэгийн эзнээс шалтгаалдаг байв. 

	Орчин тойрны хүмүүст их тусч байдалтай эм найруулагчийн ажил нь зөвхөн тус хүргэдэгтээ биш ондоо зорилготой байжээ. 

	Ноён Оме Бүгд Найрамдах дэглэмийн XI оны вентозын 19-ний (вентоз - салхин сарын) хуулийн 1 дүгээр зүйлд эмчийн мэргэжилгүй хүн өвчтөнийг эмчилж болохгүй гэж заасныг удаа дараалан зөрчжээ. Энэ хэргээр түүнийг нэг удаа Руанд, вангийн хууль сахиулагчийн албан байранд дуудан аваачиж, хууль сахиулагч өөрөө бүрэн хувцас малгайтайгаар босоо зогсон хүлээж авчээ. Шүүхийн хурал болохын өмнө өглөөгүүр энэ явдал болсон хэрэг ээ. Шоронгийн хонгилоос цагдаагийн гутлын улны чимээ сонсогдож, шоронгийн том цоожны багц түлхүүрийн жингэнэн дуугарах нь алсад сонсогдож байв. Омегийн чихэнд сүртэй чимээ сонсогдож, одоо л хамаг хэрэг өнгөрлөө гэж бодогджээ. Чулуун шуудай, орилж бархиралдсан айл өрх, эмийн худалдаа, янз бүрийн замбараагүй зүйлс нүдэнд нь үзэгдэх шиг болжээ. Догдолсон зүрхээ тайвшруулахын тулд цайны газар орж нэг аяга ромтой цай уужээ. 

	Зохих дээд газраас сүрхий сануулга авснаас хойш цаг хугацаа нэлээд өнгөрч ноён Оме болсон явдлыг аажимдаа мартаж эхлэн аанай л хуучин хэвээрээ өвчтөнүүдийг дэлгүүрийнхээ ард оруулан элдэв бусын зөвлөгөөг өгсөөр л байв. Хотын захиргааны дарга нар түүнд дургүй, хамт олон нь атаархдаг байсан учир бусдаас их л айн эмээдэг байжээ. Ноён Боварид цайлган сэтгэлтэй тусч хүн болж харагдах гэсний санаа нь түүнд ая тал засаж, түүний итгэлийг хүлээж, хожим хойно ноён Бовари ямар нэгэн бүтэлгүй явдлыг нь олоод харчихвал бусдад үг алдуулахгүй байхын тулд аргадаа оруулж авах гэсэн хэрэг ажээ. Тэгээд ч ноён Оме өглөө бүр эмчид сонин авчирч өгөх буюу эсвэл өдрийн цагаар эмийн сангаа орхиж, ноён Бовари дээр гүйн ирж хэд гурван үг солиод буцдаг ажээ. 

	Эмчлүүлэх хүн ирэхгүй болохоор Шарль санаагаар уналаа. Хэдэн цагаар өвчтөнийг хүлээж дуугай суугаад өрөөндөө орж унтах буюу эхнэрээ юм оёж байхыг харж сууна. Хийх юм олдохгүйн эрхэнд Шарль будгийн шавхруу олж, байшингийнхаа дээврийг будахаар оролдож ч үзжээ. Нөгөө талаар мөнгө төгрөгийн асуудал санаа зовоох болов. Тостод засвар хийлгэх, эхнэрээ гоёж чимэх, аялал хийх зэрэгт тоймгүй их мөнгө зарж, хоёр жилийн дотор бүх өвлөсөн хөрөнгө буюу гурван мянга гаруй төгрөг үрэгджээ. 

	Ядахдаа Тостоос Ионвильд шилжиж нүүх үед эвдэрч хэмхэрсэн зүйл тоймгүй. Ламын шавар дүрс хүртэл Кенкампуагийн тэнд донсолгоонд газар унаад юу ч үлдсэнгүй бут үсэрчээ.

	Эхнэр жирэмсэн болсноос хойш Шарльд хийх ажил мундахгүй их болов. Эхнэр нь хөнгөрөх цаг дөхөх тутам Шарль авгайгаа улам ихээр хайрлан энхрийлэх боллоо. Эхнэр нь жирэмсэн явдал тэдний харьцаанд цоо шинэ өөрчлөлтийг бий болгож, хоёр биеийг улам ч ойртууллаа. Эхнэрийн зөөлөн хөдөлгөөн, аяархан үл мэдэг ганхаж буй бие, уужим хувцас зэргийг холоос харахад аятайхнаар үл барам хоёул нэг нэгнийхээ өөдөөс харан суух үед Шарль эхнэрээ цоо ширтэн, Эммаг намбатай гэгч нь зөөлөн сандал дээр налан сууж байхыг хараад Шарль сэтгэлээ барьж чадалгүй тэсгэлгүйгээр босон харайж түүнийг тэврэн авч үнсэж, нүүрийг нь илбэн, ээж болох хүн гэж дуудан, татан босгож бүжиг хийх буюу өдий төдий энхрий дотно нандин шог үг зохион шивнэж, уйлах инээхийн хооронд баярлан бахдаж баясан хөөрдөг байв. Өөрийн үртэй болно гэж бодох тутам Шарлийн хөл газар дэвхцэж, зол жаргалдаа баясан хөөрч хүсэл мөрөөдөл нь ханасан мэт санагдан амьдралын хамаг сайхныг одоо л үзлээ дээ гэж ухаарна. 

	Эмма анхандаа гайхах бишүүрхэх давхцаж байсан боловч яваандаа эх гэдэг чухам юу байдгийг мэдэх хүслэн оргилж, аль болох түргэн хугацаанд амаржихыг хүсэх болов. Эммад ягаан торгон дотортой завь маягийн хийцтэй өлгий, хээтэй хөөрхөн малгай авах мөнгөөр дутмаг байсан учир бухимдаж бачимдахдаа шинэ төрсөн үрдээ ёс ямбыг даган бүрэн хэмжээний хувцас хэрэглэлийг захиалахаас татгалзаж, шилж сонгосон ч юмгүй бодож санасан ч юмгүй, бүх зүйлийг санаа мэдэн нутгийн нэгэн оёдолчинд захиалжээ. Эх бүрийн сэтгэл нь хөдөлж догдлон байж хийдэг хүүхэд төрөхийн өмнөх бэлтгэлийг хийх үедээ Эмма баярлаж хөөрсөнгүй. Чухамдаа ингэсэн учраас ч үр хөврөл нь бүрдээд байгаа хүүхдийн хувь заяа нь гомдсон бус уу? 

	Шарль хоол идэх болгондоо удахгүй төрөх хүүхдийнхээ тухай ярьж сууна. Эмма ч гэсэн ярианы дагуу хүүхдийн тухай байнга бодох болов. 

	Эмма хүү гараасай гэж мөрөөднө. Энэ хөөрхөн хар үстэй хүү байх бөгөөд түүнийг Жорж гэж дуудна. Хүү гарвал өөрийг нь урьд өмнө нь эдэлж өнгөрүүлсэн амьдралыг нь үгүйсгэх мэт санагдана. Эр хүн юуны урьд чөлөөтэй, дур зоргоороо амьдарч хүссэн болгоноо биелүүлж, хүний нутаг орон үзэж элдэв саад тотгорыг чөлөөтэй туулж, олддоггүй шахам зугаа цэнгэлээс амсаж явах болно. Эмэгтэй хүн юу гавих билээ дээ. Арчаагүй шиг мөртөө аливаа аргатай эмэгтэй хүн, чадал тэнхээ дутаж, хуульд баригдан хоёр галын хооронд амь зууж явдаг шүү дээ. Эмэгтэй хүний хүслэн нь өчүүхэн салхины үлээлтэд дэрвэх малгайн бүчний үзүүр шиг байдаг. Эмэгтэй хүн зогсоо зайгүй нэгийг хүсэн сэдэх боловч байнга саад тотгортой учирдаг билээ. 

	Эмма ням гарагийн үүрийн туяагаар зургаан цагт амаржлаа. 

	— Охин байна! гэж Шарль хэлэв. 

	Эх цааш эргэн ухаан алдлаа. Хатагтай Оме тэр даруйд гүйн ирж түүнийг үнсэв. Дараа нь «Алтан Арслан» буудлын эзэн Лөфрансуа ирэв. Эм найруулагч ноён Оме боловсон зан гаргаж хаалга онгойлгон баяр хүргэсэн хэдхэн үг хэлээд, тасалгаанд орох зөвшөөрөл авч оронгуут хүүхдийг хараад сайхан боож авчээ гэнэ. 

	Эмма тэнхэрч эхэлмэгц охиндоо ямар нэр өгөхөө бодож эхлэв. Анхандаа итали төгсгөлтэй Клара, Луиза, Аманда, Атала гэдэг нэрс их таалагдсан боловч Гальсуйнда гэдэг нэр дараа нь Изольда буюу Леокади гэдэг нэр улам ч илүү сайхан санагдав. Шарль охиндоо эхийн удмын нэр өгөх гэсэн авч Эмма зөвшөөрсөнгүй. Тэд хуанлийг эхнээс нь адаг хүртэл шүүрдээд бусдаас асуулаа. 

	Эм найруулагч:

	— Би саяхан ноён Леонтой уулзаж ярилцвал одоо үед Магдалина гэдэг нэр их дэлгэрч байна. Магдалина гэдэг нэр өгөхөд юунд дургүйцээд байгаа юм бэ? 

	Нүгэлтэй амьтны нэр байна гэж Бовари эх маш дургүйцлээ. Алдарт үйл явдал, ариун үзэлтэй аливаа нэг аугаа хүнтэй төстэй нэр өгвөл зүйтэй гэж ноён Оме хэлэв. Өөрөө ч гэсэн ийм маягаар дөрвөн хүүдээ нэр өгчээ. Тэгээд ч Наполеоныг алдрын оргил, Франклиныг эрх чөлөөний сүлд гэж тэдний гэрийнхэн үздэг бөгөөд харин Ирма романтизмд зам тавьж өгсөн ба Атали нь Францын жүжгийн гайхамшиг байжээ. Ноён Омегийн гүн ухааны үзэл нь түүний урлагийн амт сонирхолтой тайван тохирчээ. Гэвч тэрээр уян хатны хувьд бусдаас товойсонгүй. Юмыг зааглан ялгаж чаддаг, бодлоо хий мөрөөдлөөс ялгаж үздэг байв. Жишээ нь «Аталид» гардаг үзлийг Оме буруушаана. Үүний зэрэгцээгээр үгийг нь сонирхон уран санааг зэмлэж, ерийн зүйлийг магтан сайшааж, гол баатруудын зан авирыг жигшин үзэхийн хамт хэлэх үгэнд нь сөгдөн биширдэг байлаа. Хамгийн амттай хэсгийг уншиж байхдаа гайхан сүйд болсноо энэ нь харанхуй бүдүүлгийг хайргүй шүүмжилсэн байна гэж бодмогц эсрэг тэсрэг сэрлийн мөргөлдөөнд орон сэтгэл догдлохдоо Расиныг өөрөө очиж шагнаад, амныхаа хөөс цахруулан байж түүнтэй маргах юм сан гэдэг эрмэлзэл өөрт нь төрдөг байв. 

	Вобьессарын харшид гүнгийн хатан нэгэн залуу бүсгүйг Берте гэж дуудсаныг Эмма гэнэт санав. Эцэг Руо ирж чадахгүй болсон учир Омег сахил хүртээгчээр урьжээ. Шинэ төрсөн хүн сахил хүртсэн эцгийнхээ гараас хишиг хүртэв. Үүнд зургаан боодол жимс, нэг аяга шүүс, гурван хайрцаг боов шүүгээнд байсан зургаан боодол чихэр авчээ. Мөргөл гүйцэтгэсний дараа хүндэтгэлийн дайллага хийж лам ч түүнд оролцож цөм бага зэрэг халав. Ноён Оме ликёр архи ууж «Шударга хүмүүсийн бурхан» гэдэг Беранжегийн зохиосон нэгэн дууг дууллаа. Леон баркарлу дуу, эмгэн эх Бовари Эзэнт төрийн үеийн романс дууг тус тус аялав. Дараа нь өвгөн Бовари хүүхдийг авч ирүүлээд толгой руу нь аягатай шампань архинаас шүршин сахил хүртүүлж эхлэв. Арай үл нийцэх зүйл хийж байна гэж Бурнизьен ламын дургүй нь хүрэхэд, өвгөн Бовари хариу болгож «Бурхны дайн» (Э. Парнийн бичсэн найраглал) зохиолын хэсгээс уншихад лам явахаар завдав. Гэтэл эмэгтэйчүүд тэр ламыг үлдэж хайрла гэнэ. Оме тэднийг зохицуулагчийн үүрэг гүйцэтгэн ламыг аргацаан суулгасанд лам ажиг ч үгүй дутуу орхисон аяга кофе цайгаа аваад ууж суув. 

	Өвгөн Бовари Ионвильд сар зочлохдоо мөнгөн саагаар эмжсэн цэрэг маягийн малгай өмсөн өглөөгүүр талбай руу гарч тамхи татдагийг нутгийн хүмүүс сонирхон гайхахгүй байж чадсангүй билээ. Өвгөн архи багагүй ууна. Зарц эмэгтэйг «Алтан Арслан»-гийнд явуулж шил архи байнга авхуулж уугаад үнийг хүүгийн нэр дээр бичүүлээд орхидог байв. Ариун цэврийн алчуураар дүүртэл нь шахуу хүүхний үнэртэй ус хийгээд явна. 

	Энэ бүхэн нь Эммагийн дургүйг ер хүргэдэггүй байв. Өвгөн насандаа ихийг үзжээ. Тэрээр бэрдээ Берлин, Вена, Страсбург хотуудын тухай цэрэгт хэрхэн алба хааж байсан, ямар эмэгтэйд дурлаж явсан, зугаа цэнгэл яаж зохиодог байсан зэргийг сонирхуулан ярина. Цаашлаад бэрдээ дотно ханддаг байсан ба заримдаа шатан дээр буюу цэцэрлэг дотор бэрийнхээ бэлхүүсээр тэвэрч аваад хөгжөөн болгож

	— Шарль аа! Чи болгоомжилж явахгүй бол алдана шүү! гэж хашхирна. 

	Эмгэн Бовари хүүгийнхээ аз жаргалын төлөө санаа зовохын зэрэгцээгээр өвгөн нь залуу эмэгтэйн зан авирт муу нөлөө үзүүлэх юу магад гэж болгоомжлон хоёул түргэн гэртээ буцах нь зүйтэй гэж үзэв. Эмгэнд ондоо айж болгоомжлох зүйл байсан ч байж магад биз. Ноён Бовари угийн юмыг төдийлөн анхаарч үздэггүй хүн билээ. 

	Мужааны эхнэрээр асруулахаар өгсөн охиноо Эмма нэг удаа харах дур нь хүрчээ. Тогтоосон зургаа долоон хоног өнгөрсөн эссэнийг хуанлингаас лавлаж харалгүйгээр тэртээ тэнд уулын бэлд нугын дэргэд байдаг Ролийн авгайнд очихоор гарлаа. 

	Үд дунд байсан цаг. Газар болгон түгжээтэй. Хөх тэнгэрийн хурц гэрэлд байшингийн дээвэр, нуруу гялтганаж, халуун салхи төөнөнө. Эмма арай чамай гэж явна. Чулуун дээгүүр явахад хөл нь өвдсөн учраас буцдаг юм бил үү, эсхүл нэг газар хөл амраах уу гэж дотроо бодов. 

	Энэ үеэр зэрэгцээ байшингаас Леон бөөн цаас сугавчилсаар гарч ирэв. Леон толгой дохиод Лөрөгийн мухлагийн арын саравч дор орж зогсов.

	Бовари хатагтай, хүүгээ эргэхээр яваад ядарлаа гэж хэлэв. 

	— Тэгвэл... гэж Леон үг хэлэх гэснээ болив. 

	— Ажлаар явж байна уу? гэж Эмма асуув. 

	— Ажилгүй гэдэг хариу сонсоод хүргэж өгнө үү гэж Эмма хүсэв. Энэ явдал үдэш болоход бүх хотынхонд мэдэгджээ. Хотын даргын гэргий хатагтай Тюваш, зарц нарын дэргэд «Бовари хатагтай арай дэндэж байна» гэж хэлжээ. 

	Хүүхэд тэжээгч эмэгтэйнд хүрэхийн тулд гудамжны эцэс тултал яваад зүүн тийш хүүр оршуулах газрын зүг хоёр талын зэрэгцээ байшингуудын хоорондуур мод тарьсан замаар явах ёстой байлаа. Хайлс мод цэцэглэн, нохойн хошуу, халгай, үхэр бөөрөлзгөнө дориун ургажээ. Хашааны завсраар харвал цаана гахай хог ухаж, уяатай үхэр эврээрээ мод шөргөөж байгаа үзэгдэв. Эмма, Леон хоёр зэрэгцээд аяархан гэлдэрнэ. Эмма эрэгтэйн гарыг түшиж явахад тэр нь эмэгтэйн ая дагуулж хөл нийлүүлэн алхана. Тэдний өмнө ид халуунд ялаа шумуул дүнгэнэн эргэлдэнэ. 

	Тэжээгч эмэгтэйн овоохойг самрын мод хүрээлсэн байв. Тэд энэ тэмдгийг таньж уг байрыг оллоо. Овоохой намхан ягаан тоосгон дээвэртэй, нүхэн цонхон дороос нь боодолтой сонгино дүүжлээтэй байв. Баглаатай мод мөчрийг хашаа хана дагуулан түшүүлж тавьжээ. Өвс ногоо даган бохир ус урсана. Хашаан дээр элдэв хуучин даавуу, оймс, улаан давуу өмд, бүдүүн ширхэгтэй орны даавуу тохоотой байна. Гаднын чимээгээр гартаа хөхүүл хүүхэд тэвэрсэн тэжээгч эмэгтэй гараад ирлээ. Тэр эмэгтэй нөгөө гартаа ажил ихтэй эцэг эх нь хөдөөгийн агаарт байлгахаар явуулсан өөдгүй дорой эрэгтэй хүү хөтөлжээ. Энэ нь Руаны малгайчны хүү байлаа. 

	— Та морил. Жаал охин чинь унтаж байна гэж асрагч хэллээ. 

	Ганц өрөө байшингийн хойд хананд өргөн ор тавьжээ. Хөх цаас цаасан хагархай цонхон дор төмпөн хэвтэнэ. Хаалганы цаад талын буланд нүүр гарын угаагуур дор гялтгар хадаасаар хадсан олон гутал эгнүүлэн тавьж дэргэд нь өд дүрсэн шилтэй тос байна. Тэрүүхэнд бууны цахиурын дунд тоостой зуухан дээр «Матьө Лансберг» (XVII зууны цоморлог. Үүнийг Матьө Лансберг бүрдүүлэн хийсэн ажээ. Утга агуулгагүй энэ зүйлийг франц тариачид мухар сохроор шүтэн биширч байжээ) байна. Үнэртэй усны шилнээс хуулж авсан бололтой Реноммэ зургийг гутлын зургаан хадаасаар хананд хадсан нь энэ айлын гэрийн эцсийн чимэг бололтой. 

	Эммагийн охин нь шал дээр сүлжмэл өлгийд унтаж байлаа. Эмма охиноо хөнжилтэй нь давхар авч тэврээд бүүвэйлэн дуулав. 

	Леон өрөө дундуур урагш хойш алхалж явахдаа ганган дэгжин хувцастай үзэсгэлэн төгөлдөр энэ эмэгтэй ийм ядуу хоосон арчаагүй байдлын дунд байгааг хараад гайхах сэтгэгдэл төрөв. Бовари хатагтай эвгүйрхэж царай нь улайв. Ийм үед энэ эмэгтэйг xapax нь эвгүй юм байна гэж ойлгосон Леон хараагаа өөр зүг хандуулав. Охин Эммагийн зах дээр бөөлжив. Эмма охиныг дахин өлгийд нь тавилаа. Тэжээгч эмэгтэй сандран тэвдэж Эммагийн захыг арчин цэвэрлэх зуур, толбо үлдэхгүй гэж хэлэв. 

	— Намайг ингэж бохирлох нь тун ховор. Байнга угааж цэвэрлэж байх л хэрэгтэй юм. Лангууны эзэн Камсюд та миний хүссэн үед саван олгож бай гэж хэлж өгвөл тун сайн байна. Тэгвэл хэн хэндээ амар юм гэж тэжээгч эмэгтэй ярив. 

	— Хэлье, хэлье! Баяртай Роле эгч ээ! гэж Эмма хэлэв. 

	Эмма босгонд хөлөө арчаад хашаа руу гарлаа. 

	Мужааны авгай түүнийг хаалгаар гаргаж өгөх зуур шөнө олон дахин босох нь бэрх байна гэх зэргээр зовлон жаргал тоочиж эхлэв. 

	— Заримдаа туйлдаа хүртэл ядарч суугаагаараа толгой сажлаад унтах юм. Та нунтагласан цай нэг боодол өгвөл би сарын турш хүний гар харахгүй юм сан. Өглөө сүүтэй цай хийгээд уучихвал өдөртөө ядрахгүй гэнэ. 

	Тэжээгч эмэгтэй олон дахин бувтнаж, талархал дэвшүүлж байхыг Бовари хатагтай тэвчин сонсож байлаа. Дараа нь тэд салах ёс гүйцэтгэв. Цаашаа хэдхэн алхтал гутлын модон улны түжигнэх чимээ гарсанд эргэж харвал тэжээгч эмэгтэй айсуй байлаа. 

	— Юу хэрэгтэй вэ? гэж асуувал мужааны эхнэр хажуу тийш нь дагуулж аваачаад өөрийн нөхрийн тухай, ахмадын өгдөг жилийн зургаан франк, цалин хөлс ажил төрлийн тухай олон юм ярьж эхлэв. 

	— За та товч тодорхой яриарай гэж Эмма хэлэв. 

	Асран тэжээгч эмэгтэй үг болгоны дараа санаа алдсаар,

	— Би кофе цай уухыг тэр харвал атаархах болно биз ээ? Эрэгтэйчүүдийг та өөрөө эс мэдэх билээ гэсэнд Эмма

	— Би танд кофе цай өгнө. Би хэлсэндээ хүрнэ!..  Та яасан салдаггүй амьтан бэ? гэв. 

	— Эрхэм хатагтай минь ээ! Тэр шархадсанаас болоод цээж их өвддөг юм. Ердийн ундаанаас болж бие суларлаа гэх юм? 

	— Роле гуай, тэгээд цааш нь түргэн яриач! 

	Тэжээгч эмэгтэй нахилзаад цааш өгүүлэх нь

	— Олон юм ярилаа гэж та бүү уурлаарай гэж хэлснээ дахин нахилзаж

	— Та буянаа хайрла гэж хэлснээ Эммаг гуйн биширсэн нүдээр харан, — Ганц лонх архи хайрлавал... би танай охины хөөрхөн зөөлөн хөлийг арчилж цэвэрлээд, өхөөрдөөд байх сан гэжээ. 

	Тэжээгч эмэгтэйгээс арай гэж салсан Эмма Леоныг сугадан цааш явав. Эмма түргэн явж байснаа алхаагаа удаашруулж, хараа нь залуу хар хүүгийн дал мөр, нямбайлан самнасан гялтгар хар үс нь унжсан дээлийн хилэн хар зах дээр тусав. Леон шиг урт хумстай хүн Ионвиль даяар байхгүй гэж Эмма түүний засаж янзалсан хумсыг харан бодов. Тэрээр урт хумсаа маш их ажил гаргаж арчилж явдаг бөгөөд хумсанд зориулсан тусгай хайчийг бичгийн ширээндээ хадгалж явдаг ажээ. 

	Тэд гол хөвөөлдсөөр Ионвильд буцаж ирлээ. Халуун үед голын эрэг уудам саруулхан, хажуухан талд нь цэцэрлэгтэй, цэцэрлэгээс ус хүртэл жижиг ойтой ажээ. Хүйтэн тунгалаг устай түргэн урсгалт голыг даган явахад сэрүүхэн агаад урт ургасан өвс ногоо усны долгионд нэгэн үе ил гарч, нэгэн үе далд орно. Шугуйн өвс ногооны навчны оройгоор өт хорхой мөлхөж, мяралзан мэлтэлзэж байгаа усны долгиог нарны гэрэл нэвтлэн гийж огтолж тайрсан бургас мод голын усанд гэрэлтэн холтос туяарч цааш харвал зэлүүд нуга намаг үргэлжлэх ажээ. Ферм дээр энэ үед хүмүүс хоол идэж байв. Хос хоёр залуу өөрсдийнхөө алхаа гишгээ, үг яриа, Эммагийн торгон дээлийн хормойны сүржигнэх чимээнээс өөр юуг ч үл сонсоно. 

	Оройд нь шил угласан цэцэрлэгийн хана нарны илчинд төөнөгдөж, тоосгоны завсраар өвс ногоо цухуйсан харагдана. Бовари хатагтай задалж барьсан шүхрийн өнцгөөр тэр цухуйсан өвс ногоог шүргэн явахад хатсан цэцгийн үр шаргалтан унана. Цэцэрлэгийн ханын дээрээс тохогдон унжсан бут сөөгийн цэцэг навчны үзүүр нарны халхавчийн өнцөгт хүрмэгцээ бутран хийсэж Эммагийн торгон хувцасны гадна талыг даган доош бууж байлаа. 

	Хоёр залуу удахгүй Руанд ирэх Испанийн бүжгэн жүжгийн хэсгийн тухай ярилцаж явлаа. 

	— Та явах уу? гэж Эмма асуухад

	— Бололцоо олдвол юу магад гэж Леон хариулав. 

	Тэр хоёрт үүнээс ондоо хэлэх үг байсангүй гэж үү? Тийм биш ээ, тэдний харц арай илүү чухал юмны тухай ярилцсан нь илэрхий. Аль болох сонин нандин үг хэлэхийг тэр хоёр хичээх боловч хоёр бие ихэд ядарчээ. Энэ нь нууц, чадал муутай, зангирсан сэтгэлийн шивнэлт мөн мэт байв. Шинэ цэнгэлд автагдсан хоёр залуу юмны чухам нарийн учрыг нэг нь нөгөөдөө сэнхрүүлэх, түүний эх булаг нь юу болохыг тайлбарлахыг огт оролдсонгүй. Ойн дундах голын ус адил ирээдүйн жаргал ундармаар баян, өргөн дэлгэр, өндөр саруул билээ. Энэ жаргалын хүрээнд орсон хүн сэтгэлийн цэнгэлд живж, илүү дутуу, хол ойрын юманд үл самгардан, хөл хөнгөн хөгжил баясгалантай явна. 

	Хэсэг газрын хөрсийг мал хэт талхчин гишгэж шавар шавхай болгосон учир шавхай дундаас цухуйсан ногоон чулууны оройг дамжин явах хэрэг тохиолдлоо. Эмма байн байн зогсож, хаа гишгэхээ ажин харж, бултганасан хөдөлгөөнт чулууны орой дээр гишгэн дайвалзаж, гараа сарвагануулан, бүх биеэр урагш бөхийн газарт унан тусан инээд алдаж байлаа. 

	Хатагтай Бовари өөрийнхөө цэцэрлэгт хүрээд хашааны хаалга түлхэн онгойлгож цааш гүйн босго алхаж, хаалгаар далд оров. 

	Леон контортоо буцаж ирэв. Эзэн нь байсангүй. Леон хавтаст албан хэргээ түргэн хумхиж далд хийгээд малгайгаа авч гарч одов. 

	Леон Аргейл толгойн орой дээр гарч өндөр царсны сүүдэрт хэвтээд гарын завсраар тэнгэр ширтэж эхлэв. 

	— Яасан уйтгартай юм бэ! Хэчнээн гунигтай байна! гэж Леон амандаа үглэв. 

	Омегээс ондоо нөхөргүй, ноён Гильоменоос өөр захирагчгүй Леоны амьдрал үнэхээр ганцаардмал байлаа. Алтан хүрээтэй нүдний шилтэй цагаан зангиатай, байнга ажил хөөцөлдөж явдаг нотариатч сэтгэлийн зовлонг огт мэддэггүй хүн ажээ. Англи барилтай энэ хүн анхандаа Леонд ихэд таалагдcaн ажээ. Эм найруулагчийн авгай Норманд нутгийн хамгийн шилдэг бүсгүйчүүлийн нэг билээ. Хонь шиг номхон энэ бүсгүй хүүхдэдээ их хайртай, аав ээж, төрөл садандаа халамжтай хүний зовлонг сэтгэлийн угаас хуваалцаж чадна. Гэр зуурын ажилд туйлын муу, илүү дутуу зангүй, хэт авхаалж хөдөлгөөнгүй, сэтгэл сэргээх ямар нэг авьяасгүй, айл зэргэлдээ суухад огт сонирхолгүй эмэгтэй юм. Хэдийгээр энэ авгай гучаадхан настай, Леон хорин настай, халз өмнөөс нь харсан унтах өрөөтэй, өдөр болгон хоёул ярьж хөөрдөг боловч, Леон тэр авгайг эмэгтэй хүн гэж тооцдоггүй, гагцхүү өмссөн хувцсаар нь эм хүйстэн гэж ялгадаг байлаа. 

	Ондоо хэн байдаг билээ? Бине, лангуучин идэш уушны газрын эзэн, лам, хотын дарга ноён Тюваш, түүний хоёр хүүхэд л байна шүү дээ. Эд цөм хувиа хичээгчид, ухаан богино, гараараа газар боловсруулж зөвхөн гэр гэртээ найрлаж, бусдыг дээрэнгүйгээр харахаас өөр зүйлийг мэдэхгүй улс.

	Ийм өөдгүй хүмүүстэй зүйрлэхэд Эмма эрс өвөрмөц ялгаатай ажээ. Тэр хоёрын хооронд нэг л аюулт ан цав гарсныг Леон сүүлийн үед ойлгох болов. 

	Эхний үед Леон тэднийд эм найруулагчийн хамт очдог байв. Тэгэхэд нь Шарль түүнийг тийм ч их баяр хөөртэйгөөр хүлээж авдаггүй байлаа. Ингэхлээр Леон учраа олж ядан биеэ хэрхэн авч явахаа ч мэдэхгүй болчихно. Хэт дотночлон наашдахаас болгоомжлон айх боловч ойртмоор санагдана. Гэтэл энэ нь хэзээд бүтэшгүй зүйл мэт бас бодогдох ажээ. 

	
IV

	Хүйтэрч эхэлмэгц Эмма унтлагын өрөөнөөс гарч намхан дээвэртэй гал түлэх зуухтай тасалгаанд суух болов. Эмма зөөлөн сандал тавиад цонхны дэргэд сууж байхад гадаа гудамжаар оршин суугчид зөрөлдөн явах нь үзэгдэнэ. 

	Леон өдөрт хоёр удаа контороос гарч «Алтан Арслан» гуанзанд ордог байв. Леоны алхаж гишгэх чимээг Эмма сонсмогц түүнийг өнгөрөхийг хүлээн урагш бөхийж тэр зүг ширтэнэ. Гэтэл үргэлж нэг янзын хувцастай тэр залуу эргэж харалгүй хөшигний цаагуур далд орон өнгөрдөг байв. Эмма зүүн гараараа шанаа тулан, оёж суусан юмаа өвдөг дээрээ алдан бодолд автагдан сууж байхад нь бүрэнхий болмогц өнгөрөх тэр залуугийн дүр Эммаг цочоодог байв. Эмма байн байн босох буюу хоолны ширээ зас гэж үглэнэ. 

	Оме үдийн хоолны үеэр тогтмол ирдэг байв. Гартаа юм барьсаар чимээ гаргахгүйн тулд маш аяархан гишгэсээр орж ирээд «Хамт олонд оройн мэнд дэвшүүлье» гэдэг үгийг л тогтмол давтан хэлнэ. Дараа нь ширээний ард нөхөр эхнэр хоёрын хооронд өөрийнхөө тогтмол суудаг сандал дээр суугаад эмчээс өвчтөн аль хэр байна гэж асууж шалгаах ба эмч түүнтэй мөнгө хөлсний тухай асууж зөвлөдөг байлаа. Цаашлаад сонинд юу гэж бичиж байгаа тухай сэдэвт ярианд орно. Оме урьдаас сониныг бараг цээжилсэн явдаг учир үг дараалан сэтгүүлчийн тайлбартай холбон, орон нутгийн сонин сайхан сайн муу үйл явдал зэрэг франц буюу хилийн чандад болсон бүх зүйлийг нэгд нэгэнгүй тоочин өгүүлдэг байв. Сонин хэвлэлийн талаар ярьж дуусаад зөөгчийн авчирч өгч байгаа хоол ямар болж вэ? гэдгийг асууж шалгаана. Заримдаа Оме өндөсхийж эзэн эмэгтэйд хамгийн аятайхан зөөлөн хэсэг махыг зааж өгөх буюу эсхүл зөөгч эмэгтэйд хандаж махтай хоол яаж хийх, юу түүнд холивол сайн болдог ер нь үнэртний зүйл, махан хоолыг амтлахын тулд хольцоонд нь хийх зүйл зэргийг яаж хэрэглэвэл таарахыг зөвлөж сургана. Омегийн толгойд байгаа элдэв төрлийн хоолны жорын тоо аптект байгаа янз бүрийн савны тооноос хавьгүй илүү. Оме чанамал жимс, жан цуу, амтат ликёр зэргийг хэнтэй ч зүйрлэшгүй чадамгай хийнэ. Тэр гэр аж ахуйн хэрэглэлийн дэлгүүрт шинээр хийгдсэн цахилгаан пийшин бүрийг андахгүй бөгөөд бяслагийг хиймэл аргаар хадгалах, муудсан архийг яаж хэрэглэдэг зэргийг хэнээс ч илүү мэдэх ажээ. 

	Найман цагт Жюстен өөрийн нь хойноос ирэхэд эмийн сангаа хаадаг байв. Ноён Оме түүнийг байн байн нэг л учиртайгаар хардаг байв. Ялангуяа тэнд зарц бүсгүй Фелисите байхад тэр сурагч нь докторын гэрээр орж гарах дуртай болсныг Оме аль хэдийн ажиглаж амжжээ. 

	— Манай жаал нэг юм сэдлээ дээ. Арай танай зарцад дуртай болсон юм биш байгаа? гэж эм найруулагч ярив. Гэтэл үнэн хэрэг дээрээ Оме Жюстенийг өөр утгаар зэмлэж, үг хаяж байгаа нь энэ ажээ. Тэр залуу ахмад настай хүмүүсийн үг яриаг чагнах дуртай аж. Жишээ нь ням гарагт амьтан цугласан үед хүүхдүүд бүрээсийг нь үрчийлгэн тийчилсээр сандал дээр унтсан хойгуур ноён Оме Жюстенийг зочдын өрөөнд дуудан ирүүлээд тэднийг хүүхдийн өрөөнд оруулж унтуул гэж тушаадаг байв. Тэгэхгүй бол Жюстен хэлснийг нь хийчхээд дэргэдээс нь салахгүй зогсоод байдаг зантай ажээ. 

	Ням гараг бүр зохиодог үдэшлэгт эм найруулагчийнд хүн цөөхөн ирнэ. Учир нь эзний хэл ам, улс төрийн үзэл нь дээд албаны хүмүүсийн дургүйцлийг төрүүлэн холдуулжээ. Харин нотариатчийн туслагч нэг ч үдэшлэгээс хожимддоггүй байв. Хонх дуугармагц тэрээр Бовари хатагтайг угтан уулзаж, хүзүүний ороолт гутлын гадуур өмссөн утсан бойтгийг тайлан авч эвтэйхэн газар тавьж үйлчилнэ. 

	Эхлээд тэд хөзрөөр гучин нэгийг тоглож байгаад дараа нь ноён Оме Эмматай экарте гэдэг тоглоом тоглоход Леон ар талд нь зогсоод Эммад зааж өгдөг байв. Леон түүний сандлын арыг түшин зогсоод самнасан үсний нь долгион бүрийг анхааралтайгаар ширтэнэ. Эмма хөзрөө хаях бүрд нь дээлийн баруун талын онгорхой энгэр нь дээш хөндийрөн сөхөгдөнө. Дээш нь босгон самнасан үснээс нь хар хүрэн өнгийн туяа ар нуруун дээр нь тусаад уруудах тутмаа бүдгэрнэ. Эммагийн дээлийн хормой хөөсрөн түмэн олон нугалаас гаргаж сандлын хоёр талаар унжин шаланд хүрэх бөгөөд Леон санамсаргүй тэр хувцасны аль нэгэн үзүүрт нь гутлаа хүргэчхээд хэн нэгэн хүний хөл гишгэсэн мэт цочсон байдалтайгаар ухардаг байв. 

	Хөзөр тоглож дуусаад эм найруулагч нь эмчтэй домино тоглов. Эмма хажуу тийш болж суугаад ширээ тохойлдон өөрийнхөө авчирсан хувцасны хэв маягийг харуулсан «Иллюстрасвон» сэтгүүлийн хуудсыг эргүүлж сууна. Леон Эмматай зэрэгцэж суугаад хоёул хамтдаа зурагт сэтгүүлийг үзэх зуур аль алиныгаа гүйцэд харахыг хүлээн хуудсыг аажим эргүүлнэ. Эмма шүлэг унш гэж байсхийгээд л гуйхад нь Леон шүлгийг аялан уншиж, хайр дурлалын хэсгийг заавал тод тогтуун хэлэхийг оролдоно. Гэтэл тоглоомын чимээ саад хийх ба ноён Оме тоглоомд сайн учир Шарлийг ямагт хожиж байгаа нь харагдана. Гурван зуу хүрмэгц тоглоомчид зуухны дэргэд налуу сандал дээр хажуулдаад дорхноо зүүрмэглэнэ. Модны нүүрс улалзаж данхтай цай хоосорно. Леон шүлгээ уншсаар л байна. Эмма түүнийг сонсонгуут гартаа хууртай бүжигчин зураатай дэнгийн бүрхүүл эргүүлэн сууна. Леон шүлэг уншихаа болиод унтаж байгаа хүмүүс рүү дохиогоор заана. Тэгмэгц тэд шивнэлдэн ярилцах бөгөөд тэдний яриаг чагнах хүнгүй учир яриа нь улам ч их амттай сонин болсон мэт санагдана. 

	Тэд ном, дуу байнга харилцан солилцож байхаар ярилцан тохирчээ. Бовари ноён хардана гэдгийг мэддэггүй болохоор айх зүйл төдий үгүй. 

	Шарль төрсөн өдрийнхөө баяраар хөх будгаар будаж, хүзүү нь хүртэл нь тоо бичсэн хачин гоё толгойг гэртээ авчирчээ. Энэ нь Леоны илэрхийлсэн хүндэтгэлийн тэмдэг байлаа. Тэрээр эм найруулагчийг улам ч их хүндэтгэх болж Руанд байхдаа хэлсэн захисныг нь хүртэл гүйцэтгэдэг ажээ. Сонирхолтой шинэ роман гарч, аршийн нударгыг түгээмэл болгоход Леон тэднээс Бовари хатагтайд зориулж худалдан аваад «Гургалдай» тэргэнд сууж үргэлж өвдөг дээрээ тавин аваачиж өгдөг байв. 

	Эмма цэцэгт сав тавихын тулд цонхон дороо тортой тавиур хийлгэхээр бэлтгэжээ. Леон мөн нэгэн адил цонхон дороо цэцэг ногоо бас тарив. Цэцэг усалж байх зуураа тэд бие биеэ харж зогсох нь тэдэнд таатай байдаг байв. 

	Хотын дотор нэг содон цонх байдаг. Тэр цонхоор хүн сүүдгэнэн харагдах нь олонтоо. Өдөр бүр үдийн хоолны дараа, ням гарагийн өглөөнөөс шөнө болтол тэнгэр цэлмэг сайханд тэр цонхны цаанаас ноён Бинегийн хатангир бие уран дархны машин дээр тонгойн ажил хийж байгаа нь үзэгдэнэ. Машины нэг янзын хүнгэнэх дуу «Алтан Арслан»-гийн тэнд хүртэл сонсогддог байв. 

	Леон нэгэн орой гэртээ ирэхэд нь хөвөөлдүүлэн цэцэг навч оёсон ноостой хилэн хивс тасалгаанд тавиатай байхыг ажлаа. Леон, хатан Оме, ноён Оме, Жюстен, хүүхдүүд, тогооч эмэгтэйг дуудан ирүүлээд ийм явдал гарснаа ярьжээ. Бүгд тэр хивсийг үзэцгээв. Эмчийн авгай юунд ийм үнэт бэлэг бэлэглэх бол оо вэ? Эгзэгтэй хэрэг юм даа. Эдний хооронд л ер бусын дотно харилцаа тогтож дээ гэж цөм бодов. 

	Хэл яриа гаргах сэжмийг Леон өөрөө гаргажээ. Леон сав л хийвэл Эмма царайлаг, дур татам ухаантай, зан сайтай гэх мэтээр ярьдаг байв. Тэр үгийг сонсож байсан Бине нэг удаа тэсэлгүй уурлан

	— Надад ямар ч байсан хамаа алга. Би тэр эмэгтэйг таних ч үгүй гэжээ. 

	Эммад сэтгэлтэй гэдгээ яаж хэлье дээ гэж Леон арга ядан амь тэмцэнэ. Эммад сэтгэлд нь эвгүй үг хэлж өөрөөсөө хөндийрүүлэх вий гэж болгоомжлохын зэрэгцээгээр зүрх зориггүй хулчгартаа санаа зовон ичиж, сэтгэлтэй мөртөө сэдэж хэлж чадалгүй яваадаа түүний дотор цухалдаж дэмий хоосон нулимс дуслуулна. Леон хатуу шийдээд захидал бичиж сууснаа тэр дор нь уран хаяж, эсхүл уулзах хугацаа дотроо тогтоосноо түүнийгээ бас хойшлуулна. 

	Юунаас ч буцах шинжгүй явж очоод тэр эмэгтэй байгааг үзмэгц зүрх алдан ухарна. Тэгтэл Шарль орж ирэнгүүт морин тэргэнд суугаад ойролцоо тосгоноор зугаалъя, дашрамд нь өвчтөнийг үзье гэдэг саналыг тавихад Леон түргэн гэгч нь зөвшөөрч гэрийн эзэнтэй салах ёс гүйцэтгэн гарч оддог байв. Эмэгтэйн нөхөр нь түүний салшгүй хэсгийн нэг биш юм гэж үү? 

	Гэтэл Эмма Леонд дуртай юу үгүй юу гэдгийг огт сонирхдоггүй байлаа. Хайр дурлал гэдэг нь хар үүл бүрхэн цахилгаан гялбан гэнэт аянга буухтай адил гэнэт ирдэг юм гэж Эмма бодно. Дурлал бол тэртээ тэнгэрээс шуугин ирж амьдралыг онгичин хийсгэж эргүүлэн хөрвүүлж мөрөөдлийг навч адил тасчин аваачиж, зүрхийг түмэн будилаанд оруулдаг шуурган салхи гэж тэр бодно. Усан хоолой бөглөрсөн үед тэгш дээвэр дээр борооны уснаас нуур үүсдэгийг Эмма мэддэггүйтэй адил суугаа байшингийн нь хананд гав гарсныг олж харалгүй нам тайван амьдарсаар байлаа. 

	
V

	Цас орж байсан хоёрдугаар сарын нэгэн ням гарагийн өдөр билээ. 

	Хотоос хагас модны зайтай газар барьж байсан цаасан нэхмэлийн үйлдвэр үзэхээр Бовари хатагтай, ноён Бовари, Оме, Леон цөм явцгаав. Эмийн сангийн эзэн зугаалгад өөрийн хоёр хүүхэд Наполеон, Атали хоёрыг дагуулж явав. Жюстен мөрөн дээрээ нарны халхавч бариад хоёр хүүхдийг харж явна.

	Энэ дурсгалт газраас хэрэгтэй гээд сонирхоод баймаар зүйл олдсонгүй. Элс чулуу овоолгоостой энэ өргөн талын энд тэнд нь зэв идсэн арзгар араат дугуй хэвтэхээс гадна олон тооны онгорхой цонх гаргасан дөрвөн давхар урт байшин байна. Байшин ч барьж дуусаагүй, онгорхой цоорхойгоор нь орой дээрх тэнгэр мэлтийнэ. Толгойтой сүрлийг бөөгнөрүүлэн боож модноос уясан нь салхинд гурван өнгөт туузаа хийсгэн савлах ажээ. 

	Оме энэ үйлдвэр ямар ач холбогдолтой болох тухай хана шал нь хэдий хэр зузаан зэргийг тайлбарлаад ноён Бинегийн хувийн хэрэгцээнд байдаг шиг хэмжих шугамгүйдээ Оме гашуудна. 

	Эмма эм найруулагчтай зэрэгцэн гараас нь сугавчлан үл мэдэгээр түүний мөрийг түшин явснаа алсад сүүдгэнэн, будант холыг нэвтлэн туссан нарыг ширтэв. Эмма дараа нь гэнэт толгой эргүүлэн Шарлийг ажиглавал малгай нь урагш тонгойн хөмсөг дарж, уруул нь чичгэнэн яваа нь түүний нүүрийг баргар эвгүй байдалд оруулсан үзэгджээ. Нуруу нь ч хүртэл эвгүй болсон мэт. Энэ хүний зан төрхөмдөө хүртэл бүх юманд шингэсэн мэт Эммад санагдав. 

	Шарлийг хараад эгдүү нь хүрч ядан явсан Эммагийн сэтгэл нь тун ч базаахгүй байв. Энэ үеэр Леон нэг алхмаар түрүүлсэн явж байв. Леон даарснаас болж нүүр царай нь минчийтлээ улайжээ. Цамцны нь захны цаанаас эрүү зангиа хоёрын хоорондоос хүзүү нь үл мэдэг цухуйна. Бөөгнөрсөн үсний дороос чихний хүрээ бултайна. Леоны үүл ширтсэн нүд тэнгэр тольдсон уулын нуурын уснаас илүү тунгалаг сайхан мэт Эммад санагдав. 

	— Чи хаа очих нь вэ! гэж хашхирсан эм найруулагч, хүүгийн зүг харайв. Хүү гутлаа цайлгах гэж шохойн дээр гүйн гарчээ. Аавд алгадуулсан Наполеон уйлж, Жюстен боодолтой сүрлээр гутлыг арилгав. Шохойг бүрэн арилгахын тулд хутга хэрэгтэй байсан тул Шарль авч явсан хутгаа өгөв. 

	Үгүй бас тариачин шиг хутга өвөртөлж явдаг байх нь ээ, гэж Эмма дотроо бодов. 

	Хүйтэн жавар жаварлахад бүгд дорхноо буцлаа. 

	Орой нь Бовари хатагтай айлдаа орон тоглосонгүй. Шарль гараад явсан хойгуур элдвийг Эмма эргэцүүлэн бодвол үзсэн харсан зүйлс тодын тод боллоо. Эмма орон дээрээ хэвтээд улалзан байгаа галыг алдалгүй ширтсэнд нэг гартаа тахир таяг бариад, нөгөө гартаа зогсоо зайгүй мөс шимж буй Атилиг барьж байсан Леон нүдэнд үзэгдэв. Леон гоё хар хүү шиг Эммад бодогдоно. Эмма бодолдоо түүнийг ширтлээ. Тэр нэгэн өдөр Леоны зогсож байсан байдал, хэлсэн үг, хоолойноос нь гарах дуу, биеийн бүх байдал ээлж дараалан санаанд оров. Эмма үнсэх гэж байгаа юм шиг уруулаа жорвойлгон 

	— Гоё доо гоё. Яахын аргагүй гоё залуу! Леон дурласан юм биш үү? Хэнд дурласан байж таарах вэ? Надад л биз! гэж өгүүлэв. 

	Хоромхон зуур бүх юм яахын аргагүй үнэн болж нүдний нь өмнө цувраад Эммагийн зүрх догдлон цохиллоо. Зуухны галын гэрэл дээвэрт тусан сүүмэлзэнэ. Эмма гэдрэг харж хэвтээд бүх биеэ зоргод нь тавьж санаа алдана. 

	Тэгээд зогсоо зайгүй санаа алдан, “Бүтдэг ч болоосой Яагаад бүтдэггүй билээ? Хэн саад хийх юм бэ?” гэнэ. 

	Шөнө дунд Шарль буцаж ирэхэд Эмма дөнгөж сая сэрсэн дүр үзүүлэв. Шарль хувцсаа тайлж байх зуураа ямар нэг юм хөдөлгөсөнд Эмма толгой толгой гэж ёолсноо, өнөөдрийн ням гарагийн үдэшлэг дээр сонин хачин юм болж өнгөрөв үү? гэж хэнэг ч үгүй асуув. 

	— Леон удаан суугаагүй тэр дорхноо буцсан гэж Шарль хариулав. 

	Эмма сонин юм сонссондоо тэсгэлгүй инээд алдаад дорхноо унтлаа. 

	Маргааш нь бүрэнхий болох үеэр шинэ маягийн хувцасны худалдаачин Лөрө ирэхэд Эмма угтан уулзав. Лөрө зальтай арга самбаа ихтэй худалдаачин ажээ. 

	Гаскони гаралтай Лөрө Норманд нутгийн хүн болж, өмнө зүгийн гавшгай хөдөлгөөнийг хошин заль мэхтэй хослуулан хэрэглэж чадах болжээ. Сахалгүй үрчлээст барзгар нүүр нь давхраат модны холтос шиг, жижиг хар нүдний зэвүүн өнгө нь буурал үсний туяанд улам ч тодорно. Өмнө нь юу хийж явсан хүн болохыг хэн ч үл мэднэ. Нэг хэсэг нь түгээгч явсан гэхэд нөгөө нь Рутод юм солигч явсан гэлцэнэ. Лөрө цээжээр тоог бодохдоо маш бэрх чадалтай хүн учир ноён Бине хүртэл үнэхээр гайхдаг байсан нь жирийн хэрэг биш ээ. Бусдын ам хамар луу орохоо шахсан энэ хүн үргэлж хэн нэг хүнд нахилзан тонголзох буюу аль нэг амьтныг урьж бүжиглэх гэж байгаа байдал түүний яс маханд нь шингэжээ. 

	Босго алхангуут малгай авч өлгөөд ногоон цаасан хайрцагтай юмаа ширээн дээр тавьж, өдий болтол эрхэм хатагтайн санаанд тохирмоор тусламж үзүүлж худалдаа хийгээгүй явсны түмэн бурууг хүлээн нахилзана. Түүний өөдгүй муу мухлаг ийм сайхан эмэгтэйн анхаарал яахан татаж чадах билээ гэнэ. Лөрө сайхан эмэгтэй гэдэг үгийг улам ч хичээнгүйлэн тод өгүүлэв. Долоо хоногтоо л хот ордог болохоор хатагтайг дөнгөж хэлмэгц л Лөрө түүнд ор дэрний цагаан хэрэгсэл, оймс, гэр орны ойр зуурын хэрэгцээт зүйл сүүлийн үеийн маяг хэлбэрийн хувцас авч ирж өгөх бололцоотой ажээ. Хамгийн нэрд гарсан худалдаачидтай тэр танил холбоотой «Ах дүү гурав», «Алтан сахалт», «Араатан төрхт»-өөс асуувал түүнийг хүн болгон таван хуруу шигээ танина. Гэнэтийн учралаар олдсон барааны дээжээс өнөөдөр хатагтайд үзүүлэхээр тэр ирсэн гээд цаасан хайрцгаас өдий төдий оёмол зах гаргаж үзүүлэв. Бовари хатагтай авчирсан зүйлийг ажигласнаа

	— Надад юу ч хэрэггүй гэж хэлэв. 

	Тэгтэл ноён Лөрө гурван алжир ороолт, нэлээд хэдэн хайрцаг англи зүү, сүрлэн шаахай, хоригдлууд коксын самрын хальсаар хийсэн өндөг суулгадаг дөрвөн хундага зэргийг гаргалаа. Лөрө гараараа ширээ тулан хүзүү урагш сунган, бүх биеэр зүтгэж, нэг эдлэлээс нөгөөг ажин буй Эммаг салалгүй ширтэв. Ноён Лөрө сунган дэлгэсэн ороолтыг хумсаараа тоос арчиж буй мэт илбэхэд торгон бараа шижигнэн дуугарч түүний туяат өнгө үдшийн бүрэнхийд сүүмэлзэн харагдаж байлаа. 

	— Энэ ямар үнэтэй вэ? 

	— Үнэ гээд байх юм байхгүй. Юу базаах вэ? Та бидэнд хэд гурвын илүү дутуу нь ч яамай гэж худалдаачин хариулав. 

	Эмма түр зуур бодсоноо юу ч худалдаж авалгүй, харин худалдаачинд талархал илэрхийлсэнд, худалдаачин ажиг ч үгүй

	— Яах вэ! яах вэ! Тохиролцох өдөр бишгүйдээ л гарна. Би өөрийнхөө эхнэрээс бусад бүх эмэгтэйчүүдтэй арга зүйгээ олоод байдаг хүн гэв. 

	Эмма инээмсэглэв. 

	— Би мөнгөний хойноос санаа зовдог хүн биш ээ. Танд хэрэгтэй гэсэн цагт би мөнгө өгсөн ч чадна гэж Лөрө ажиг ч үгүй тайван ярилаа. 

	Эмма гайхсан маягаар дуу алдахад

	— Үнэн шүү, үнэн! Хэрэгцээтэй гэвэл би танд дорхноо мөнгө олоод өгнө надад та итгэж болно шүү гэж Лөрө аяархнаар түргэн гэгч нь ярилаа. 

	Дараа нь Лөрө «Франс» гэдэг кофе цайны газрын эзэн, одоогоор ноён Боварид эмчлүүлж байгаа өвгөн Тельегийн биеийн эрүүл мэнд ямар байгааг асууж сонирхов. 

	— Өвгөн Телье яасан юм бэ?... Байшин доргитол ханиадаг хүн байсан юм. Гоёж гангалахаас буцдаггүй эр ээ. Залуудаа шуугиулж явсан эр билээ. Түүн шиг хүмүүс сэтгэл ханахыг мэддэггүй юм даа эрхэм хатагтай минь. Архинаас л сүйрсэн хүн дээ. Гэсэн ч хуучин танил тонилоод өгөх шиг харамсалтай юм байхгүй байх аа. 

	Хайрцгаа боонгуут Лөрө, Бовари ноёноор эмчлүүлдэг хүмүүсийн талаар тоочиж эхэлнэ. 

	— Цаг агаараас болж элдэв өвчин үүсдэг юм даа. Миний бие ч гэсэн сайн биш. Би даруйхан ирж ноён докторт биеэ үзүүлнэ. Нуруу өвддөг болсон. Бовари хатагтай минь баяртай. Хэрэгтэй гэсэн цагт таны мэдэлд ирэхэд бэлэн байна. Гүнээ таныг хүндэтгэе гэж Лөрө цонхоор бүрхэг тэнгэр харан хэлээд гарав. 

	Энэ үгийг хэлсэн Лөрө аяархан хаалга хаагаад гарч одлоо. 

	Эмма хоолоо өрөөнд аваачиж өг гэж захиалаад галд ойртон суулаа. Эммад идэж байгаа хоол нь амттай болсон мэт санагджээ. 

	«Би зөв юм хийлээ» гэж Эмма хүзүүний ороолтын тухай бодов. 

	Гадаа шатаар хөлийн чимээ гарч Леон айсуй. Эмма бушуухан босон харайж авдар савнаас даавуу авч өвдөг дээрээ тавилаа. Леон орж ирэхэд их ажилтай хүн мэт сууж байгаа харагдана. 

	Тэдний хооронд яриа тийм ч шуурхай эхэлсэнгүй. Леон яриад эхлэхэд Эмма дундаас нь яриаг тасална. Гэтэл Леон зориг нь мохож, яриагаа цааш нь үргэлжлүүлж үл чадна. Леон зуухны ёроолд намхан сандал дээр сууж зааны ясан гэрээр оролдоно. Эмма оёж байгаа юмандаа анхаарлаа хандуулан шуурхайлан оёж, юу ч ярилгүй сууна. Леон ч гэсэн Эммаг дуугүй байх тутам үг дуугарахыг зүрхэлсэнгүй. 

	«Өрөвдмөөр жаал байна даа» гэж Эмма дотроо бодов. 

	«Би түүнийг гомдоосон юм гэж үү?» хэмээн Леон өөрөө өөрөөсөө асууна. Леон хамаг хүчээ шавхаж байж зориг гаргаад удахгүй өмгөөлөгчийн ажлаар Руанд очно гэж хэлэв. 

	— Танай захиалга дууссан байна. Дахин сунгах уу? 

	— Хэрэггүй гэж Эмма хариулав.

	— Яагаад? 

	— Яагаад гэвэл... гэснээ Эмма уруулаа хазан урт бор утас хөвүүллээ. 

	Эммагийн энэ ажил Леоны сэтгэлд таалагдсангүй. Эмма үргэлж хуруугаа зүүнд хатгуулаад байх шиг түүнд санагдана. 

	Леон гоё сайхан үг хэлмээр санагдсан боловч зориглож хэлсэнгүй. 

	— Та тэгээд орхиж байгаа юм уу?... гэж Леон дахин асуухад

	— Юу? Хөгжмөө юу? Тэгэхээс өөр яах вэ дээ, бурхан минь? Гэр орны ажил хийхээс гадна нөхрөө асарч халамжлах хэрэгтэй. Энэ мэтийн чухал ажил хаа мундах вэ? гэж Эмма сэргэлэн дуугаар ярилаа. 

	Эмма цагаа харвал Шарль цагаасаа хожимджээ. Эмма нөхөртөө санаа зовсон байдал үзүүлнэ. 

	— Шарль шиг буянтай сайн амьтан хаа байх вэ! гэж Эмма хэд дахин давтан хэлэв. 

	Нотариатчийн туслагч Шарлийг ихэд хүндэтгэдэг ажээ. Харин Эммад, нөхөртөө хайртай болсонд Леон зэвүүцэв. Тэгээд ч ам хоосон суусангүй. Шарлийг шагшран магтлаа. Ялангуяа эм найруулагч, Шарлийг их сайшаадаг гэв. 

	— Шарль гарцаагүй сайн хүн! гэж Эмма өгүүлэв. 

	— Яриад яах вэ? гэж Леон хариулав. Тэр хоёул хоёулаа өөдгүй гээд дооглож инээж байсан Оме авгайн тухай хөөрөлдлөө. 

	— За гайхах юу байх вэ? Жинхэнэ гэрийн эзэгтэй олон хүүхдийн эх хүн чинь гоёж гангалахыг боддоггүй юм шүү гэж Эмма хэлэв. Дахин чимээгүй боллоо. 

	Энэ өдрөөс хойш юм бүхэн өөрчлөгдлөө. Эммагийн үг яриа, зан төлөв ондоо боллоо. Гэрийн ажил хөөцөлдөөд тун зав муутай. Сүмд тогтмол мөргөнө. Зарц эмэгтэйд шаардлага багагүй тавина. 

	Берте охиноо тэжээгчийнхээс гэртээ авч ирлээ. Зочид ирэхэд Фелисите, тэр нялх охиныг авч ирж, Эмма эхэд нь өгнө. Эмма охиноо нүцгэлэн бие бялдрыг нь гаднын хүмүүст үзүүлнэ. Эмма охиндоо тун хайртай. Охин нь түүний зугаа, аз жаргал, хайр халамж, цэнгэл ажээ. Охиндоо хайртайг нь харвал «Парисын Марийн сүмд» гардаг эхтэй тун адил.

	Шарль гэртээ ирэхэд нойтон гутлыг нь гал түлсэн зуухны өмнө хатаасан байдгаас гадна хантаазанд нь дотор хийж оёсон, дотуур цамцны товчийг нэгд нэгэнгүй хадсан, гэр зуур өмсдөг хувцсыг нямбайлан эвхэж хураасан байдаг байлаа. Энэ бүхэн нь сэтгэлд тун ч таатай ажээ. Эмма зугаалгад явахдаа урьдын адил ярваганахын оронд эелдэг зан гарган нөхөртөө наалдана. Эмма Шарлийн үгнээс ер зөрөхөө байлаа. Хэлсэн болгоныг нь шууд хүлээн авч захирагдана. Шарль хоолны дараа сэтгэл хангалуун тослог нүд гарган, гэдэс дээрээ гараа тавин хэвтэхэд хөөрхөн охин хивсэн дээгүүр мөлхөөд ханилсан эхнэр нь суудлын араас өнгийж, магнайг нь үнсэн таалдаг боллоо. 

	Энэ бүхнийг хараад Леон өөрийн эрхгүйгээр

	«Хачин юм аа! Ингэж суугаа эхнэрийн сэтгэлийг яаж татах вэ дээ» гэж боджээ. 

	Эмма зан сайтай, илүү дутуу зангүй учир Леонд оролдоод ч ашиг олмооргүй найдвар багатай юм шиг санагдав. 

	Леон мөрөөдлөө боож зогсоогоод Эммаг тэнгэрт тултал хүндэтгэн өргөмжлөх боллоо. Эмма ерийн нэг эмэгтэй биш, бусдаас онцгой шинжтэй, хурмастын жигүүртэн шувуудын далавч ургасан адил аяндаа хөрст газраас хөндийрч хөх тэнгэрт хөөрөх мэт санагдана. Леон энэ эмэгтэйд хөндий цэвэр ариун хайртай болжээ. Ийм хайрын сэтгэл аж төрөхөд саад тотгор болдоггүй билээ. Амьд насанд ховор тохиолдох ариун хийсвэр энэ хайр зовлонг туулж золтой явахад дөхөм үзүүлдэг нь дамжиггүй. 

	Эмма эцэж тураад, хацрын улаан туяа арилж, царай нь цонхийжээ. Байнгын амарлингуй юм шиг чимээгүй энэ бүсгүй хөөрөн нисэх адил алхаатай, урт хар үстэй, бүлтгэр том нүдтэй, эгц шулуун хамартай. Эмма ахуй амьдралд арай хүрч ядан аливаа нэг дээд тэнгэрийн явдалтны авир занг шингээсэн мэт аж төрнө. Туйлын уйтгартай дуугүй, уян зөөлөн урамтай даруу зантай энэ эмэгтэйд арцны үнэр ханхалсан хүйтэн сүмтэй адил хүний биеийг зэвүүцүүлэх шинж төрх бас бий. Эммагийн энэ байдлыг хэн ч үгүйсгэж эсэргүүцэж чадахгүй. Эм найруулагч Эммагийн тухай өгүүлэх нь:

	— Аргатай эмэгтэйн нэг энэ мөн. Албаны хэрэг хөтөлж байвал тохирох авиртай даа гэжээ. 

	Эмэгтэйчүүд Эммагийн нарийн нямбайг, өвчтөнүүд эелдэг зөөлнийг, ядуучууд хайр халамжтайг нь гайхна. 

	Гэтэл Эмма ханахгүй шуналтай, үзэн ядах үзэлтэй, үй олон шинжтэй. Өмссөн хувцасны нь цаана өвчтэй зүрх цохилох авч үнэн учрыг үг хэл нь цухуйлгалгүй нуудаг. Эмма Леонд хайр дуртай тэгээд ч хүн амьтангүй газар очиж түүний царай зүсийг ажин сэтгэл хангах мөрөөдөлтэй. Леон хүрээд ирэхэд хий мөрөөдөл нь эцэс болно. Леоны алхааг сонссон Эмма цочихоос гадна нүүр учирмагц сэтгэлийн догдлол тайвширч тоймгүй их гайхах бодол төрснөө уйтгар гунигаар төгсөнө. 

	Оролдоод юм бүтэхгүй итгэл найдвараа алдсан Леон чухамдаа тэр эмэгтэй гараад явсан хойгуур нь суудлаасаа босон харайж цонхоор араас нь ширтэн зогсдогийг мэддэггүй ажээ. Леоны явж байгааг хараад догдолдог Эмма түүний нүүр царайны байдлыг ажин ширтэнэ. Эмма Леоны өрөөнд яваад орохын тулд шалтаг олох гэж элдэв зүйлийг сэдэж сууна. Эм найруулагчийн авгай энэ Леонтой нэг байшинд суудаг мөн азтай яа гэж Эмма атаархана. Эммагийн бодол байнга Леоны суугаа байшингийн дээгүүр эргэлдэн байх нь сувгийн усанд ягаан савар, цагаан далавчаа угаахаар «Алтан Арсланг» харуулдан эргэлдэх тагтаа шувуутай юутай адил билээ. Эмма дурласнаа ухамсарлаад сэтгэлээ улам нууж, хайрын хүчийг аль болохоор бууруулах оролдлого хийв. Леон үүнийг нь тааварлаж, мэдвэл Эмма баярлах байв. Эммагийн бодолд тэр хоёрын ойртоход саад хийж болох элдэв зүйл байгаа эсэхийг төсөөлөн бодов. Сэтгэлийн ядрал, айх ичих энэ бүхэн нь Эммагийн сэтгэлийг аргамжина. Эммад Леоныг дэндүү эрт түлхэн холдуулсан учир горьдлого тасарсан мэт санагджээ. Гэтэл «Би үнэнч эмэгтэй» гэдэг санаа түүнд бахархах сэтгэлийг төрүүлнэ. Тольд дүрээ харахад буруу ажил хийсэн нь ил болж, бахархал нь цөхрөлөөр солигдов. 

	Сэтгэлийн дуудлага, мөнгөний шунал, мөрөөдлийн ядаргаа эд бүхэн Эммад нийлэн сүрхий зовлон төрүүллээ. Эмма түүний тухай бодохгүй байж үл чадна. Сав л гэвэл бодолд тэр нь ороод ирнэ. Шалтаг олдмогц сэтгэл нь зовуурьтай болно. Хоол эвгүйхэн аваад өгөх, хаалга дутуу хаахаас болж уур нь хүрнэ. Хилэн бараа байхгүй гэж зовох, хүссэн нь биелэхгүй зовлон болох, орон гэр нь зай чөлөө багатай санагдах явдал Эммад бишгүйдээ тохиолдоно. 

	Шарлийн эхнэрийнхээ сэтгэлийн зовлонг тааварлаж мэдсэн шинжгүйд дотор нь улам цухалдана. Эхнэртээ жаргал олгосон гэж Шарль боддог байхад Эмма түүнийг худал, өөдгүй хүний зан гэж уцаарлана. Хэний төлөө Эмма ингэж үнэнч сэтгэл гарган амьдарч байна вэ? Гэтэл тэр этгээд аз жаргалд нь саад хийж, аливаа замыг нь боогдуулан зовоож байгаа хэрэг үү? 

	Эмма элдэв гомдлоос хуралдсан дургүйцлээ түүнд ноогдуулаад, энэ бодлоос ухрах хүсэл төрөх болгонд дотор нь эвгүйцнэ. Адаг сүүлд нь сэтгэлийн түгжигдмэл байдалд орлоо. Эмма туушгүй болсондоо гомдоно. Ахуйн уйтгарт байдал хөрөнгийн мөрөөдөлд оруулж, ханилсан нөхрийн хайрлах тутам хөндийрч завхайрмаар санагдах болов. Эмма Шарльд сайн зодуулбал шалтаг олж үзэн ядаж өшөө хонзон авмаар санагдана. Заримдаа санаанд аягүй зүйл бодогдоод айлгана. Гэсэн ч инээд алдан, жаргалтай гэдэг үг сонсон, үнэн хэрэгтээ цэнгэлтэй байна гэж бодоод бусдыг хуурч явах боллоо. 

	Ингэж хуурамч сэтгэл гаргаж явах нь түүний сэтгэлийг улам ч бачимдуулан, ойг гутаана. Эмма Леонтой нийлээд эндээс зугтан холын холд очоод хувьхан заяандаа жаргахыг нэгэн үе хүсэвч түүний зэрэгцээгээр ёроолгүй гүн зовлон өмнө нь харанхуйлан байх шиг бодогдов. 

	Тэр надад дурлахгүй байгаа шүү дээ. Би яах билээ? Хэн надад тус болж зугаа цэнгэлд учруулах бол оо? гэж Эмма бодно. 

	Эмма тэнхээ чадлаа алдаад ам ангайлган агаар залгилж эхэр татан уйлахад, нулимс хацрыг даган урсана. 

	— Та юунд нөхөртөө хэлдэггүй хүн бэ? гэж Эммагийн муужрахыг харсан зарц эмэгтэй хэлэхэд

	— Мэдрэлийн өвчин юм. Шарльд бүү хэлээрэй сэтгэлийг нь зовоохын нэмэр гэж Эмма хариулав.

	— Та чинь Болегийн загасчин өвгөн Герений охинтой адил болсон хүн юм аа. Би танайд ирэхээс өмнө түүнтэй Дьеппд танилцсан юм. Тэр охин үргэлж уйтгар гунигтай явдаг сан. Заримдаа үхсэн амьд нь ялгагдахгүй болдог байлаа. Толгойд нь манан татах шиг болоод унахад эмч, лам нарын хэн нь ч тус хүргэж чаддаггүй байв. Дотор нь хэт давчдаад ирэхэд тэр охин далайн захад гүйн очиж газар тэврэн уйлж байхыг гаалийн байцаагч нэг бус удаа харсан билээ. Тэгж явтал хүнтэй суугаад хурим хийсэн байна. Хуримын дараа зүв зүгээр болсон гэлцдэг гэж зарц өгүүлэв. 

	— Би хуримын дараахнаас л ийм өвчтэй болсон гэж Эмма хэлэв. 

	
VI

	Нэгэн орой Эмма онгорхой цонхны дэргэд сууж цэцэрлэгч Лестибудуа бут модны орой тайрч байхыг харжээ. Тэгээд цэцэрлэгч явсны дараа үдшийн мөргөлийн хонх цохилов. 

	Усны шувуу гангар гунгар донгодож, ургамал ногоо хуримын бүсгүй мэт урган цэцэглэж байсан хаврын сайхан дөрвөн сар билээ. Намаг шалбаагийн дундуур нарийхан голын угалз сийлэн жирэлзэх нь амралт зугааны байрнаас харахад аятай сонин. Навч үгүй царс модны хоорондуур хөөрсөн оройн манан сүүдгэнэн бүгэлзсээр мөчрийн дээр багсайх цэцгийг үнсэн таалах ажээ. Тэртээ алсад мал бэлчиж үзэгдэх авч мөөрөлдөх шуугих чимээ огт сонсогдохгүй байна. Зогсоо зайгүй хүнгэнэн байгаа хонхны чимээ агаар мандалд аялан түгсээр байв. 

	Энэхүү жигд чимээнд Эмма тэртээ багын байдал, сүмд сууж байснаа дурсан савав. Эммагийн бодолд өндөр тавиурт цэцэг, баганат хамгаалагчдын өндөр гэрэлт суудал аяндаа орлоо. Эмма урьдын адилаар зэрэглээ урт цагаан, зарим газраа хар гэзэгтэй ороолдох, бөхийсөн олон тооны хөшөөний дунд орох хүсэл төрөв. Ням гарагийн мөргөлийн дараа Эмма сүмийг ёроолоос аваад баганын ханыг дамжуулан дээш ширтэхэд Марк дагинын дүр үзэгдэв. Эммагийн сэтгэлд бишрэх хүсэл төрөв. Салхинд хийсэн яваа хамхуул шиг хүч чадалгүй болжээ гэж Эмма өөрийгөө бодно. Эмма дахин сүмд очлоо. Хүсэж байгаа бүхнийг хангах, хамаг зовлонг ул үндэсгүй арилгах зүйл байвал түүнд бүхнээ зориулахад Эмма бэлхэн байв. 

	Саяхан дуганаас буугаад явж байгаа Лестибудуа талбай дээр Эмматай дайралдлаа. Энэ хүн ажил хийж байснаа орхиод хонх цохиж мөргөлд дуудаад дахин нөгөө ажлаа үргэлжлүүлдэг байлаа. Үүнээс гадна эрэгтэй хүүхдийг цагаас нь өмнө хичээлд цуглуулна. 

	Хүүхдийн зарим нь оршуулгын хавтгай чулуун дээр бөмбөг тоглоно. Бусад нь хашаа зайдагнан хөлөө санжгануулж, захын хүүр жижиг хана хоёрын хооронд ургасан өндөр халгайн оройг өшигчиж байв. Энэ нь хүүрийн газрын цорын ганц ногоон талбай байлаа. Цаашилбал үргэлж шүүрддэг боловч тоос дараатай байдаг чулуун тавцангууд үргэлжилнэ. 

	Эрэгтэй хүүхдүүд хөлдөө шаахай өмсөөд, хүүрийн чулуун дээгүүр тэдэнд зориулсан шал мэт гүйлдэн шуугилдахад хонхны хүнгэнэх чимээ сонсогдохоо байна. Үзүүр нь газар шүргэсэн дээснээс угзчихаа байхад түүнийг даган хонхны дуугарах чимээ бас багасна. Шувуу хурдлан агаар зүсэж ниссээр өндөр оройд шаргалтан байгаа үүрэндээ очиж сууцгаана. Сүмийн гүнд дэн асаж, алсаас тосон дэнгийн дөл гөлгөнөн сүүдгэнэж хийд дүүжлээстэй юм шиг санагдана. Нарны гэрэл урт зурвас татан туссанаас болж хажуугийн өнцөг булан бүр улам сүүдэртэн харанхуйлна. 

	— Гэлэн хаа байна вэ? гэж Бовари хатагтай, гартаа юм бариад эргүүлэн хийх зүйл олж ядан зогссон хүүгээс асуув. 

	— Гэлэн гуай одоо ирнэ гэж хүү хариулав. 

	Ламын байшингийн хаалганы дуу гарч босгон дээр хамба Бурнизьен үзэгдэв. Хүүхдүүд бөөгнөрөн хуйларч сүм рүү гүйлдлээ. 

	— Дүрсгүй гэдэг нь! Шуугилдахаас ондоо юу ч мэддэггүй! гэж лам үглэв. 

	Лам бөхийж унасан туссаныг өөд нь татав. 

	— Хүндэтгэх зүйл гэж эдэнд байхгүй!..  

	Энэ үеэр лам Бовари хатагтайг олж харав. 

	— Өршөөгөөрэй, би таныг таньсангүй, гэж лам хэллээ. 

	Лам газраас авсан зүйлээ өвөрлөөд хоёр хуруугаараа том түлхүүр гогцоолдоод зогсов. 

	Жаргаж байгаа нарны гэрэл ламын яг нүдэнд тусаж өмссөн хувцас нь нарны туяанд үл мэдэг тодрон үзэгдэнэ. Олон товчтой энгэрийг нь даган өөх, тамхины толбо харагдах бөгөөд доошлох тутам, улам ч хир буртагтай болно. Лам хоол идсээр удаагүй учир ихэд амьсгаадан зогсоно. 

	— Таны бие ямар байна? гэж лам асуув. 

	— Муу. Би зовуурьтай байна гэж Эмма хариулав. 

	— Би бас өөдгүй. Дулааны эхний өдрүүдэд бие сулардаг байна шүү! Яая гэх билээ! Хүн зовохын тулд төрдөг юм гэж бурхан багш сургасан байдаг. Ноён Бовари таны бие муу байгааг хараад юу гэх юм бэ? гэж лам ярив. 

	— Юу ч гэдэггүй гэж Эмма дургүй байдлаар мөрөө хавчин хариулав. 

	Гэмгүй царайлсан лам гайхсан маягтайгаар

	— Юу гэнэ ээ? Эм бичиж өгөхгүй байна уу? гэж дуу алдав. 

	— Түүний эм надад хэрэг байхгүй! гэж Эмма ярилаа. 

	Лам энэ зуур сүмийн доторх хүүхдийг харвал хүүхдүүд сөгдөн нэг нэгийгээ түлхэн унагаана. 

	— Би нэг юм мэдэх гэсэн юм аа... гэж Эмма дахин хэлэв. 

	— Наблудэ! За чи тэгж бай! Чихийг чинь тасална шүү! гэж лам ууртайгаар хэлээд дараа нь Эммад 

	— Модчин Будэгийн хүү энэ! Эх эцэг нь баян учир хүүгээ эрхлүүлэх юм. Уг нь авхаалжтай, залхуурахгүй байвал сайн сурагч болж магадгүй. Заримдаа тоглоод түүнийг Наблудэ гэж дууддаг. Хи Хи! зүгээр суух гэж ер байхгүй... Би саявтар эзэнд нь хэлсэн... Инээж байна билээ... Бовари ноёны бие сайн уу? 

	Эмма бодвол түүний үгийг сонссонгүй. 

	— Урьдын адилаар зүтгэсээр байгаа биз дээ! Бид хоёр шиг ажилсаг хүн манай нутагт байхгүй. Бовари, хүний бие эмчилдэг байхад би хүний сүнс тайтгаруулдаг юм гэж лам инээд алдан хэлэв. 

	Эмма түүнийг шүтсэн нүдээр ширтэв. 

	— Та ч зовлон болгоноос ангижруулдаг хүн л дээ гэж Эмма хэлэв. 

	— Хатагтай минь та битгий тэгж ярь! Би саяхан үнээ малын хэргээр Ба-Диовиль ороод ирлээ. Малтай байх зүгээр суулгахгүй бас хэцүү юм даа!.. Та уучлаарай! Би хүүхэдтэй хэдэн үг солиод орхиё. Лонгмар, Будэ! Та хоёр зүгээр байх уу үгүй юу! Аа! 

	Лам сүмийн зүг ухасхийн гүйв. Энэ үеэр хүүхдийн зарим нь бичээчийн сандал ширээнд хүрсэн, бусад нь мөргөлийн байр онгойлгосон, хамбын суудал өөд мөлхөж байх нь үзэгдэв. Лам гэнэт тэднийг багалзуурдаж аваад дээш өргөн шал дээр чулуу шиг шидэв. Лам Эмма дээр буцаж ирээд шүдэндээ том нусны алчуур зууж зангиаг нь тайлах зуураа

	— Хөөрхий ядуу тариачид! гэв. 

	— Зөвхөн тариачдаар хязгаарлагдаагүй өөр бусад зовсон улс байна шүү дээ гэж Эмма хэлэв. 

	— Туйлын зүйтэй. Жишээлбэл хот газрын ажилчдын байдлыг аваад үзсэн ч ил байна. 

	— Үгүй үгүй!..  Тэд биш... 

	— Та өршөөгөөрэй. Би тэднийг андахгүй. Ямар ч гэм хоргүй энгийн ядуу эхчүүдэд гол зогоох талх олдохгүй байхыг ч харсан юм. 

	Эмма уруул чичгэнүүлэн үл зөвшөөрсөн шинжтэйгээр

	— Ламбугай тэр талхтай улсууд гайгүй л дээ! Тэгэхдээ... 

	— Өвлийн түлш үү? гэж лам асуув. 

	— Түлш юу ч биш! 

	— Та юу хэлнэ вэ? Хүн дулаан, цатгалан суувал тэгээд л... 

	— Бурхан минь! Бурхан минь... гэж Эмма санаа алдав. Лам санаа зовсон шинжтэйгээр Эммад ойртон очоод

	— Таны бие муу байна уу? Энэ ч хоол ундных л байх! Бовари хатагтай та гэртээ хариад аяга юм уу, эсхүл хүйтэн чихэртэй ус уувал зүгээр болно гэжээ. 

	— Яах юм бэ? 

	Эмма одоо гэнэт нойрноос сэрсэн мэт бага зэрэг тайвшрав. 

	— Та толгойгоо бариад байхлаар би толгой чинь эргэж дээ гэж бодсон юм. Мартсанаас та нэг зүйл надаас асуух гэл үү? Юу вэ? Би ер санахгүй байна гэж лам гэнэт ухаарав. 

	— Би юу? Зүгээр... зүгээр... гэж Эмма хариулав. 

	Эммагийн гүйлгэнэх нүд яах учрыг үл олон урт нөмрөгт өвгөнийг ширтэв. Хоёул яахаа мэдэхгүй нэг нэгийгээ харлаа. Тэгээд лам Эммад

	— Та намайг өршөөгөөрэй. Албан ажил хамгийн чухал байдаг юм. Би хэдэн дүрсгүй хүүхдээ юманд сургахыг эрмэлзье. Мөд шалгалт болно. Эдэнд мэдсэн зүйлгүй байна. Гэсэн ч бурхан багшийн хүү, өөрөө аварч өршөөх биз дээ. Авралт зүг рүү нь бушуу явуулах сан гэж бодох юм. Танд эрүүл энхийг ерөөе. Ноён Боварид мэнд дамжуулаарай гэв. 

	Лам хаалганд тулаад мэхийн ёслоод сүм рүү далд оров. 

	Эмма тэр ламыг нүднээс далд ортол нь ширтэн xapcaap зогсоно. Лам гараа салаавчлаад толгойгоо хажуу тийш бөхийлгөх гэж зэргэлдээ хоёр сандлын хоорондуур гишгэж ядан явах ажээ. 

	Эмма тэнхлэгт хөшөө мэт гэнэт эргээд гэрээ зүглэв. Эммагийн чихэнд ламын бүдүүн хоолой, хүүхдийн жингэнэх дуу хоногшсон хэвээр. 

	— Чи христиан уу? 

	— Тийм ээ, би христиан сүсэгтэн. 

	— Христиан сүсэгтэн гэж хэнийг хэлдэг юм бэ? 

	— Христиан гэж энэ бишрэлийн нууцад шүтэн сөгдсөн хүнийг хэлдэг юм. 

	Эмма хашлага модноос барьсаар явж өрөөний босго алхмагцаа түшлэгт зөөлөн сандал дээр унан тусан суув. 

	Нарны сүүмгэр гэрэл цонхоор тусна. Гэрийн доторх сандал ширээ хуучин янздаа. Гэрэл гэгээ муутай газар харанхуй татан бүрэлзэнэ. Хананы цаг чаг чаг цохилсон хэвээр, тайван тэнүүн бөгөөд гагцхүү Эммагийн сэтгэл түгшээд нэн ч зовлонтой ажээ. Цонх, ажлын ширээ хоёрын хооронд нэхмэл бойтогтой охин Берте биеэ саатуулж байснаа мөлхөн дөхөж эхийн хормойноос чангаан эрхлэх гэтэл

	— Хол бай! гэж гарыг нь цааш болгож Эмма хэлэв.

	Охин дахиад удалгүй эхийн хөлд ойртон очоод булцгар жаалхан гараараа эхийн өвдөг түшин, том бүлцгэр цэнхэр нүдээр дээш ширтэхүйеэ амнаас савирсан шүлс нь эхийн энгэрийн торгон хормой дээр дусална. 

	— Хол бай л даа гэж эх дотроо үглэв. Эхийн зэвүүн царайнаас айсан охин орилох нь сонсогдоно. 

	— Чи зайлна уу үгүй юу! гэж түүнийг тохойгоор түлхэн Эмма хэлэв. 

	Охин Берте халтиран унахдаа гоёлын зэсэн эдлэл мөргөн хацраа шалбалсанд цус гарав. Эмма охиныг сандран босгож, дохионы хонх дарахын хамт ядарч доройтсон дуугаар зарц охиныг дуудаад, өөрийгөө бас хараана. Энэ үеэр Шарль ирлээ. Тэрээр гэртээ хоол идэхээр ирсэн байжээ. 

	— Чи хар даа. Охин унаад хацраа гэмтээлээ гэж Эмма тайван маягтайгаар хэлэв. 

	— Охин сүртэй гэмтээгүй байна. Бүү зов гэж Шарль эхнэрээ тайтгаруулаад шарх боодог юм авч ирэхээр гүйж одов. 

	Бовари хатагтай гал тогооны өрөөнд оролгүй өрөөндөө үлдээд ганцаараа хүүхдээ харахаар шийджээ. Эмма охиноо унтахыг хараад санаа зовохоо байв. Эмма өөрийгөө өөдгүй жижиг зүйлээс болж айж сандардаг явц муутай хүн гэж зэмлэхийн хамт уян сэтгэлтэй боллоо гэж зэмлэв. Берте охин тийчлэхгүй нам унтсанд ажвал цаасан хөнжил нь үл мэдэг амьсгааг даган хөдөлж байлаа. Аньсан нүдний буланд бөөн нулимс хуралджээ. Үе үе эргэлдэх нүдний хараа үзэгдэнэ. Хацар дээр нь эмчийн наасан зүйл үрчийн тогтжээ. 

	Ийм өөдгүй хүүхэд ховор! гэж Эмма бодов. Шарх боодог зүйлийн үлдэгдлийг эмийн санд аваачиж өгөхөөр явсан Шарль хожимдон арван нэгэн цагийн үед буцаж ирэхэд Эмма хүүхэд сахин орны нь хажууд сууж байжээ. 

	— Зовох юм байхгүй. Одоохон эдгэрнэ. Чи өөрийгөө бүү зовоо доо. Хэрэггүй юманд зовоод суувал өөрөө өвдөнө шүү гэж хацрыг нь үнсэн байж Шарль эхнэрээ тайтгаруулав. 

	Тэр үдэш Шарль эм найруулагчийнд удаан суужээ. Шарльд онцын ажил ч байсангүй. Ноён Оме түүний санааг тайтгаруулахын тулд элдэв оролдлого хийв. Хүүхдэд аюул учруулах элдэв явдал, зарц нарын анхаарал муутай, байдгийн уршгийг тоочин ярилцав. Тогоочийн барьж байсан халуун нүүрс унасны улмаас хатан Омегийн цээж нялх ахуй цагтаа түлэгдэж шарх үлдсэнийг дурсан ярив. Ингэж хаширсны улмаас Омегийнхан хутга хурцалдаггүй, шал гөлийтөл нь буддаггүй байсны дээр цонхоо торлож, зуухны наагуур бүдүүн төмөр сараалжин хашлага хийжээ. Омегийн хүүхдүүд биеэ дааж өссөн боловч тэднийг байнга араас нь ажин харж, өвдөж зовох болгонд нь түргэн эм уулгаж, хувцас хунарыг нь сайн тохируулан бэлдэж өгдөг байв. Товчтой малгай толгойд нь өмсгөөд тархины хөгжилд саад хийх магад гэж болгоомжлон явдаг байлаа. Үүгээр ч барахгүй ноён Оме эхнэртээ

	— Чи эднийг мал шиг усан тэнэг болгох гээд байна уу? гэж дургүйцэн хэлдэг байжээ. 

	Шарль өөр зүйл ярихын тулд Омегийн ийм яриаг тасалдуулан оролдлого нэг бус удаа хийжээ. 

	— Би тантай нэг зүйл яримаар байна гэж Шарль хаалгаар гарч явтал шатан дээр өөртэй нь дайралдсан Леонд хэлэв. 

	Хар авсан байх нь ээ! гэж Леон бодов. Зүрх цохиод яах ч аргаа олохыг байж сандарч тэвдэв. 

	Шарль хаалга хаагаад Леоноос Руан орохдоо хөрөг зуруулах сайн чанарын эдлэл ямар үнэтэй байгааг мэдээд ирэхийг хичээнэ үү гэж гуйжээ. Хар хувцас өмсөж гоёод зургаа авхуулж эхнэртээ сонин хачин дурсгал бэлэглэхээр Шарль бодсон нь тэр ажээ. Үүний тулд урьдаар үнэлж цэгнэж үзэх хэрэгтэй байв. Леон долоо хоног бүр хот ордог болохоор энэ хүсэлт гуйлтыг биелүүлэхэд түүнд тийм ч их бэрхшээлтэй биш ажээ. 

	Юу гэсэн хэрэг вэ? Хот руу дандаа явдаг нь лав залуугийн хөнгөмсгөөс болж хэрэг гарах нь даа гэж Оме бодов. Гэтэл Омегийн энэ бодол эрс буруу байв. Леонд хайр дурлалтай болсон зүйл огт үгүй. Леон одоотойгоо адил гутаж гуньхарч явсангүй бололтой. Иддэг хоолноос тавагтаа нэлээдийг үлдээгээд байхыг хатан Лөфрансуа хараад тэгж бодсон байв. Чухам үнэн учрыг магадлахаар дотнын байцаагчаас очиж асуув. Бине хариуд нь «Би цагдаа биш ээ» гэж дургүйцжээ. 

	Тэгвэл Леон гараа зөрүүлэн сугавчилж сандал дээр гэдийн суугаад амьдрал ахуйдаа сэтгэл хангалтгүй байгаагаа тоочдог байв. 

	— Танд зугаагаа гаргах юм байхгүй байгаад л хамаг уршиг байгаа юм гэж Бине хэлдэг байв. 

	— Юу гэнэ ээ? 

	— Би та сан бол дархны машинтай болмоор байна! 

	— Би юм дархалж чадахгүй хүн шүү. 

	— Таны хэлдэг үнэн байх аа! гэж Бине дээрэнгүй зантай бах ханасан байдалтайгаар сахлаа илбэн хэлэв. 

	Хайр дурлалд хариу өгөхгүй болохоор Леон цөхөрчээ. Сэтгэлийн ядаргаатай, өмнөө тавьсан зорилгогүй өөдлөх ямарваа ирээдүй байхгүй уйтгарт амьдралаас үүссэн гуньхрал холилдон нийлэв. Леонд Ионвилийн ахуй, оршин суугчид хэт хөндий юм шиг санагдах болсон учир зарим нэг таних хүн, орон байшинг үзэн ядах болжээ. Эм найруулагч хэдийгээр зан сайтай хүн боловч Леоний санаанд үл тохирно. Байр байдал солигдоход Леон сэргэсэнгүй харин зэвүүцэв. 

	Эхлээд айдаг байснаа эцэст нь тэвчээргүй боллоо. Багт наадам, баашт амьтнаар дүүрэн Парис хот тэртээ холоос дуудах шиг болов. Леонд хуулийн боловсролтой болох нь гарцаагүй шаардагдав. Юунд явж суралцахгүй байгаа юм бэ? Хэн саад бол оо вэ? Леон явах нь зүйтэй гэж дотроо бэлдэв. Хичээлийн төлөвлөгөөг урьдаас боловсрууллаа. Өрөө тасалгаатай яаж болох тухай бодов. Леон жүжигчин хүн шиг амьдрах болно доо! Гитар хөгжим тоглоод сурчихна! Тэрлэг малгай, зөөлөн хөх шаахайтай болно. Зуухан дээр хоёр өлгүүр зөрүүлж татаад дээрээс нь гитар хөгжим, ясан толгойг яаж өлгөдөг билээ ч гэж бодов. 

	Эхийн амнаас за гэдэг үг дуулах нь тун чухал боллоо. Үүнээс илүү зөв алхам гэж хаа байх билээ. Эзэн нь ч хүртэл түүнд албан ажлаа сольж арай илүү ахиц гаргах ажилд ор гэж зөвлөсөн ажээ. Леон эхлээд дундыг баримталсан шийд гаргаж Руанд өмгөөлөгчийн бага туслагчийн ажил байгаа эсэхийг сураглав. Ажил олдсонгүй. Тэгээд эхдээ маш дэлгэрэнгүй захидал бичиж учир шалтгааныг тоочоод яаралтай Парис орох хэрэгтэй болсныг өгүүлжээ. Эх нь түүний саналыг дэмжжээ. 

	Леон зарсангүй. Нэг сарын турш Ивер өдөр бүр түүнд, Ионвилээс Руанд, Рунаас Ионвильд авдар, хайрцаг сав тээж өгдөг байв. Юмаар өлгүүр дүүргэж, сандлаа засаж, үй олон хүзүүний ороолт цуглуулав. Нэг үгээр хэлэхэд дэлхийг тойрох аялалд явах хүнээс илүүгээр аялалд бэлдчихээд явах явдлаа долоон хоногоор хойшлуулаад суудаг боллоо. Явж ядсаар байтал эхээс хоёр дахь удаагийн захидал ирж, амралтаас өмнө шалгалт өгнө гэсэн чинь яалаа, түргэл гэжээ. 

	Салаад явах үед Оме хатагтай уйлж, Жюстен чангаар мэгшин уйлав. Зоригтой сайн эр учир ганц ноён Оме ажигч үгүй. Өөрийн тэргээр Леоныг Руанд хүргэж өгөхөөр болсон нотариатчийн хашааны үүд хүртэл Оме түүний дээлийг дөхүүлж өгөхөөр шийджээ. Леонд зөвхөн ноён Боваритай салах ёс гүйцэтгэх цаг үлдээд байлаа. 

	Шатаар хэт түргэн дээш гүйж яваад замдаа бахардан зогсов. Леон тасалгаанд дөнгөж ортол Бовари хатагтай бослоо. 

	— Би дахиад ирлээ! гэж Леон хэлэв. 

	— Би ингэнэ гэж бодсон юм. 

	Эмма уруулаа хазалж, нүүрт нь цус хурсаар үсний угаас авхуулаад захаа хүртэл нүүр нь улайлаа. Эмма мөрөөрөө хана түшин зогссоор байв. 

	— Ноён Бовари гэртээ байхгүй юу? хэмээн Леон асуув. 

	— Байхгүй, гэснээ дахин “байхгүй” гэж Эмма хариулав. 

	Хэсэг зуур чимээгүй болов. Тэд нэг нэгийгээ ширтэн ширтэн зогсоцгоож уйтгарт бодлоор нэг адил дүүрсэн тэр хоёрын санаа догдолсон хоёр зүрх адил улам ч ойртох ажээ... 

	— Би Берте охиныг үнсэх гэсэн юм гэж Леон хэллээ. 

	Эмма шатаар доош бууж Фелиситег дуудлаа. 

	Леон бүхнийг хамт аваад явах гэсэн мэт хана, тавиур, галын зуухыг ээлж дараалан харав. 

	Эмма зарц бүсгүйн хамт охин Бертег авч ирэв. Охин салхин тээрмийн тоглоомын оосроос угзчин тоглож явна. 

	Леон Бертегийн хүзүүг хэд дахин үнсэв. 

	— Сайн сууж байгаарай жаахан охин минь! Баяртай хөөрхөн үр минь! гэж хэлээд охиныг эхэд нь өгөв. 

	— Охиныг аваад яв! гэж Эмма хэлэв. 

	Тэд хоёулхнаа үлдлээ. 

	Бовари хатагтай цааш эргэж Леон руу нуруугаа харуулаад нүүрээ цонхны шилд наалдуулав. Леон малгайгаар хөлөө аяархан цохилж зогсоно. 

	— Бороо орох нь гэж Эмма хэлэв. 

	— Би цувтай гэж Леон хариулав. 

	— Аа! 

	Эмма дахин Леоны зүг эргэн харж толгой бөхийлгөн зогсоно. Гэрэл магнайг даган гантигт туссан мэт хөмсөг нь хүртэл гялтганана. Эмма алс гүвээ рүү юу харж, сэтгэлдээ юу бодож байгааг нь ойлгох хэн ч байсангүй. 

	— Зa баяртай! Сайн сууж байгаарай! гэж Леон санаа алдлаа. 

	Эмма гэнэт огцомхноор толгойгоо өндийлгөн

	— За баяртай! Цаг болсон байна! 

	Тэд өмнө өмнөөсөө дөхлөө. Леон гараа сунгасанд Эмма эргэлзэн байснаа

	— За, англи маягаар ёсолъё гэж Эмма хэлээд инээмсэглэн гараа өгөв. 

	Леоны хуруу Эммагийн биед хүрэхэд Леоны бүхэл биеэр цахилгаан гүйдэл чийгтэй арьсыг нэвтлэн гүйх шиг болов. 

	Дараа нь Леон гараа татаж аваад тэдний харц дахин нэг тулгараад Леон гарч одов. 

	Леон бүрхүүлт захын тэнд хүрээд дөрвөн ногоон булант цагаан байшинг эцсийн удаа сэм харахаар шонгийн цаана нуугдлаа. Цонхны цаана тасалгаа дотор юм сүүдгэнэн хөдлөх мэт Леонд үзэгдэв. Гэнэт цонхны хөшиг нээгдэн хаагдаад хуниаснууд нь тэнийн татагдаж чулуун хана адил хөдөлгөөнгүй болох шиг үзэгдэв. Леон гүйн одлоо. 

	Эзний тэрэг зам дээр зогсож, маалинга хувцастай үл таних хүн морины цулбуураас бариад зогсож байгааг алсаас олж харав. Ноён Гильомен ноён Ометэй хүүрнэн ярих зуур Леоныг хүлээж байжээ. Эм найруулагч нулимс цухуйлган

	— За тэврэлдээд салъя. Дээл чинь энэ байна ав! Ханиад хүрэв дээ, биеэ сайн арчилж, халамжилж яваарай! гэжээ. 

	— За, Леон суу! гэж нотариатч хэлэв. 

	Оме тэрэгний хаалгаар өнгийн шагайж уйлж багтарсан дуугаар гунигт үгийг хэлсэн нь, 

	— Сайн яваарай! 

	— Сайн байгаарай! Хөдөлье! гэж ноён Гильомен хэлэв. 

	Тэд явлаа. Оме гэр лүүгээ чиглэж алхав. 

	 

	 

	Бовари хатагтай цэцэрлэг рүү харсан цонхоо онгойлгоод үүлийг ажиж сууна. 

	Баруун зүгт Руаны тэнд хуралдсан үүл хуйлран эргэлдээд нарны урт туяа түүнийг нэвтлэн алтан сум шиг унжсан байна. Тэгтэл гэнэтийн ширүүн салхи царс модыг ганхуулаад аадар бороо цутгалаа. Борооны ширхэг ногоон навчин дээр дуу чимээ гарган дусална. Дараа нь цэлмэж нар дахин туссанд тахиа шувуу хашхирч болжмор шувууд нойтон шугуйн дунд далавчаа сарвалзуулан сэгсчиж элсэн дээгүүр горхи жирэлзэн модны навчийг урсган аваачна. 

	«Тэр ч магад хол явсан байх аа!» гэж Эмма дотроо бодно. 

	Орой зургаа гучид, хоолон дээр урьдын адилаар Оме ирэв. 

	— За яах вэ, залуугаа явуулчихлаа даа! гэж Оме суунгуут хэллээ. 

	— Харин явуулах шиг боллоо гээд эмч ноён Омегийн зүг хандаж, — Танайхаар сонин юу байна вэ? гэж лавлав. 

	— Онцын юм алга аа. Харин миний эхнэр өнөөдөр санаа зовуурьтай. Эмэгтэйчүүд шал хэрэггүй юмнаас санаагаа зовоодог хэцүү улс шүү дээ. Манай авгай ч гэж авгай даа! Эмэгтэйчүүдийн мэдрэл эрэгтэйчүүдийнхээс хавьгүй сул байдаг юм аа даа! 

	— Хөөрхий Леон! Парист яаж амь зуух бол оо? Тэндхийн байдалд дасах болов уу? гэж Шарль хэлэв. 

	Бовари хатагтай санаа алдав. 

	— Сайхан амьдрах болно! гэж эм найруулагч хэлснээ тагнай ташин «Ууж наргин зугаалж цэнгэнэ! Бүжиг наадам! Шампань дарс! Санасан хэрэг ёстой сэтгэлчлэн бүтнэ шүү. Би худал хэлэхгүй!» гэв. 

	— Би түүнийг замаа алдана гэж айхгүй байна гэж Шарль хэлэв. Оме шүүрс алдаж,

	— Би мөн тэгж бодож байна. Бусдаас тэр хоцорч болохгүй. Хоцроод байвал доог болно. Олон эмэгтэй жүжигчидтэй тэр Латин хороо юунд ч оруулж магадгүй шүү! Санаснаас Парист оюутан хүн хүндтэй байдаг юм. Амьтан хүнийг баясган хөгжөөж чаддаг оюутныг хамгийн баян айлууд урьдаг гэнэ билээ. Сен-Жермений эмэгтэйчүүд оюутнуудад дурладаг учир оюутнуудын зарим нь баян чинээлэг сайн авгай олж суудаг юм шүү гэв. 

	— Би ч хувьдаа айдаг юм. Тэнд чинь... гээд эмчийн хэлэх гэтэл

	— Таны хэлдэг зөв. Нөгөө талаас нь авч үзэх хэрэгтэй. Тэнд очсон хүн мөнгөө гамнах нь чухал. Таныг зугаацуулагч цэцэрлэгт орж гэж бодъё! Одон зүүсэн, сайн хувцастай, харвал дипломат маягийн хүн ойртон ирээд яриа үүсгэн эргэж тойроод тамхиар дайлаад, малгайг тань өргөөд сүйд болно. Тэгээд тантай танилцана. Тэр хүн таныг уушны газарт оруулж, гэр орондоо урьж аваачаад аяга дарс амтлах зуур янз бүрийн хүнтэй танилцуулна. Зуун тийм явдлын далан тав нь хүнийг өрд унагааж хоослох буюу аливаа нэг үгүйрүүлэгч газар луу чирч оруулдаг юм гэж эм найруулагч ярилаа. Шарль зөвшөөрч өгүүлэх нь

	— Тэр үнэн. Би өвчин эмгэгтэй холбож ярьсан юм. Хөдөөгөөс очсон оюутнууд гэдэсний халдварт чацга өвчнөөр ихэд өвчилдөг юм гэжээ. 

	Эмма цочив. 

	Эм найруулагч яриа залган өгүүлэх нь

	— Байдал солигдоод тохиромжгүй явдал гаргахад бие өөрчлөгддөг л дөө. Түүнээс гадна Парисын ус гэж сонин юм бий. Рестораны хоол унд ялангуяа дасаж сураагүй хурц хоол яваандаа бие муутгадаг юм. Гэсэн ч сайн шөлнөөс илүү юм ховор доо! Би хувьдаа үргэлж гэрийн хоол идэх дуртай. Амт шимт сайтай байдаг юм шүү. Тэгээд ч би Руанд сурч байхдаа байнга гэртээ профессоруудтай хамт хоол иддэг байв гэв. 

	Эм найруулагч цааш элдэв төрлийн зүйл ярьж, Жюстенийг иртэл, юу идэж уух дуртайгаа хүүрнэж суув. 

	— Хоромхон зуур тайван суулгахгүй шүү! Байнга наалдаастай. Түр зуур холдож болохгүй! Тэрэгний морь шиг хөлс цусаа асгаруулж зүтгэх болдог. Үгүйрлийн дөнгө салахгүй юм гэж эм найруулагч өгүүллээ. 

	Эм найруулагч босгон дээр очингуут

	— Үгүй нэг сонин юм дуулсан уу? гэж асуув. 

	— Ямар сонин юм бэ? 

	Оме хөмсгөө хөдөлгөж, царайгаа хачин хувиргаж хэлсэн нь

	— Энэ жилийн доод Сенийн хөдөө аж ахуйн асуудлыг хэлэлцэх хурал Ионвильд, Аббейд болж магадгүй шинжтэй байна. Ямар ч байсан тийм яриа явагдаж байна. Өнөөдрийн сонинд тийм зүйл цухуйсан байна. Ийм хурлыг манай энэ тойрогт хийлгэх нь маш чухал ач тус хүргэнэ. За яах вэ, дараа энэ талаар ярилцъя. Баярлалаа. Жюстен дэнгээ бариад над руу яваа харагдана. 

	
VII

	Дараах өдөр нь Эммад цаг өнгөрч өгөхгүй туйлын уйтгартай өдөр байлаа. Орчин тойрны бүх юм хар манангаар бүрхэгдсэн гадаргуу дээр чуу чамай сүүмэлзэх зүйлс хоосон цамхгийн дунд хүнгэнэх өвлийн салхи мэт уйтгартайяа шуугин Эммагийн сэтгэлд гүн гүнзгий гуниг төрүүлж байв. Энэ нь нэгэнт эргэж буцашгүй болсон явдлын тухай, ямар нэг ажлын дараа төрөх ядрал, сэтгэлийн түр зуурын тайтгарлын эцэст буй болох гуниг, урт хугацааны сэтгэлийн зовлонгийн улмаас үүсэх зовлон адил эвгүй байдлыг төрүүлэх ажээ. 

	Вобьессараас хадриль бүжгийн аялгуу дуурсан буцаж ирсэн тэр нэгэн өдөр Эмма бүтэлгүй гунигт бодолд автагдсан билээ. Эмма энэ удаа Леон гуалаг, гоё, дотно ойр мөртөө хэзээ ч учир нь олдмооргүй юм шиг бодогджээ. Леон хэдийгээр Эммагаас салан одсон боловч тэр огт холдоогүй, сүүдрийг нь байшингийн хана нандигнан хадгалж буй мэт санагдана. Түүний гишгэж явсан хивс, сууж байсан сандлаас Эмма хараагаа салгаж чадахгүй байна. Голын ус түрүүчийн адил аажмаар эргээ мөргөн хөөс татуулсаар шоржигнон урсана. Тэд нэг бус удаа байнга долгилон бургилан урсагч дөлгөөн голын гөлчгөр чулууг дамжин чаргууцалдаж зугаалдаг байсан билээ. Нар хүчтэй мишээж хурц гэрлээ тусгаж байсан биш үү! Тэд үд дундын халуунаас зугтан сүүдэрт цэцэрлэгийн буланд нуугдан сууж байх үе юутай цэнгэлтэй байж вэ? Тэр салганасан хөлтэй сандал дээр толгой нүцгэн суугаад чангаар ном уншиж суухад хамгийн зөөлөн салхи номын хуудас, навч цэцгийг сэрвэгэнүүлэн үлээж байдаг сад... Гэтэл энэ бүсгүйн цорын ганц баясгалан, жаргалыг өгөх найдвар болсон тэр хүн одоо сураг ч үгүй алга болжээ. Эрж хайгаагүй суутал олдсон тэр зугаа цэнгэлээс хагацах гэж байх уу? Тэр хүн явах гэж байхад нь Эмма юунд өвдөг сөгдөн хоёр хөлөөс нь чангааж зогсоосонгүй вэ? Тэр үед Леонд дурлах минь яалаа гэж Эмма өөрийгөө буруушаахын хамт одоо болоход түүнд нэг үнсүүлэх сэн гэж хүсдэг болов. Эмма хойноос нь гүйж очиж тэврүүлэн «Би ирлээ. Чиний хань чинь ирлээ!» гэж хэлэх сэн гэж мөрөөдөв. Замын саад, цөхрөл нь хүсэл мөрөөдөлтэй нь хутгалдан сэтгэлийн хайрыг улам хүчтэй болгох ажээ. 

	Тэр цагаас эхлээд Леоныг дурсахад уйтгар улам төвлөрөн ихэсдэг байлаа. Тэр уйтгар Эммагийн сэтгэлд орос орны тал нутагт аянчны, цасан дээр шатаасан түүдэг галаас дутуугүй дүрэлзэн асдаг байлаа. Эмма тэр дүрэлзэх галд ойртон биеэ ээж, шатаж буй галыг эвтэйхэн хутгаж, нэмж түлэх юу байна вэ гэж цааш нь хайдаг байв. Тэртээ дээр үеийн өнгөрсөн явдлыг дурсан санах, дөнгөж, саяхны амссан учрал, сэтгэлд бодогдох зүйл, гэнэт төрсөн сонин мөрөөдөл, салхинд хугарах хуурай мөчир адил жаргалын тухай хүслэн, хэнд ч хэрэггүй түүний зан суртахуун, ханаагүй эрмэлзэл, орон гэрийн ахуй байдал эд бүхнийг Эмма шилэн цуглуулж, бөөгнүүлэн дэврээхийг хүсдэг байв. 

	Гэтэл Эммад дүрэлзэн байгаа түүдэг гал дээр нэмж шатаах зүйл байгаагүйгээс юм уу аль эсвэл хэтэрхий ихээр овоолчихсоноос, ямар ч болов тэр гал унтарчээ. Хагацал яваандаа хайр дурлалыг намжааж эрхбиш амьдрахын эрхэнд хэв заншил нь уйтгарыг даран багасгаж, Эммагийн бүрхэг тэнгэрийг туяаруулан байсан галын дөл өдрөөс өдөрт сүүдгэнэсээр эцэстээ бүр унтарлаа. Нөхөр нь дур сэтгэлтэй болсон тэр хүнийг нь жирийн хүнлэг сайн нөхрийн журмаар хүндэтгэн үзэж, үе үе эелдэг сайхан зан гаргаж магтан сайшаах тутам Эмма нөхөртөө уурлан уцаарладаг болов. Гэвч сэтгэлийн будилаант шуурга намжсангүйгээр үл барам, хүсэл мөрөөдөл нь татарч, туслах хүн олдохыг байж, нарны туяа аль ч зүгээс туяарахаа болиход Эмма яс янгинуулам зэвүүн хүйтэнд нэрвэгдлээ. 

	Тостод өнгөрүүлсэн уйтгарт цагийн ахуй амьдрал дахин давтагдах боллоо. Угийн зовлон даадаг болохоор зовлон амсаад түүнээс ангижрах хувь тавилангүй юм байна гэдэгт итгэсэн Эмма, бүхэл насандаа зол жаргалгүй боллоо гэж үзэв. 

	Эмэгтэй хүн зовлонгийн ихийг үүрсэн болохоор зарим талаар биеэ өөд нь татах нь зүй ёсны хэрэг мэт бодогдоно. Эмма мөргөлд зориулж гот маягийн хийцтэй сандал худалдан авав. Хумсаа өнгөлж янзалж байхын тулд нэг сарын дотор арван дөрвөн франкаар нимбэг хүртэл худалдан авчээ. Руан хотод хөх цэнхэр ноосон платье захиалж Лөрө ноёноос хамгийн өнгөтэй ороолт шилэн авч биеэ ороогоод хаалга, цонхоо түгжиж, гартаа ном бариад гоё сайхан зөөлөн диван дээр хэвтдэг болов. 

	Үсээ олон маягаар янзлан өөрчилж хятад маягаар зассанаа больж, гэзэг тавин унжуулан, эсвэл, үсээ сүлжиж нэг үзнэ. Хэсэг тэгснээ хажуугийн үсийг буржийлган ар талдаа үсээ эргүүлсэн нь яг эрэгтэй хүний үс мэт үзэгдэх болов. 

	Эммад итали хэл сурах хүсэл төрөв. Тэгээд толь бичиг пянз, юм бичих цэвэр цаас худалдан авав. Түүх, гүн ухааны лут зохиолууд уншихаар оролдож үзэв. Шарльд унтаж байтал нь өвчтөн ирээд дуудах шиг санагдаж, нойрноосоо сэрж, босон харайгаад «Одоо очлоо» гэдэг үе олонтоо тохиолддог байв. 

	Гэтэл энэ нь Эмма дэн асаахаар чүдэнз зуран шаржигнуулж байгаа нь энэ юм санж. Эмма нэг юм оёж байснаа болиод ондоог эхлээд түүнийгээ дуусгалгүй дараачийнхыг эхлэх зэргээр шүүгээ дүүрэн юм овоолон, хамаг юмаа бусниулж хаядаг бол ном уншихдаа мөн нэгэн адил нэгийг эхэлж орхиод нөгөөг шүүрэн авч, эцэст нь уншсан юмгүй, овоолсон номоор шүүгээгээ дүүргэчихсэн суудаг ажээ. 

	Эмма заримдаа юу ч үйлдэхээс буцахгүй болтлоо ухаан санаа нь орж гардаг болов. Нэгэн удаа Эмма нөхөртэйгөө үг сөрж эцэст нь аяга архийг ганцхан хөнтөрч чадна гэсэнд Шарль түүнийг нь үл хайхран чаддаг юм бол уу гэсэн байдалтайгаар цаашлуулан тохуурхсанд тэрээр нэг амьсгаагаар нөгөө хагас аяга архийг залгижээ. 

	Ионвилийн авгайчуудын ярьдгаар Эмма хэдийгээр хөнгөн хийсвэр эмэгтэй гэгдэх боловч хэзээ ч баяр цэнгэлгүй уруу царайлан үг дуу ч үгүй явдаг байв. Эмма үргэлж зэвхий царайлж, цагаан даавуу мэт зүс үзүүлэн, ам хамраа шазалзуулж бүхнийг харалган нүдээр харна. Шанаандаа байгаа гурван ширхэг буурал үсийг олж хараад өтөлж эхлэв гэж ярьдаг болов. 

	Эмма сүүлдээ унаж тусдаг болов. Тэр ч байтугай нэг удаа цусаар ханиаж Шарль сандран тэвдэж ийш тийшээ гүйхийг хараад

	— За ямар хамаа байсан юм бэ дээ! гэж Эмма түүнд хэлжээ. 

	Шарль ажлын тасалгаандаа ороод сандал дээр суун бичгийн ширээгээ тохойлдон уйлж суудаг байлаа. Тэгээд Шарль эхдээ захиа бичиж ирүүлээд одоо яах вэ? Эмчлүүлэхгүй гээд байгаа хүнийг яах вэ? гэдэг талаар эхтэйгээ нэлээд удаан зөвлөн ярилцжээ. 

	Тэгэхэд нь Бовари эх:

	— Ийм болсон эмэгтэйг яах вэ гэнэ үү? Хар бор ажил хийдэг болгож сургах хэрэгтэй. Бусадтай адил идэх талхгүйдвэл өвдөхөө огт мартах болно доо. Хийх ажилгүйдээд уйтгарлахдаа өвчин тоочоод байгаа хэрэг дээ гэв. 

	— Ажил хийдэг л юм гэж Шарлийн хэлэхэд

	— Ажил хийдэг гэнэ ээ! юу хийдэг юм бэ? Шашныг эсэргүүцсэн хэрэгтэй хэрэггүй элдэв төрлийн хортой ном уншиж байна. Вольтерийг дуурайж шашныг дооглож байна. Энэнээс сайн юм чи олж үзэхгүй шүү. Бурханд итгэдэггүй хүн сайныг үздэггүй юм шүү гэжээ. Тэгээд Эммад элдэв төрлийн роман уншуулахгүй байхаар тогтов. Ном уншихыг хориглоно гэдэг тийм амар хэрэг биш. Тэгэвч энэ үүргийг эх Бовари биелүүлэх болов. Эх Бовари Руанд очиж номын сангийн эрхлэгчтэй уулзан Эмма ном авч уншихаас татгалзлаа гэдгийг түүнд хэлэхээр шийдэв. Хэрэв хүний оюун ухааныг хордуулагч гөжүүн эрхлэгч, эс зөвшөөрвөл цагдаагийн газар мэдэгдэж болохгүй гэж үү? 

	Хадам эх бэр хоёр тийм ч сайнгүй салжээ. Хоолны үеэр ширээний ард аргагүй дайралдахын эрхээр буюу унтахын өмнө солилцох хэд гурван үгийг эс тооцвол гурван долоо хоног хадам эх бэр хоёр хамт амьдрахдаа хоёр биетэйгээ бараг дуугаралцалгүй шүд зуун байж өнгөрөв. 

	Ионвильдийн зах нээсэн тэр өдөр буюу лхагва гарагт эх хатагтай Бовари нутаг буцжээ. 

	Сүмийн тэндээс буудал хүртэл байшингийн хажуугаар дээр нь бараа овоолсон тэргийг жагсааж зогсоожээ. Эсрэг талд нь брезент майхнуудад цаасан даавуу, хөнжил бүтээлэг, ноосон оймс, үзүүр нь салхинд хийсэн хөх туузаар уясан хазаар, ногтны зүйлс зэргийг худалдаж байв. Өнцөглүүлэн шомбойлгож өрсөн өндөг, цавуудсан юм шиг сүрэл гозойлгосон бяслагт савын хоорондуур шороон дээр бараа овоолсон харагдав. Хөдөө аж ахуйн багаж зэвсгийн дэргэд намхан араг дундаас тахиа толгойгоо цухуйлган орилно. Хүмүүс нэг газар хэт бөөгнөрөн шавсны улмаас эмийн худалдааны цонх хагарах дөхөж байв. Лхагва гараг болгон энд улс цугларан бие биеэ түлхэлцэн шавааралддаг ажээ. Эм худалдан авахын оронд Омегоос яаж эмчлэх тухай хэд гурван үг сонсох гэсэн хүмүүс тэнд бишгүй их. Оме тэр хавийн тосгоны айлуудыг өөртөө татаж чадсан ажээ. Оме бүхний итгэл найдварыг хүлээсэн хүн болохоор хөдөөгийн хүмүүс амь тавин шахалдаж түүний зүг тэмүүлнэ. Омегоос илүү сайн эмч байхгүй гэж хөдөө тосгоныхон үздэг ажээ. 

	Эмма цонх тохойлдон шанаа тулж сууна. Энэ нь түүний сурсан зан бөгөөд Эммагийн хувьд хөдөөд цонх нь театр, зугаалгын газар болдог учир Эмма ийнхүү цонхноос салдаггүй байжээ. Эмма уйдахын эрхэнд хэсэг эрэгтэйчүүдийг ширтэн суутал ногоон хувцастай нэг эр анхаарлыг нь татлаа. Шар өнгийн бээлийтэй, муухан малгайтай тэрээр эмчийн гэр зүглэн явах бөгөөд түүний араас нэгэн тариачин толгой бөхийлгөн алхалж явна. 

	— Эзэн гэртээ байна уу? гэж үл таних тэр хүн үүдэн дээр Фелиситетэй ярилцан зогсож байсан Жюстенээс асуув. 

	Жюстенийг эмчийн зарц байх гэж бодсон тэр хүн цааш нь

	— Ноён Родольф Буланже дө ля Юшет ирээд асууж байна гэж докторт хэлнэ үү гэв. 

	Шинэ ирсэн хүн өөрийгөө өндөрт магтан өргөмжлөхийн үүднээс биш чухам хэн болохоо түргэн ойлгуулахын тулд нэр усаа хаанаас ирснээ нэгд нэгэнгүй хэлсэн нь тэр ажээ. Ионвилийн ойролцоо үнэхээр Ля Юшет гэдэг эзэмшлийн газар оршдог аж. Тэр хүн энэ газрыг эзний нь байр, хоёр фермийн хамтаар худалдан авчээ. Аж ахуйгаа тэр өөрөө гардан эрхэлж олз ашиг олохын тулд юунаас ч буцдаггүй байв. Эхнэргүй ганц бие энэ эр дор хаяхад л арван таван мянган франкийн түрээстэй суудаг гэлцэнэ. 

	Шарль хүлээх өрөөнд орж ирмэгц ноён Буланже дагуулж яваа хүнээ түүнд зааж өгөв. Тэр залуугийн бие нь шархиран өвдөж хүйтэн хөлс нь асгарах шиг болдог учраас цусаа хануулахаар ирсэн юм байжээ. 

	— Цус хануулахад бие амардаг юм гэж тэр тариачин залуу хэлжээ. 

	Бовари боолт бэлдэж авчраад Жюстенээр төмпөн бариулж зогсоогоод цонхигор цагаан болсон царайтай тариачинд хандаж

	— Айх хэрэггүй гэв. 

	— Зүгээр, зүгээр, Та хийдгээ хий! гэж тэр хариулав. 

	Тэрээр зориг гарган гараа тэнийлгэв. Цусыг ханаж эхэлмэгц, олгойдон годгодож, цонхны шил рүү үсчиж будав. 

	— Төмпөнгөө ойртуул! гэж Шарль хашхирав. 

	— Болж байна! Оргилж гарлаа. Яасан сайхан улаан цус вэ? Ийм цус сайн биз гэж тариачин хэлэв. 

	— Зарим нь анхандаа юу ч мэдээгүй юм шиг байснаа дараа нь гэнэт ухаан алддаг. Ихэвчлэн эрүүл чийрэг биетэй энэ залуу шиг хүмүүс тэгдэг юм даа гэж эмч ярив. 

	Энэ үеэр нөгөө хүн гараараа барьж эргүүлэн байсан цус ханахын багажийн гэрийг алдаж, мөр нь хүчтэй дайвалзан хөдөлж, сандлын арыг шахируулан дуугаргав. Түүний малгай нь ч газар уналаа. 

	— Ингэнэ гэдгийг би мэдсэн юм гэж ноён Бовари вений судсыг хуруугаараа даран хэллээ. 

	Жюстений барьсан төмпөн чичирч, түүний өвдөг нугаран, царай нь цайжээ. 

	— Эхнэр ээ! Эхнэр ээ! гэж Шарль дуудав. 

	Эмма шатаар гүйн бууж ирэв. 

	— Цуу! Яадаг билээ! Ядахдаа хоёулаа шүү! гэж тэр хашхирав. 

	Шарль тун ч их сандарч арай гэж боов. 

	Энэ ч юу ч биш шүү! гэж Ноён Буланже маш тайвнаар хэлээд Жюстенийг хоёр гараараа түшиж авав. 

	Ноён Буланже түүнийг ширээн дээр суулган нуруугаар нь хана түшүүлэв. 

	Бовари хатагтай Жюстений зангиаг тайлж авав. Цамцны захны бүчийг хүзүүндээ занги уясан учир Эммагийн нарийхан хуруу түүнийг арай чамай тэмтчин тайллаа. Дараа нь Эмма алчуураа цуунд норгоод түүний шанааг болгоомжтойгоор зүлгээд аяархан үлээв. 

	Адуучин залуу сэргэсэн хэдий боловч нүд нь цагааран эргэлдэж, хялалзаад орчныг төдийлөн сайн ухаарч чадахгүй байв. 

	— Үүнийг дэргэдээс нь холдуулах юм сан гэж Шарль хэлэв.... 

	Бовари хатагтай төмпөнг зайлууллаа. Хатагтай тэр төмпөнг ширээн дор тавихаар бөхийсөнд зуны шар хувцасны нь урт хормой, өргөн банзал хормой шал бүрхэж байв. Доош суун тохой тэнийлгэж үл мэдэгээр дайвалзахад хормой нь энд тэнд газар шүргэн байлаа. Эмма шилтэй ус авч дотор нь хэдэн ширхэг чихэр хийх үеэр эм найруулагч хүрээд ирэв. Энд бүгд сандарч байх хоорондуур зарц эмэгтэй түүнийг дуудан ирүүлжээ. Тэрээр зарцаа энд байхыг хараад ихэд зэвүүцэж, уцаарласан боловч бас нэг талаар санаа нь амарч Жюстений тал бүрээс нь ажиглан харна. 

	— Тэнэг амьтан! Ёстой тэнэг амьтан! Усан тэнэг! Юу ч хийж байж болзошгүй амьтан! Бас зориг гаргана! Толгой эргэм өндөрт байгаа самрын хойноос авирдаг хэрэм шиг авирах гэж байгаа юм! За магтаад бай! Чиний хэлдэг юу болсон бэ? Чи эмийн мэргэжилтэн болно гэдэг биш үү? Чамайг хамгийн өөдгүй будилаант явдал үйлдсэн гэж шүүхэд ч дуудаж магадгүй шүү, чи тайван байж, жинхэнэ эр хүн шиг ярьж хөөрөхгүй бол чамайг тэнэг хүн гэж тооцох болно шүү! гэж тэр хэлэв. Жюстен хариуд нь юу ч хэлсэнгүй. Эм найруулагч цааш өгүүлэх нь

	— Хэн чамайг нааш нь дуудсан бэ? Эмчийг байнга гэргийтэй нь хамт зовоогоод байх юм! Лхагва гарагт чи над их хэрэгтэй болдог. Одоо эмийн санд хориод хүн байна. Би чамайг өрөвдөөд хамаг ажлаа орхиод ирлээ. За бос! Яв! Намайг хүлээгээд сав суулга манаж бай! гэв. 

	Жюстен хувцас хунараа засаж янзлаад гарсны дараа хүмүүсийн ухаан алдаж унаж тусдаг тухай ярилцлаа. Бовари хатагтай тэр унаж тусах гэдгийг ер үзээгүй ажээ. 

	— Эмэгтэй хүнд ховор тохиолддог юм шүү. Ертөнц дээр тун сул дорой биетэй хүмүүс нэлээд байх юм! Буудалцах үеэр (дуэль) нэгэн цаг тогтоогч (секундант) буу сумлахад л ухаан алдаад унахыг би харсан юм гэж ноён Буланже хэлэв. 

	— Би хүний цус хараад айж цочдоггүй. Өөрийн цус урсахыг харах, цус гоожно оо гэж бодмогцоо дотор эвгүй болдог юм гэж эм найруулагч хэлэв. 

	Ингэж байтал ноён Буланже өөрийн ажилтныг тайван бай, хүсэл чинь биелснээс хойш одоо гэртээ харь гээд явуулав. 

	— Энэ явдал л та бүхэнтэй танилцах бололцоог надад олголоо гэж тэрээр нэмж хэлээд хоромхон зуур Эмма руу харж амжив. 

	Дараа нь ширээний өнцөг дээр гурван франк тавиад толгойгоо үл мэдэгдэм дохиод гарч одов. 

	Удсангүй тэр хүн голын тэртээ эрэг даган Ля Юшет орох замаар алхалж явлаа. Тэр хүн царс модон дотуур намаг гатлан бодол бодсон шинжтэй явж байхыг Эмма харжээ. 

	Тэр хүн аман дотроо

	— Аятайхан эхнэр байна! Энэ докторын эхнэр тун сайхан хүн юм. Сайхан шүдтэй, хар нүдтэй, гоё хөлтэй, Парисын хүүхнүүдийн маягтай дур татам эмэгтэй юм даа. Ийм эмэгтэй хаанаас гараад ир ээ вэ? Энэ нэг янзын амьтан түүнийг аль нутгаас олж суугаа вэ? гэж ярьж явлаа. 

	Ноён Рудольф Буланже гучин дөрвөн нас хүрчээ. Ширүүн зан авиртай, нэлээд хөдөлгөөтэй энэ хүн, олон ч эмэгтэйчүүдтэй нэр холбогдож ямар эмэгтэйтэй яаж харьцахаа андахгүй, энэ талаар авьяас нь тодорч яваа хүн ажээ. Бовари хатагтай түүний сэтгэлд сэв үлдээж, таалагдсан учир тэрээр энэ эмэгтэйн тухай болон түүний нөхрийн талаар ийнхүү бодсон нь: 

	«Нөхөр нь тэнэгдүүхэн амьтан байх аа даа. Эхнэр нь түүнээс уйддаг биз дээ. Нөхөр нь бохир хумстай, гурван өдөр турш сахлаа хусаагүй байгааг нь харахгүй юү! Тэр өвчтөнийг эмчлээд тэнүүчлэн явахад нь эхнэр нь оймс нэхээд сууж байдаг... Мөн ч уйтгартайяа! Гэтэл бидэнд хот газар сууж орой болгон бүжиглэж байх нь сайхан байхгүй юу! Өрөвдмөөр ч эмэгтэй юм даа! Энэ эмэгтэй хайр дурлал тохиолдоогүй болохоор ширээн дээр тавьсан загас усгүйдэн багтрахтай адил болдог доо! Хоёр гурван эвтэй үг хэлбэл эрхшээлд орох байх аа! Эелдэг зөөлөн зан гаргаж эрхэлж наадаад л сүйд болно доо. Мөн сайхан аа! Энэ ч яах вэ! Дараа нь яаж холдох вэ?» гэнэ. 

	Эмматай ингэж шалиглаж болох боловч дурлалт бүсгүйгээ яах билээ гэж тэр эргэцүүлэн бодов. Руаны нэг жүжигчин эмэгтэйг тэр тэтгэдэг байв. Тэрхүү жүжигчин эмэгтэйн дүр санаанд нь ороход сэтгэл нь уймарч дараах зүйлийг бодсон нь:

	«Хатагтай Бовари хавьгүй гоё юм даа. Шинэхэн бүсгүй илчтэй ч байдаг даа. Виржини бүдүүрч эхэлж байгаа шүү дээ. Шагшрах зүйл үгүй болсон доо. Дэндүү их маягладаг юм!» гэнэ. 

	Эргэн тойронд нам гүм, чимээ аниргүй. Ноён Буланжед гутал ороох өвсний чимээ ногоон дунд дуугарах царцааны чимээнээс ондоо зүйл сонсогдсонгүй. Эмма гэртээ яг байсан байдлаараа санаанд нь орж өмссөн эдэлсэн нь нүдэнд үзэгдэж, сэтгэлдээ түүний хувцсыг тайлж нүцгэлж байгаагаар бодно. 

	Тэр эмэгтэй минийх болно доо! гэж Буланже барьж явсан саваагаар хэсэг хатсан шаврыг бутарган хэлэв. 

	Санаснаа яаж бүтээж, эвтэйхнээр яаж түүнтэй ойртох вэ гэдгийг бодно. 

	Хаана бид хоёр уулзвал таарах вэ? Яаж учрах вэ? Охиноосоо тэр лав салдаггүй байх аа. Цаана нь зарц эмэгтэй, айлын хүмүүс, ханилсан нөхөр нь байдаг. Тийм ч хялбаргүй хэрэг! гэж бодно. 

	— Хий цаг гарздах болов уу! гэж чангаар ярив. 

	Дараа нь дахиад бодож гарлаа

	— Зүрх рүү зүү шиг шөвөгдсөн тэр нүд үү! Цайвар царайтайг нь яана гээч! Би ч цайвар царайтай эмэгтэйгээс л сүйрэх хүн дээ! Тэрээр Аргейл толгойн орой дээр зогсоод санасандаа хүрэхээр санаа шулуудав. 

	«Боломжтой үед эвийг нь тааралдуулж үздэг хэрэг ээ. Өөр зам алга. Тэднийхээр орж гарч байя. Шувуу, малын мах явуулж байя. Шалтаг олдвол цус ханаад өгөөч ээ гэж гуйсан ч яадаг юм бэ? Сайн нөхөд болцгоогоод тэднийг гэртээ урьж ч болно»

	— Аа, мартсанаас, гэж тэр уулга алдан, удахгүй хурал болно шүү дээ. Тэр үеэр отоод уулздаг хэрэг ээ! Хуралд ч тэр, заавал ирнэ л дээ! Ингээд л эхлээд үзье! Хамгийн гол нь зоригтойхон шиг л уулзах хэрэгтэй гэв. 

	
VIII

	Хүсэн хүлээсэн хөдөө аж ахуйнхны их хурал нээгдлээ. Өглөөнөөс аваад л нутгийн хүмүүс гэр гэрийнхээ гадаа зогсоцгоон хуралд хэрхэн бэлтгэж очих тухай ярилцацгаана, Хотын даргын байшинг цэцэг навчны хэлхээгээр чимж бүрхсэн ажээ. Намгийн тэнд ёслолын дайллагад зориулан асар босгожээ сүмийн өмнөх талбайн дунд хошууны захирагч ноёд морилон ирэх, газрын нэрт, шагналт эздийн нэр дуудахад ёслолын буудлага хийх байр мэт зүйл засжээ. Ионвильд өөрийн торгон цэрэг байсангүй учир Бюшигээс үндэсний гвардийн отряд ирж, Бинегийн даргалсан гал командын бүлэгтэй хамтран нийлэв. Бине баяр тохиолдуулан ер бусын өндөр захтай цамц өмсөв. Цэргийн хувцас өмссөн Бинегийн нуруу цэх шулуун, хөдөлгөөгүй, түүний биеийн бүх хүч чадал гуйвалтгүй жигд тооцоот алхаатай хөлд нь шингэсэн харагдана. Байцаагч, цэргийн хурандаа хоёр тогтмол өрсөлдөж авьяас чадвараа нийтэд харуулахын тулд тус бүрийн цэргийг жагсаан алхална. Талбай дээгүүр улаан буюу хар тэмдэгтэй хүмүүс ээлжлэн өнгөрнө. Тэр сүрлэг сайхан жагсаалд эцэс төгсгөл гэж байхгүй, ээлж дараалан жирэлзэн өнгөрөх нь харагдах бөгөөд Ионвильд ийм хүндэт жагсаал болж байсан удаа ер үгүй билээ. Айлуудын зарим нь урьд өдөр байшингийнхаа цонхыг угааж цэвэрлээд цонхоо онгойлгон гурван өнгөт далбаа унжуулжээ. Зуушны газраар хүмүүс пиг дүүрч, тэнгэр сайхан нартай цэлмэг өдөр байсан тул цардмал малгайнууд цаснаас илүү цайран харагдаж, алтан өнгийн хэрээс тэмдэг цээжин дээр нь гялалзаад нэг янзын хар өмд, цэнхэр банзлын дээгүүр олон өнгөт үс энд тэнд алаглан харагдана. Фермийн эздийн гэргий нар тэрэгнээс цухуйгаад том гэгчийн зүү гаргаж дээлийн хормойг шавар шавхай болгохгүйн тулд бэлхүүс тойруулан оёно. Эрэгтэйчүүд малгайгаа хайрлаж замаар явахдаа нусны алчуураар далдлан тэр алчуурын үзүүрийг шүдэндээ зуун явцгаана. 

	Гол гудамж руу хотын хоёр талаас хүмүүс цугларан ирэв. Мухар гудамж, зам, байшингаас хүмүүс цугларан ирж нэмэгдсээр байлаа. Баяр ёслолын байдалтай болж байгаа энэ үйл явдлыг харах сан, үзэх сэн гэсэн хүмүүс гэр орон, ажиллаж байгаа газраасаа гүйлдэн гарцгааж, энд тэндгүй хаалга үүдний чимээ тар няр хийнэ. Дарга нарт зориулан зассан хоёр талын байр, гэрлэн чимэглэлтэй хоёр өндөр гурвалжин тавиур онцгой анхаарлыг татна. Хотын захиргааны дөрвөн баганын эсрэг талд дөрвөн модноос алтан үсэгтэй цайвар ногоон далбаа дүүжилжээ. Нэг далбаан дээр «Худалдаа», нөгөө дээр нь «Газар тариалан» гурав дахь дээр нь «Үйлдвэр» дөрөв дэх дээр нь «Зураг урлаг» гэж бичсэн байв. 

	Хүн болгоны нүүр царай баяр баясгалантай байхад буудлын эзэн хатагтай Лөфрансуа дургүйцсэн шинжтэй. Гал тогооны өрөөний хаалган дээр Лөфрансуа зогсоод аман дотроо дургүйцэн үглэх нь:

	— Хэнд ч хэрэггүй өөдгүй юм. Бүрхүүлт муу тэргийг яана! Амьтны элэг доог болох гээ юу? Захирагчид энэ сүйх тэргэнд хоол идэх сайхан байдаг юм уу? Нутаг хязгаарын ашиг тусын тулд юм хийнэ гэж ярих мөртөө үнэндээ юу хийж байна гэж бодно оо! Нөфшателийн тогоочийг дуудан ирүүлэх хэрэг юу байсан юм бэ? Хэнд хэрэгтэй гэж дуудсан юм бэ? Малчдад уу? Бадарчлагчдад уу? гэнэ. 

	Эм найруулагч дэргэдүүр нь өнгөрнө. Тэрээр хар цамц, нанкин хийцтэй өмд, шонтгор хамартай гуталтай, онцгой их баярт зориулан хийлгэсэн намхан оройт малгайтай ажээ. 

	— Баяр хүргэе! Би яарч явна, та өршөөгөөрэй гэж тэр хэллээ. 

	Тэр бэлэвсэн тарган авгай түүнийг хаашаа явж байна вэ? гэж асуув. 

	— Танд сонин санагдав уу? Би бяслагт хоргодсон оготно мэт шинжилгээний газарт суусаар цаг өнгөрөөж байна. 

	— Юун бяслаг вэ? гэж авгай асуулаа. 

	— Биш ээ, биш гэм! Би гэрээс гардаггүй хүн гэж хэлэх гэсэн юм даа хатагтай Лөфрансуа минь. Ийм өдрөөр тэвчихээс биш дээ гэж Оме тайлбарлав. 

	— Та тийшээ явж байгаа юм уу? гэж авгай сэжиглэсэн янзтай асуув. 

	— Тийм ээ. Би зөвлөлдөх комиссын гишүүн гэдгийг та мэддэггүй юм уу? гэж эмийн санч дургүйцсэн төлөвтэй ярив. 

	Лөфрансуа авгай түүнийг хараад инээмсэглэн хариу өчсөн нь

	— Тэгвэл ондоо хэрэг ээ! Та газар тариалангийн ажил мэдэх ямар хэрэг байгаа юм бэ? Та газар тариалангийн тухай юу мэддэг болж байна вэ? гэв. 

	— Мэдэлгүй яах вэ. Би эм найруулагч болохоор хувилахуйн ухаан мэднэ. Лөфрансуа хатагтай минь, хувилахуйн ухаан гэдэг бол аливаа биеийн молекулын харилцан нөлөөлөх шалтгааныг судалдаг болохоор хөдөө аж ахуйг ч нэгэн адил хамардаг юм. Бордооны бүтэц, шингэний исэлт хийн задлан шинжлэл, миазмын нөлөөлөл эд бүхэн чинь ёстой л хувилахуй ухаанд хамаатай юм биш үү гэдгийг би танаас асуумаар байна. 

	Авгай хариуд нь юу ч хэлж чадсангүй. Оме цааш өгүүлэн,

	— Өөрөө газар хагалаад, мал тэжээдэг хүнийг та агрономч гэж бод оо юу? Тийм биш юм шүү. Агрономч бол хэрэглэж байгаа бодисын бүрэлдэхүүн, геологийн хөдлөл, газрын үзэгдэл, хөрсний чанар, минералын шинж, усны чанар, янз бүрийн биеийн хувийн жин, тэдгээрийн салбарлал гэх зэргийн олон зүйлийг мэдсэн байх ёстой. Бусдыг удирдан чиглүүлэхийн тулд тэр нь ариун цэврийн үндсийг гүн судалж барилгын ажлаас ямар хэсгийг мэдэж, мал маллах, ажлын хүчийг өрнүүлэх талаар зохих хэмжээний мэдэцтэй байх ёстой юм. Үүгээр бас хязгаарлагддаггүй юм, Лөфрансуа гуай. Агрономч бол ургамал судлалыг мэдсэнээрээ ургамлыг сайн таньдаг болж ашигтайг хортойгоос нь ялгадаг, шимгүйг тэжээлээс ялгадаг, тийм ургамлыг тэнд тарьж болдгийг, юуг тарьж, юуг устгаж байвал зохихыг мэдсэн байдаг. Юмыг сайжруулъя гэвэл агрономч нь сонин хэвлэл уншиж бүх шинэ нээлтийг мэдэж, шинжлэх ухааны сүүлчийн ололтыг судлах ёстой... 

	Авгай «Франс» гуанзны хаалганаас хараа салгалгүй ширтэн байх зуур эм найруулагч цааш үргэлжлүүлэн ярих нь:

	— Манай тариачид хувилахуйн ухааныг эзэмшиж сураасай дээ! Ядахдаа эрдэмтэн нарын зөвлөгөөг тасралтгүй сонсвол тус. Би саяхан далан хоёр хагас хуудастай «Сидр, түүнийг үйлдвэрлэх тухай, зарим шинэ нөхцөлд түүний нөлөөлөх нь» гэдэг эрдэм шинжилгээний яггүй томоохон бүтээл бичиж Руаны агрономын нийгэмлэгт явуулсан учир газар тариалангийн үр жимст хэсгийн судлалын тасгийн гишүүнд сонгогдсон юм. Миний бичсэн бүтээл хэрэв хэвлэгдвэл үү... 

	Гэтэл хатагтай Лөфрансуа санаа ихэд зовсон байдал гаргахад эм найруулагч өөрийн эрхгүй чимээгүй болов. 

	— Хараач! Тэнд юу болоод байна вэ? Нэг л биш дээ! гэж Лөфрансуа хэлэв. 

	Нэхмэл цамцныхаа оосрыг цээжиндээ үрчийтэл нь мөрөө хавчсан Лөфрансуа хоёр гараараа өрсөлдөгч буудлыг заав. Тэндээс дуулж шуугих чимээ сонсогдсоор байв. 

	— Энэ ч удахгүй. Долоо хоногийн дараа бүгд эцэс болно вий гэж Лөфрансуа хэллээ. 

	Оме гайхан харвал хатагтай Лөфрансуа босгоноос доош буугаад Омегийн чихэнд шивнэх нь

	— Юу? Та мэдээгүй юу? Удахгүй устах юм байгаа юм. Лөрө түүнийг зүйл дуусгана. Зээлд дарагдсан юм шүү дээ гэв.

	— Ямар хэцүү сүйрэл вэ? гэж аливаа учралын үед хэлэхэд бэлэн байдаг үгтэй эм найруулагч хэлэв. 

	Эзэн эмэгтэй энэ үеэр ноён Гильомены зарц эмэгтэй Теодороос сонссон нэгэн түүхийг ярьж эхлэв. Тельег үзэн яддаг үзэл тэр эмэгтэйгээс Лөрөг муучлахад саад болсонгүй. Тэгснээ хатагтай Лөфрансуа гэнэт

	— Тэр зогсож байгааг нь харав уу? Бовари хатагтайн өмнө нахилзаж байгааг нь... Хатагтай ногоон шляп өмсөөд ноён Буланжетэй сугадалдан явж байгааг нь хараач! 

	— Бовари хатагтай! Би түүнийг одоохон гүйцэж очоод баганын цаана хашааны тэнд байр зааж өгье. Санаанд нь тохирох юу магад гэж Оме хэлжээ. 

	Лөфрансуа түүнийг зогсоож Тельегийн тухай ярьж өгөх гэсэн боловч тус болсонгүй. Оме инээд алдах шахан, баруун зүүн тийш дайвалзан хажуугийн хүний хар хувцас шүргэн урагш бардам алхална. 

	Түүнийг алсаас ажсан Родольф түргэн алхах гэсэн боловч Бовари хатагтай амьсгаадахад Родольф алхаагаа удаашруулж инээд алдан улаан цайм хэлсэн нь

	— Би эм найруулагч бүдүүн бүтэлгүй эрээс холхон явах гэсэн юм гэв. 

	Эмма түүнийг тохойгоор түлхэв. Юунд түлхэв ээ? гэж бодсон Родольф явдал дундаа хатагтайг нүднийхээ булангаар ажив.

	Хатагтайн ажиггүй тайван нүүрийг хараад юу ч мэдэж чадсангүй. Түүний бие гэрэлд тодорч шугуйн хуурай мөчир адил цайвар шар малгай нь үзэгдэв. Хатагтай урт сормуустай нүдээр өмнөх газраа ширтэн өргөн нээлттэй нүдээ ширвэсхийн харахад хацрын зөөлөн арьс улаан туяа татан үзэгдэж байв. Хамрын хоорондох хальсан зааг ягаан өнгөтэй бөгөөд толгойгоо хажуу тийш нь хазайлган яваа Эммагийн уруулын завсраар цагаан шүд яралзан харагдаж байв. 

	Надаар доог хийж байна уу? гэж Родольф боджээ. 

	Тэдний ар талд Лөрөг ойрхон яваа болохоор ганцхан болгоомжил гэдгийг ойлгуулах гэж Эмма дохио өгсөн ажээ. 

	— Гайхалтай сайхан өдөр байна хотынхон бүгдээрээ гудамжинд гарч шүү! Салхи ч үгүй байна гэж Лөрө хэлэн тэдэнтэй яриа үүсгэхийг оролджээ. 

	Бовари хатагтай Родольф хоёр хариу үг дуугарсангүй. Өчүүхэн төдий шалтаг гармагц Лөрө гүйн ирж малгай авч нахилзаад

	— Юу хэрэгтэй вэ? гэж асууна.

	Родольф дархны газар зэрэгцэн очоод эгцээр явж цэргийн байр хүрэхийн оронд гэнэт хажуу тийш эргэн Бовари хатагтайг дагуулан явлаа. 

	— Ноён Лөрө баяртай дараа уулзамз! гэж Родольф хэлэв. 

	— Та түүнээс эвтэйхэн салж холдох шиг вэ дээ! гэж Эмма инээд алдав. 

	— Бидэнд хажуугийн хүн хэрэг байхгүй биш үү? Өнөөдөр тантай хамт байх завшаан надад тохиолдсон хойно ондоо юм хэрэггүй гэж Родольф өгүүлэв. 

	Эммагийн царай улайв. Родольф санаснаа бүгдийг хэлэлгүйгээр өнөөдөр юутай сайхан өдөр вэ, ногоон дээгүүр явах тун аятайхан байна. Хамба шарилж цэцэглэсэн байна гэх зэргээр ярив. 

	— Ёстой сайхан цэцэг байна. Энэ нутгийн янаг сэтгэлтнүүдэд таавар таахад хүрэлцэхүйц олон цэцгүүд байна гэж хэлснээ

	— Цэцэг түүх үү? Яах вэ? гэж асуув. 

	— Та хүнд дурлаа юу? гэж Эмма ханиалгангуут асуув. 

	— Хэн мэдэх вэ дээ? гэж Родольф хариулав. 

	Зүлэг дээр хүмүүсийн ирэх нь нэмэгдсээр эмэгтэйчүүд шүхэр сийрс барин, хүүхдээ тэврэн түлхэлцэж байв. Хуруундаа мөнгөн бөлзөгтэй, хөлдөө цэнхэр оймс, намхан өсгийтэй гуталтай зарц нарын урт цувааг зогсон өнгөрөөхөөс өөр аргагүй. Тэднээс холгүй газраас сүү сааль үнэртэнэ. Хоёр залуу гар гараас барилцан цугласан олны дундуур урагш тэмүүлнэ. Үзэсгэлэн үзэх ажил удахгүй эхлэх ёстой байв. Тариачид ээлж дараалан морин тойруулга мэт урт аргамж татсан шонгийн хооронд орж байраа эзэлсээр байлаа. 

	Өндөр нам харилцан адилгүй нуруутай мал сүрэг тойрог дагуу толгойгоо зэл рүү харуулсаар зогсож байв. Гахай хоншоороо газар хатган дугжирч, тугал мөөрч, хонь майлалдан, үхэр сүрэг ногоон дээр хэвтэнэ. Сүү саалийн үнэрээр малын дээгүүр ялаа шуугин хуйларч унага эхээ мөрөөдөн янцгааж ханцуй шамласан адуучин тэднийг ногтлон барьж зогсоно. Гүү тайван зогсож дэлт хүзүү сунгахад унага эхийн сүүдэрт хэвтэх буюу босон хөхнө. Гүвийж товойсон энэ урт цуваа амьтны энд тэндээс салхинд дэл сүүл хийсэн, урт шовгор эвэр цухуйх буюу гүйж харайсан хүмүүсийн толгой шоволзоно. Саадаас зуугаад алхмын цаана хүрлээр цутгасан адил хөдөлгөөнгүй том гэгч дөртэй хар бух хамраасаа төмөр цагариг санжгануулан жаал хүү түүнийг аргамжнаас нь барьж зогсоно. 

	Энэ үеэр зэрэгцээ хоёр үзэсгэлэнгийн хоорондуур үл таних ноёд түр тар алхалж мал болгоныг үзээд дараа нь аяархан зөвлөлдөнө. Тэд ноёдын хамгийн хүндтэй нь бололтой нэг хүн ямар нэгэн зүйлийг дэвтэртээ тэмдэглэх бөгөөд энэ нь шалгаруулах хэсгийн дарга, Панвилээс ирсэн ноён Дерозера гэгч байв. Тэр ноён Родольфийг үзмэгц угтан ирж эелдгээр инээд алдан асуусан нь,

	— Ноён Буланже та биднийг орхиод явах гэж үү? гэхэд Родольф удахгүй ирнэ гэж хариулав. Тэр даргыг дөнгөж далд ормогц тэрээр Эммад

	— Би явахгүй. Тантай хамт үлдэнэ. Танай эндхийн хүмүүс илүү сайхан байна гэж хэлжээ. 

	Үзэсгэлэнг сонирхон үзэж явсан Родольф чөлөөтэй дураараа явахын тулд цагдаад урилгын хөх билетийг үзүүлэв. Байсхийгээд л нэлээд дээгүүр албаны чухал байрын хүмүүсийн өмнө нахилзан мэндэлж түр зогсон саатах боловч, Бовари хатагтай ер сонирхсон шинжгүй байна. Энэ байдлыг Родольф ажин мэдээд Ионвилийн эмэгтэйчүүдийн дээл хувцасны байдлыг шоолсноо өөрөө өөдгүй хувцасласандаа бүсгүйгээс уучлал гуйж явжээ. Чихний чийр чимгийн гоёыг хослуулсан түүний хувцсыг бэртэгчний нүдээр харвал, туушгүй эрийн шинж төрх, сэтгэлийн доройтол, бусдаас ялгаран товойх гэсэн өөдгүй авир, нийтийн ёс журмыг үл тоомсорлон, бусдын анхаарал татан, дургүйцэл төрүүлсэн шинж шингэсэн харагдах ажээ. Родольфийн бор хантаазны ухаадасны цаанаас эргүүлсэн хатуу шилбэтэй батист цамц салхинд пүмбийж өргөн зурвас эмжээртэй өмд нь шагай тулж түүний дороос гялтгар өнгөтэй шаахай цухуйж харагдана. Толь шиг болтол нь маажиндсан гутлын өнгөнд ногоо туссан үзэгдэнэ. Цамцны халаасанд гараа шургуулж сүрлэн шляп малгай духдуулан тавьсан Родольф гутлын хоншоороор адууны хомоол өшигчинө. 

	— Хөдөө нутагт сууж байхад... гэж Родольфийн хэлэх гэтэл. 

	Хамаг юм тэгээд л өнгөрөх нь тэр гэж Эмма өгүүлэв. 

	— Чухамдаа л үнэн үг. Нутгийн иргэдийн дотроос хувцасны сайн муу өнгө чанарыг үнэлж чадах хүн олдохгүй шүү гэж Родольф шүүрэн авч өгүүлэв. 

	Тэд нар хөдөө нутагт амьдрахад амьдрал талаар өнгөрч уй гашуудал, уйтгар гуниг бүхнийг эзэмшиж, оюун санаанд муугаар нөлөөлдөг гэх мэтээр ярилцав. 

	— Тэгээд би сэтгэлээр унаж эхэлдэг юм гэж Родольфийн хэлэхэд

	— Та юу? Харин би таныг их л хөгжилтэй хүн гэж бодсон юм гэж Эмма гайхсан байдалтайгаар хэлэв. 

	— Хүн намайг гаднаас нь хараад л тэгж боддог байх. Сарны гэгээнд бүгэлзэн байгаа хүүр оршуулах газрыг би хараад тэнд мөнх нойрсон буй хүмүүстэй нийлсэн нь дээр биш үү гэж нэг бус удаа өөрөөсөө асуудаг байлаа. 

	— Таны нөхөд гэж бий биз дээ. Та тэдний тухай юу гэж боддог вэ? гэж Эмма асуув. 

	— Нөхөд гэв үү? Тийм нөхөд гэж надад бий гэж үү? Миний төлөө санаа зовдог хүн ч байхгүй байх аа! 

	Энэ үгийг хэлээд тэрээр аяархан исгэрнэ. Бөөн сандал авч яваа хүнд тэд зам тавьж өгөв. Олон давхар сандал үүрээд араас нь ирж явсан тэр хүний гутлын хоншоор, чинээнд нь тултал тэрийлгэсэн гарын хуруу сандал дундаас дөнгөж цухуйж харагдана. Хүүр булшлагч Лестибудуа олон хүний дундуур сүмийн сандал зөөж явсан нь тэр ажээ. Хувийн ашиг сонирхолтой юм бүхний талаар ер бусын арга мэхтэй Лестибудуа энэ хурлын үеэр үйлчилж бас орлого олно гэж бодсон ажээ. Булшлагч сандал үй олноор нь зөөж маш их орлого ч олж хүний ч хөлд дарагдах шахжээ. Бүгчим халуунд ядарсан хүмүүс тэр сайхан үнэрт сүрлэн суудалтай сандлыг дор нь шүүрэн авч газар тавиад нуруугаа тэнийлгэн налж сууцгаана. 

	Бовари хатагтай дахин Родольфийн гараас зуурч барьсанд тэрээр өөрийнхөө тухай үргэлжлүүлэн ярьсан нь,

	— Надад сэтгэл дундуур юм их байна. Хэзээний л ганц бие гозон толгойт байх юм. Миний амьдралд тодорхой зорилго байгаад хэрэв би хэн нэг хүнд хайрын сэтгэлтэй болж, тэр хүнээ олж чадсан бол... Би түүнд байдаг бүхнээ зориулаад тохиолдсон болгоныг бут цохин туулах сан гэжээ. 

	— Би таныг амьдралдаа гуньж гутаж явдаг хүн гэж боддоггүй шүү гэж Эмма хэлэв. 

	— Та тэгж бодож байна уу? гэж Родольф асуув. 

	— Юу ч гэсэн та чөлөөтэй хүн... Баян хүн гэж Эмма түгдрэн хэллээ.

	— Бүү доог хий гэж Родольф хариу болгон хэлэв. Эмма дооглож тохуурхсан юмгүй үнэн голоос ярьж байна гэдгээ ойлгуулах гэтэл их бууны дуу алсад сонсогдоод бүгд хотын зүг эргэв. 

	Энэ нь түр зуурын хуурамч дохио байлаа. Захирагч ноён өдий болоход ирээгүй тул үзэсгэлэнг удирдах хэсгийн гишүүд хурлыг нээх эсэхээ ч мэдэхгүй учраа олж ядна. 

	Хоёр моринд хөллөсөн том хөлсний тэргийг цагаан малгайтай хүн жолоодож яваа нь тэртээ талбайд үзэгдэв. Бине, хурандаа хоёр дараа дараагаар «Зэвсгээ аваад» гэж тушаав. Гвардийнхан, гал командынхан гүйлдэж бүгд сандран мэгдэнэ. Тэр ч байтугай зарим нэг нь цамцныхаа захыг ч өмсөхөө мартжээ. 

	Үймж сандарна гэдгийг захирагч урьдаас мэдсэн ажээ. Гвардийнхан гал командын цэргүүд бөмбөрийн дуунд яг эгнэн жагсаж байтал амгаа хазалсан хоёр морин тэрэг хотын захиргааны даргын байрны үүдэнд ойртон ирлээ. 

	— Байр байрандаа! гэж Бине командлав. 

	— Зогсоод! Зэрэгц дундаа, зүүн тийшээ! гэж хурандаа командлав. 

	Харуул жагсан винтовыг мөрөнд авахад гуулин тогоо шат дамжин бөмбөрөх адил чимээ гарч, дараа нь бууг дахин буулгалаа. 

	Тэрэгнээс нэг ноён гарч ирлээ. Тэр ноён алтан саагаар эмжсэн богино цамцтай, ар духандаа хэдэн ширхэг үстэй халзан толгойтой, газар царайлсан нүүртэй маш томоотой байдалтай ажээ. Олны зүг ширтэхэд өтгөн хөмсөгтэй бүлтгэр нүд нь анивчина. Шувуун шонтгор хамраа дээш өргөхөд уруул ам нь шазваганан инээх төлөв тодорно. Хотын даргыг хувцсаар нь тэр таниад ноён захирагч ирж чадахгүй боллоо гэж түүнд хэлэв. Тэр ноён хошуу захирагчийн зөвлөгч мөн болохоо илтгэн танилцуулаад өршөөл гуйсан төлөвтэй хэдэн үг хэлэхэд Тюваш тал тохой татсан үг урсгаж гарлаа. Зөвлөгч түүнийг эвгүй байдалд орууллаа, гэж манж үг хэлж байв. Энэ хоёр бараг магнай нийлүүлэх шахам нэг нэгнийхээ өмнөөс ширтэн зогсоход үзэсгэлэн шалгаруулах хэсгийн гишүүд, хотын зөвлөлийн албатан, хүндэт нэрт хүмүүс, үндэсний гвардийнхан энгийн ардууд тойрон хүрээлэв. Ноён Зөвлөгч жижиг гурвалжин хар малгайгаа элгэнд тэвэрч баяр хүргэн үг хэлэх зуур Тюваш нум шиг цагариглан бөхөлзөж инээд алдан ам хавчиж, хэлэх үгээ олж ядан эзэн хаанд үнэнч болохоо илэрхийлж, Ионвилийг хүндэтгэн үзсэний хариу талархлын үг илчилж ядан түгдэрнэ. 

	Буудлын зарц Ипполит морьдын цулбуураас хөтлөн, муруй хөл дээрээ догонцсоор «Алтан Арслангийн» хашаанд оруултал тэнд тэрэг харж сонирхох гэсэн тариачид цугларсан байв. Бөмбөр дэлдэж их буу буудлаа. Ноёд цуварсаар тайз дээр гарч хатан Тювашийн энэ ёслолд зориулан бэлдсэн улаан бүрээстэй сандал дээр сууцгаав. 

	Эд ноёд хоорондоо тун их төстэй. Тэдний наранд үл мэдэг шарагдсан үрчгэр шар нүүрний өнгө алимаар нэрсэн дарстай адил мэт. Тэд маш нямбайлан зангидсан зэрэвгэр цагаан зангиатай өндөр бариу заханд тулсан сахалтай, бүгд гялгар цэмбэн хантаазтай, хүн бүр цагариг маягийн оосортой цаг зүүсэн байх ба цөм гараараа өвдөг тулан хөлөө чинээнд нь тултал алцайлган суухад цэмбэн өмдний шунгарцаг таталдан гялтганаж харагдав. 

	Индрийн ард хотын даргын байрны үүдэнд баганын завсраар ямбат гэргий нар суужээ. Энгийн ардууд индэрт асрын өмнө талд сандал дээр сууж ихэнх нь босоо зогсоцгоож байв. Лестибудуа бүх сандлыг энд зөөн авч иржээ. Байсхийгээд сүм рүү сандал авч ирэхээр гүйнэ. Түүний ашиг хонжоо олох гэсэн энэ ажил маш замбараагүй байдалд хүргэж асрын үүдний шат хүрэх зай түгжигдэн тэр зүг ойртоход боломжгүй шахуу болсон байв. 

	Суудалд суухаар явж байсан эмийн сангийн эрхлэгчид ноён Лөрө,

	— Энд венецийн бүх шорог модыг авчирч тавиад шинэ маягийн мөртөө нүдэнд дулаан эдээр чимсэн байвал тун ч сайхан үзэгдмээр байна даа. 

	— Тийм ээ. Хотын дарга бүхнийг гартаа аваад боломжгүй болгоод байна л даа. Өөдгүй муу Тюваш юмны нарийн ялгаа, сайхан муухайг огт мэддэггүй хүн юм гэж Оме хариулав. 

	Энэ үеэр Родольф, Бовари хатагтай хоёр хотын даргын байрны хоёр дахь давхрын хурлын танхимд орлоо. Тэнд хэн ч байсангүй. Родольф эндээс тэнд болох бүх зүйлийг тухтай харж чадна гэж найджээ. Хааны баримлын хажуугийн дугариг ширээ тойруулан тавьсан сандлаас гурвыг Родольф авч ирэв. Тэд зэрэгцэн суув. 

	Хүндтэний байранд суусан ноёд сэтгэл догдолсон шинжтэй шивнэлдэн ярилцав. Зөвлөгч бослоо. Энэ нь ноён Льевен мөн байсныг бүгд сая мэдээд шивнэлдсэн нь тэр байжээ. Цаас гаргаж тавиад түүнээс хараа салгалгүйгээр тэр ноён ярьсан нь

	 

	Эрхэм ноёд оо! 

	Миний бодол санааг та нар хуваалцаж байгаа гэдэгт би итгэж байна. Өнөөдрийн хурлын тухай ярихын өмнө та нараас зөвшөөрөл гуйя гэж бодсон юм. Юуны өмнө манай дээд захиргаа засгийн газар, хаад ноёд ван гүн, эрхэм хүндэт эзнийг өргөмжлөн биширч хүндлэх ёстой билээ. Бүх нийгмийн сайн сайхны төлөө, хүн тус бүрийн сайн сайхны төлөө эзэн хаан цуцалтгүй тэмцэж байна. Хуйлран байгаа тэнгис далайн тоо хязгааргүй аюулын дундуур төрийн жолоог хатуу мэргэн гараар жолоодон яваа хаан эзэн маань энх тайвны тухай, дайны тухай, үйлдвэр худалдаа, газар тариалан, зураг урлагийн тухай марталгүй санаа зовсоор байна. 

	 

	— Би байраа өөрчилье гэж Родольф хэлэв. 

	— Яагаад гэж Эмма асуув. 

	Гэтэл энэ үеэр ноён зөвлөгчийн хоолой улам чангарлаа:

	 

	— Ноёд оо, иргэний дайн бидний газар нутгийг цусаар будаж өмчтөн баян, ядуу хоосон ажилчин үдэш тайван унтаад хэдийд түгшүүрийн бөмбөр дуугарч сүйд хийх бол оо? гэж цочин сэрэх, элдэв самуун сургаал ул үндсийг эвдэж байсан тийм будилаант цаг өнгөрчээ!..» гэх зэргээр тэр цуурчээ. 

	 

	— Доод талаас намайг харчхаж магадгүй. Хэрэв мэдэгдвэл бүтэн хоёр долоон хоног өршөөл гуйж, над шиг амьтан сандарч явах болно доо гэж Родольф хариулав. 

	— Та өөрийгөө доромжилж байгаа юм биш үү! гэж Эмма хэлэв. 

	— Тийм биш ээ, Би нэр муутай хүн шүү дээ гэв. 

	Зөвлөгч цааш өгүүлэх нь

	 

	«Ноёд оо! Би харанхуй явдлаас хараагаа салгаж, өнөөдрийн манай сайхан эх орны байдлыг ажин харъя. Нүдэнд юу үзэгдэнэ вэ? Газар болгонд худалдаа, гар урлал цэцэглэн хөгжиж, газар бүрд шинэ зам харилцаа тавигдсаар байна. Энэ нь биеийн доторх цусны шинэ судас адил төрийн бүх хэсгийг хооронд нь холбож байна. Үйлдвэрийн том төвүүд ажлаа дахин сэргээлээ. Шашин саадгүй дэлгэрэн бүхнийг хамарч байна. Усан буудлаар онгоцнууд дүүрлээ. Итгэл найдвар ихсэж франц орон амьсгал тайван боллоо!» гэв. 

	 

	— Байгаль дээр байгаа юмны ихэнх нь зөв байх аа гэж Родольф ярив. 

	— Юу гэнэ ээ? гэж Эмма асуув. 

	— Үнэн! Хүний сэтгэл цаг ямагт шаналан зовж байдгийг та мэдэхгүй гэж үү? Тийм хүмүүсийн ажил оргилон буцалж, бүтээж босгож явснаа хамгийн нандин сэтгэлд захирагдах буюу ханашгүй хайранд автагддаг юм. Тэд бүх сайн муу юмыг андахгүй болчихдог юм гэж Родольф хэлэв. 

	Үүнийг сонссон Эмма хажуудаа буй Родольфийг алс холын орноор аялаад ирсэн жуулчин уу гэсэн адил ширтэж байснаа,

	— Ядуу эмэгтэйчүүд бидэнд тэгж цэнгэх эрх байдаггүй гэж Эмма өчив. 

	— Гунигт цэнгэл гэдэг чинь жаргалтай золгуулдаггүй юм даа... 

	— Ер нь жаргал гэж байдаг юм уу? гэж Эмма асуув. 

	— Жаргалтай учрах өдөр нэг мэдэхэд ирдэг л юм гэж Родольф хариулав.

	 

	Ноён зөвлөгч цааш үргэлжлүүлэн өгүүлэх нь:

	Хөдөө аж ахуйг эрхлэгчид энэ салбарт ажиллагч та нар миний хэлснийг ойлголоо. Та нар бол агуу их соёлжилтын шавь нар мөн. Та нар зан суртахуун, дэвшлийг дэмжигчид мөн. Улс төрийн шуурга нь агаарын шуурганаас илүү аюултайг та нар ойлголоо гэж би хэлсэн» 

	 

	Родольф яриаг үргэлжлүүлэн 

	— Тэр жаргал гэдэг чинь нэг өдөр хүнд тохиолддог юм. Тохиолдох тохиолдохдоо бүр итгэл найдвар алдагдсан тэр нэг өдөр гэнэт ирдэг юм билээ. Тэгээд хязгааргүй уудам өмнө нээгдээд үл таних дуун «Жаргал энэ байна!» гэдэг юм. Тэгмэгцээ л тийм хүнд хамаг байдгаа даатгах, бүхнээ зориулах, түүнд юу байдгаа л өгөх мөрөөдөл танд төрдөг юм. Тайлбарлах хэрэг байхгүй бүгд ойлгогдох болно. Тийм хүн байхгүй байх ёстой гэж бодож явтал чинь гэнэт гараад ирдэг юм. 

	Эммаг тэр харлаа. 

	— Насан турш хайж явсан үнэт эрдэнэ ингээд өмнө чинь тодрох нь тэр! Гялалзаад туяараад ирдэг! Түүнд та итгэхгүй, гэнэт харанхуйгаас гэрэлд гарсан шиг эргэлзэх болно. 

	Родольф сүүлчийн хэлснээ дохиогоор батлав. Родольф толгой нь эргэсэн мэт гараараа гэнэт толгойгоо бариад гараа доош унаган Эммагийн гарт хүргэв. Эмма гараа татав. 

	Зөвлөгч урьдын адил уншсаар

	 

	«Хэн гайхах юм бэ, ноёд оо! Гагцхүү сохор, толгой нь эргэсэн би үүнийг зоригтой хэллээ шүү. Одоо болтол хөдөөгийн хүн ардын бодол ямар байдгийг ойлгоогүй, олон зуун жилийн харанхуй бүдүүлэг заншилтнууд л эргэлзэх нь гардаагүй юм. Гэнэн сайхан сэтгэлтэй, нийтийн хэрэгт үнэнч, эх оронч хүмүүсийг бид хөдөө тосгоноосоо олохгүй юм бол хаанаас олох юм бэ? Би юмыг өнгөцхөн ойлгосондоо буюу ам халсандаа ингэж яриагүй байна, харин өмнөө тодорхой зорилго тавьсан, зарим хүний өв хөрөнгийг нэмэгдүүлэн, нийгмийн ашгийг хамгаалан, хууль, үүрэгт үнэнч зорилготой төрийн тулгуур болсон гүн эрүүл ухааны үүднээс би ингэж хэлж байна...»

	 

	Родольф дургүйцэн хэлсэн нь

	— Нөгөө л үгээ хэллээ! Үүрэг, зорилго гэдэг энэ үг сонсохоос бөөлжис хутгах юм. «Үүрэг! Үүрэг!» гэсээр үглээд байх эдгээр ноёдын үг чих дүлийрүүлэх дөхөөд байна. Үүргийн мөн чанар нь аугаа ихийг ойлгож, гоё сайхныг мөрөөдөхөд оршихоос биш нийгэмтэй холбож ойлгодог зүйл биш ээ. 

	— Тэгэхдээ тэр чинь... гээд Эмма үг хэлэх гэтэл

	— Байз! Мөрөөдлийг эсэргүүцээд яах юм бэ? Мөрөөдөл бол газар дэлхийн хамгийн сайхан зүйл. Баатар зориг, сэтгэлийн хөдлөл, яруу найраг, хөгжим, урлаг бүхний эх булаг нь мөрөөдөл юм шүү. 

	— Бусдын саналыг бага боловч сонсож, бусдын зан суртахууныг хүндэтгэх хэрэгтэй юм биш үү гэж Эмма эргэлзэв. 

	— Хоёр янзын зан суртахуун байгаад л хамаг учир байна гэж Родольф завсраар орон цааш өгүүлэх нь, — Өчүүхэн тогтворгүй зан суртахуун үргэлж өөрчлөгдөж, ярдаглан, бохир өөд тэмүүлдэг нь таны нүдний өмнө хөл дор маань сууж байгаа эдгээр бөөн тэнэгүүдтэй яг адил юм. Үүнээс өөр зан мөнхийн сайхан зан суртахуун байдаг, тэр нь та биднийг энэ сайхан байгаль мэтээр тойрон байна. Тэр нь нарны туяат дээд хөх тэнгэртэй адил юм. 

	Ноён Льевен уруулаа арчаад цааш ярих нь

	 

	«Газар тариалан ямар ашигтай болохыг ноёдод тайлбарлан таниулж өгөх хэрэг байна уу? Хэн бидний хэрэгцээг хангаж байна вэ? Хэн бидэнд идэш тэжээл нийлүүлж байна вэ? Тариачдаас өөр хүн түүнийг өгч байна гэж үү? Ноёд оо! Ганцхан тариачид л хангаж байна! Газар тариалан эрхлэгч өөрийн хөдөлмөрч уран гараар хагалсан талыг тариалж тариа будаа ургуулж хураан авч эвтэй сайхан багаж хэрэгслийн тусламжтайгаар цайруулж тээрэмдээд гурил болгон хотод оруулаад ирэхэд талхчид түүнийг дор нь угтан авдаг. Талхчид түүнийг тэр дорхон нь баячууд болон ядуучуудад нэг адил зориулан иддэг талх болгон хувиргадаг эм. Тариачид биднийг өмсөх эдлэхтэй байлгахын тулд мал сүргийг бэлчээрт идээшлүүлдэг биш үү? Тариачид байхгүй бол бид юугаа өмсөх юм бэ? Жишээ хайх хэрэг алга! Бидний амьдралд шувуучид зөөлөн дэр, тарган мах, идэх өндөг хангаж аль хэр чухал үүрэг гүйцэтгэж байгааг бид анхаарч үзсэн юм. Сайн бордож тариалсан газар бол үр хүүхдээ эрхлүүлж буй ачит эх адил бидэнд ямар их олон янзын тус хүргэж байгааг бид яахан тоолж барах билээ! Энд усан үзэм, тэнд алим, цаана нь шүүс идээ бяслаг зөндөө! Маалингыг аваад үзье. Маалингыг мартаж болохгүй ноёд оо! Сүүлийн жилүүдэд маалинга тарьдаг талбай нэлээд өссөнийг та нарт онцгойлон анхааруулах гэсэн юм»

	 

	Сонсогчдын анхаарлыг тусгайлан татах шаардлага байсангүй. Бүгд амаа ангайн түүний хэлсэн үг нэг бүрийг анхааран сонсож байлаа. Дэргэд нь суусан Тюваш нүдээ бүлтийлгэн сонсож сууна. Дерозере байн байн жуумганаж байгаа харагданa. Хүү Наполеоноо тэвэрсэн эм найруулагч цаана нь нэг ч үг тээлгүй чихээ барин сонсож суув. Наадмын хэсгийн гишүүд толгой дохин илтгэгчийн үгийг зөвшөөрч байлаа. Индрийн хажууд гал командын цэргүүд жад түшин амарч, ноён Бине ташаа тулан сэлэм барьж харуулдана. Тэр юм сонсож байсан байж болох бөгөөд харин толгой дээр тавьсан хатуу саравчит малгай нь томдон нүдийг нь халхлан, хамарт нь тулсан тул нүдээр үзсэн зүйл байсангүй. 

	Түүний туслагч, ноён Тювашийн хүүгийн малгай нь бас томдоод толгой дээр нь хаашаа ч хамаагүй эргэлдэх бөгөөд дороос нь алчуурын үзүүр цухуйна. Үүнээс болж тэр хүүхэд инээд алдан, юмны учир олоогүй байж мансууртлаа баярласан бололтой зогсоно. 

	Талбай, байшин барилгын орой дээгүүр хүмүүс пиг дүүрчээ. Цонх хаалга болгоноос хүмүүс харцгаана. Жюстен мэл гайхан, эмийн сангийн цонхны хажууд шаасан гадас шиг зогсоно. Цугларагсдын дунд шуугьж, өөр хоорондоо ярилцсан хүн нэг ч үгүй, нам гүн боловч ноён Льевений үг муу дуулдаж байлаа. Сандлын чахрах үймээнд замхран буй зарим нэг үг өгүүлбэр нь хагас дутуу дуулдаж байлаа. Ар талаас бухын урамдах дуу, заримдаа хурга майлах нь сонсогдон талбайн зүгээс нүсэр их чимээ гарч байв. Энэ нь малчид хариулсан малаа ойртуулан ирсэн нь тэр байжээ. Үхэр, хонь өвс зулгаан зажилж, үе үе мөөрч майлна. 

	Родольф Эммад ойртон суугаад түргэн шивнэх нь

	— Бүх нийтийн энэ хуйвалдаан танд эвгүй санагдахгүй байна гэж үү? Зэвүү хүргэхгүй хүн гэж энд байна уу? Сайхан ааш зан, хамгийн боловсон цэвэр харилцааг тэд хавчиж, буруу ойлгож гуйвуулдаг юм. Хэрэв шаналалт хоёр амьтан цагийн аясад нэг нь нөгөөтэйгөө дайралдан нийлэх гэж байвал бүгд тэр хоёрын хамтран суухад саад хийх apгa замыг л бодохоос гарцаагүй. Тийм бэрхшээлд орсон хоёр, бүх хүчээ хуралдуулан нэг нэгийгээ даллан дуудах л болно доо. Хөөрхий тэр амьтад хагас жилийн дараа, арван жилийн дараа эрт орой алин боловч нэгэн өдөр заяандаа захирагдан, нэг нь нөгөөгийнхөө төлөө төрсөн болохоор яваандаа нийлж таардаг юм. 

	Родольф өвдөг дээрээ гараа тавиад толгой өндийлгөн Эммаг ойрхноос эгц ширтэв. Эмма ч түүний өөдөөс эгц шулуунаар ширтэн харж, түүгээр ч барахгүй түүний үсэнд түрхсэн тосны үнэрийг хүртэл мэдэрч байв. Эммагийн сэтгэл тавгүйдэж, Вобьессарт учирч бүжиг хамт хийсэн залуу гүнийг дурсан санав. Тэр гүнгийн сахлаас тос нимбэгийн үнэр ханхалж байсныг санаад доош харлаа. Тэр бүхнийг сэтгэлдээ буутал санахын тулд Эмма өөрийн эрхгүй нүдээ анив. Эмма эгц болон сууж суудал дээрээсээ тэртээ алсыг ширтвэл гүвээн дээгүүр «Алтан хараацай» гэдэг суудлын морин тэрэг Лө толгодоос тоос суунаглуулсаар айсуй. Энэ шар тэргээр Леон байнга Эмма дээр хүрээд ирдэг байснаа хожим нь мөн тэр замаар үүрд түүнийг орхин явсан билээ. Гэнэт эсрэг талын цонхноос Леоны нүүр харагдах мэт Эммад санагдлаа. Дараа нь юм бүхэн холилдоод үүнээс ондоо зүйл үзэгдсэнгүй. Эмма өнгийн чийдэнгийн гэрэлд гүнтэй тэврэлдэн бүжиг хийсээр байгаа мэт... Леон төдий холгүй зогсож байснаа дөхөж ирэх шиг... тэгтэл Родольфийн толгой маш ойрхон байгааг мэдэрнэ. Ингэж суух сан гэсэн эртний хүсэл нь биелж буйд эргэлдэн боссон элсний ширхэг адил Эммагийн сэтгэлийг уймруулан бужигнуулав. Эмма цээжээ тэнийлгэн тунгалаг агаараар амьсгалан, бээлийгээ тайлж гараа арчин, нүүрээ алчуураар дэвэн сэрүүцүүлэв. Цугларагсдын шуугиан, зөвлөгчийн уйтгарт үгийг Эмма шанааны цусны цохилтоос бүдгээр сонсож байлаа. 

	Зөвлөх үгээ үргэлжлүүлэн:

	 

	— Шантралгүй үргэлжлүүлэгтүн! Замын хүний үг, биеэ тоосон туршигчдын гоомой зөвлөгөөг бүү сонсогтун! Хөрсний шим тэжээл бордооны чанар, адуу, үхэр, хонь, гахайн үүлдэр сайжруулахад гол анхаарлаа тавьцгаа! Энэ үзэсгэлэн та нарт тайван уралдааны талбар болох болтугай. Түрүүлсэн хүн эндээс явахдаа ялагдсан хүндээ гараа сунган өгч ах дүүсээр эв найрамдалтайгаар салах болтугай! Ялагдсан хүнд цаашдын тэмцээнд дийлэх хүсэл төрөх болтугай! Та нар үнэнч зарц, үг дуугүй намуухан хөдөлмөрчид та нарын хүнд хүчир хөдөлмөрт засгийн эрх баригчид өдий болтол нэг ч удаа анхаарлаа хандуулж байсангүй. Тусгайлан анхаарагдаагүй байсан та нарын бүтээлийг одоо үнэлэн шагнах болно. Төр саяхнаас та нарын талаар анхаарал тавьж та нарын зүтгэлийг сайшаан шагширч ивээл хайраар халамжлан, та нарын шударга шаардлагыг хангаж, та нарын үй их бэрхшээлийг чадлын хэрээр хөнгөвчлөх эрмэлзэл тавьж байна!

	 

	Ноён Льевен суудалдаа суулаа. Дараа нь ноён Дерозере үг хэлэв. Дерозерийн үг хоосон чимэг багатай боловч ажил төрөлтэй холбоотой байлаа. Тэрээр нэлээд юм мэддэг өндөр хүсэл эрмэлзэлтэй хүн болохоо харуулав. Засгийн газрыг төдийлөн их магтсангүй атлаа шашин шүтлэг хөдөө аж ахуйн тухай нэлээд ярилаа. Шашин, хөдөө аж ахуй хоёр холбоотой аль эртнээс хоёул хүч хамтран хөгжил соёлжилтын төлөө тэмцсээр ирснийг тэр онцлон тэмдэглэв. 

	Бовари хатагтай Родольф хоёр энэ үеэр зүүд нойрны тухай, зөгнөл бодлын тухай, соронзон таталцлын тухай хүүрнэн ярилцана. 

	Илтгэгч хүн төрөлхтний өлгийг санан дурсаад эртний хүмүүс ой модонд сууж, өвс ногоогоор хооллож явсан бүдүүлэг үеийн тухай өгүүлэв. Тэгж амьдарч байсан хүн төрөлхтөн хожим нь араатны арьсаа орхиж цэмбэн хувцас хөдрөөд газар хагалан тарьж, жимс ногоо ургуулах болжээ. Эд бүхэн ашигтай болж, юунд хүргэснийг бас дурсав. Энэ шинэ алхам шинэ нээлт зовлонд учруулав уу, эсвэл цэнгэлд хүргэв үү? гэдэг асуултыг ноён дарга тавьжээ. 

	Родольф соронзон таталцлыг хоёр хүн харилцан сэтгэлтэй болдогтой зүйрлэн ярьж сууна. 

	Ноён Дерозере анжисны ард суусан Цинциннат (ромын алдарт жанжин төрийн зүтгэлтэн) туйлын энгийн байдлаар амьдарч байсан хүн байцаа тарьж байсан Диоклетиан (Ромын хамгийн хүчирхэг хаадын нэг) нарын тухай, ёслолын байдлаар тариа мод суулган шинэ жил угтдаг хятадын хаадын тухай тайлбарлан ярьж байхад Родольф аливаа хүчинд өртөгддөггүй хүслэнгийн ул үндэс нь өнгөрсөн үеэс эхэлсэн байдаг болохыг Эммад батлан итгүүлж сууна. 

	— Та бид хоёр юунд танилцсаныг жишээ болгон авч үзье. Энгийн тохиолдол уу? Юу вэ? Бидний хувийн хүсэл тийм байснаас болж орон зайг туулж нэг нэгэнд ойртсон байж таарна. Хоёр гар энэ мэтчилэн яваандаа нийлдэг юм гэж Родольф хэлээд Эммагийн гараас барьсанд цаадах нь дургүйцсэнгүй. 

	 

	«Төрөл бүрийн үнэт ургамлыг тариалахын төлөө»! гэж дарга хашхирав. 

	 

	— Жишээ нь би танайд яваад очиход... 

	 

	— «Кенкампуагийн ноён Бизед»

	 

	— Би тантай ингэж хамт явна гэж бодсон уу? 

	 

	— «Далан франк!»

	 

	Хэд дахин би явах гэсэн боловч таны араас дагаад ирсэн... 

	 

	— «Бууцаар бордоо хийх хэрэгтэй...»

	 

	— Одоо би өнөө орой, маргааш түүнээс цааш нь насан туршдаа та нартай үлдэнэ! 

	 

	— «Аргейль нутгийн ноён Каронд алтан медаль!»

	 

	— Би анх удаа ийм ховор хүнтэй учирлаа... 

	 

	— «Живри» «Сен Мартинын ноён Бөнд!»

	 

	— Би таныг үүрд санан дурсах болно. 

	 

	— «Нарийн ноост меринос үүлдрийн хонь гаргасны төлөө...»

	 

	— Та намайг мартах цагт би дэргэдүүр чинь сүүдэр шиг юм сүүмэлзээд өнгөрч байх болно шүү. 

	 

	— «Нотр-Дамын ноён Белод...»

	 

	— Надаас ямар нэг зүйл таны бодол санаа, ахуй амьдралд үлдэх ёстой биш үү? 

	 

	— «Гахай сайн үржүүлсэн ноён Леэриссе, Кюлембур нарт тэгшээр жаран франкийн шан олголоо!»

	 

	Родольф Эммагийн чичгэнэсэн халуун гарыг атгав. Нисэн одох гэж байгаа тагтаа барьсангүй адил Родольфт санагджээ. Гэтэл Эмма гараа салган авах гэсэн ч эсхүл атгалтын хариу болгож ч байгаа юм уу алин боловч хуруугаа хөдөлгөв. 

	Родольф дуу алдан,

	— Би танд баярлалаа, гялайлаа! Та дургүйцсэнгүй! Та их сайн хүн! Би тэр чигээрээ таных болсныг та ойлгожээ! Би таныг ширтэн хайрын сэтгэлээ зугаацуулъя, битгий дургүйцээрэй! 

	Онгорхой цонхоор салхи үлээж, ширээний бүтээлэг хуйларч тэртээ дор талбайд тариачин эмэгтэйчүүдийн малгай дэрвэн хийсэж нисэх гэж буй мэт болно. 

	 

	— «Тослог үр тарианы шахдас хэрэглэсэн..» гэж дарга үргэлжлэн ярина. Дарга цааш нь чангаар хэлсэн нь

	— «Фламанд бордоо хэрэглэн, маалинга үржүүлэх... урт хугацааны түрээсээр хөрс хатааж... аж ахуй арчлан хамгаалсан... 

	 

	Родольф чимээгүй боллоо. Хоёул нэг нэгийгээ ширтэнэ. Тэдний хүслэн хэт хүчтэй болсноос эрэгтэйн ч тэр, эмэгтэйн ч тэр хоёулын хатсан уруул чичирчээ. Тэр хоёрын гарын хуруу өөрийн эрхгүй наалдан холбогдсон мэт болжээ

	 

	— «Нэг фермд тавин дөрвөн жил алба хаасан Сасето -Лагерьерийн Катерин-Никез-Элизабетэд хорин таван франкийн үнэтэй мөнгөн медаль!» 

	 

	— Катрин Леру хаа байна вэ? гэж зөвлөгч асуув.

	Тэр эмэгтэй индэр дээр гарч ирэхгүй байв. Олны дундаас шивнэлдэх дуу гарч

	— За яв аа! 

	— Үгүй, тийш ээ! 

	— Зүүн тийш ээ! 

	— Битгий ай! 

	— Ээ! Мал аа! 

	— Тэр эмэгтэй хаа байна вэ? гэж Тюваш хашхирав. 

	— Тэр... тэнд байна! 

	— Нааш ойрт! 

	Удсан ч үгүй хатсан юм шиг хавчгар эмгэн индэр өөд гарлаа. Туйлын дорой хувцастай ажээ. Эмгэн маш том модон шаахайтай, шилбэ шүргэсэн урт хөх хормогчтой байна. Хатсан алим адил үрчгэр туранхай нүүр нь ердийн нэг малгай дороос цухуйж, булдруут урт хуруу нь улаан цамцны ханцуйгаа ороолдсон үзэгдэв. Цэвэр усанд сайн зүлгэн угаасан боловч өвс, ноос, өөх тосонд түлэгдэн саарьтсан гар нь хир буртагт дарагдсан юм шиг харахад аягүй. Хуруу нь энд тэндээ булдруутан мурийсныг үзвэл хал үзэж зовлон туулсан нь илэрхий. Нүүр нь эмэгтэй лам шиг догшин ширүүн төлөвтэй. Амьгүй юм шиг болсон харц нь уйтгар цөхрөлийн шинжийг өчүүхэн ч халхалсангүй. Малтай үргэлж ноцолдсоор байгаад үг хэл цөөрч ер хэнэггүй байдалтай болжээ. Эмгэн өнөөдөр анх удаа амьдралдаа ийм олон хүний дунд орж байгаа нь энэ ажээ далбаа, бөмбөр, хар хувцастай ноёд, зөвлөгчийн одон эд бүхнээс айн мэгдсэн эмгэн хаачих учраа олж ядахдаа шаасан гадас адил зогсоод чухам яагаад олны дотроос түлхэгдэн гарч наадмын хэсгийн гишүүдийн инээд алдан буй царайг ширтэн байгаагаа үл ойлгон ойртон очих буюу ухран зугтах эсэхээ ухаарч ядан байжээ. Баяр цэнгэлд бялхсан хөрөнгөтний өмнө хагас зуун жилийн боолын хөдөлмөрт дарлагдсаны тэмдэг болон тэр эмгэн зогсож байна. 

	— Эрхэм Катерин Никез-Элизабет Леру та нааш ир! гэж ноён зөвлөх шагнагдагсдын нэрсийн жагсаалтыг даргын гараас авангуут хэлэв. 

	Барьсан цаас руу нэг харж, эмгэнийг нэг ширтэн байж зөвлөгч эцэг хүний эелдэг дуугаар

	— Ойрт ойрт нааш ир! гэж хэлэв

	— Та дүлий юм уу? гэж асуусан Тюваш суудлаасаа босон харайж, эмгэний чихэнд, — Тавин дөрвөн жил тасралтгүй зүтгэснийг тань үнэлж мөнгөн медалиар шагналаа. Хорин таван франк! Үүнийг танд өгч байна! Таныг шагналаа! гэж чангаар хэлэв. 

	Эмгэн шагнал аваад эргүүлж тойруулан үзэв. Тэгээд гэнэт баярын инээдээр нүүрээ дүүргэсэн эмгэн буцаж явахдаа

	— Би үүнийг ламд өгч мөргөл үйлдүүлнэ! гэж бувтнажээ. 

	— Сүсэгтэн хүн мөн дөө! гэж тонгойн эм найруулагч нотариатчийн чихэнд хэлэв. 

	Хурлын ажиллагаа хаагдаж цугларагсад тарлаа. Үг хэлэх хүмүүс ч үгээ хэлж дуусжээ. Хүн болгон байр байрандаа буцацгаав. Бүгд хуучин хэвдээ эргэж орлоо. Эзэд, ажилчдыг аашлан загнаж, ажилчид мал сүргээ зодож жанчина. Ногоо сэжиж эвэртээ өлгөөд хашаа байрандаа буцаж ирсэн малыг тэд шилбүүрдэн цохилно. 

	Энэ үеэр үндэсний гвардийнхан жаднууддаа талх хатгаад, хотын даргын байшингийн хоёрдугаар давхарт гарав. Батальоны бөмбөрчин сүлжмэл савтай дарс барин түрүүлж явна. 

	Бовари хатагтай Родольфийг сугадан хөдлөв. Родольф хатагтайг байшинд нь хүргэж өгөөд хаалга дээрээс салж одов. Ёслолын зоогоос өмнө ширэг дээгүүр зугаалахаар Родольф бодсон ажээ. 

	Муу бэлдсэн зоог удаан үргэлжилж, шуугиан чимээ ихтэй. Хүмүүс ширээний ард хэт чихцэлдэн суусан учир гар хөдөлгөх зайгүй байв. Сандлын оронд тавьсан нарийн банз хотолзон унах гэж байлаа. Цугларагсад хагартлаа идэв. Хүн болгон оруулсан татвараа дуустал идэхийг хичээнэ. Хүмүүсийн магнай дээгүүр хөлс дааж, нүүрийг дагаж урсана. Ширээн дээр өлгөөтэй дэнгийн дунд намрын өглөө голын дээгүүр манан татах адил цагаан уур савсаж байв. Родольф багана түшин суугаад юу ч сонсолгүй гагцхүү Эммаг дурсан байна. Ар талд нь зарц нар бохир таваг ногоон дээр өрөөд цэвэрлэж байв. Хажуугийн хүн түүнтэй ярилцавч тэр хариу үл дуугарна. Түүнд дарс аягалаад өгнө. Эргэн тойронд шуугиан ихдэхэд түүнийг үл сонсон байх бөгөөд харин ч улам чимээгүй болсон мэт тэд юм бодож тайван сууна. Эммагийн хэлсэн үг, уруулын хэлбэрийг ухаандаа тодхон дурсав. Үлгэрийн тольд туссан адил Эммагийн нүүр гялтганаад, хананы үрчлээс хотгор гүдгэр бүр бүсгүйн өмссөн хувцасны судал болон үзэгдэхүйеэ хайр дурлалын халамжит өдрүүд төгсгөлгүй алслагдан холдох мэт санаанд нь эргэлдэж байлаа. 

	Родольф үдшийн ёслолын буудлагын үеэр Эммаг дахин нэг харлаа. Эмма нөхөртэйгөө хатан Оме, эм найруулагчийн хамт явж байв. 

	Буудлага аюул гаргах магад гэж болгоомжилсон эм найруулагч, минут бүр салан явж Бинед зөвлөгөө өгч байв. 

	Ёслолын техникийн хэрэгслийг ноён Тювашийн нэр дээр ирүүлсэн байжээ. Тюваш айхдаа тэдгээрийг цаг нь болоогүй байтал хураан хадгалсан байв. Чийг авсан дарь ассангүй. Сүүлээ хазалсан лууны дүрийг пуужингаар харван үзүүлэх тоглолт талаар өнгөрөв. Ромын өчүүхэн гэрэл байн байн цацарч цугларсан олон хашхиралдаж, залуу хөвгүүд харанхуйг далимдуулан охидыг шоглон гижигдэж дуу алдуулж байв. Эмма Шарлийн мөрөнд наалдан толгой өндийлгөж харанхуй тэнгэрт пуужин хэрхэн дэлбэрэн цацарч байгааг ажиж явлаа. Дэнгийн гэрэлд Эммагийн нүүрийг Родольф сайн харжээ. 

	Гэвч пуужингийн гэрэл ээлж дараалан унтарч алга болоод од гялтганан нэг хоёр ширхэг бороо дуслав. Эмма алчуураар үсээ боолоо. 

	Энэ үеэр буудлын хашаанаас зөвлөгчийн морин тэрэг гарч ирэв. Жолооч согтуу учир дорхноо зүүрмэглэжээ. Тэрэгний хоёр талын дэнлүүний гэрэлд согтуу хөтчийн гуйван дайвалзах нь тодхон харагдана. 

	— Ууж согтуурах явдалтай шийдвэртэй тэмцэх хэрэгтэй юм. Ер нь цаашдаа биеэ архиар хордуулсан хүмүүсийн нэрс бичих самбар хийгээд хотын, даргын хаалган дээр долоо хоног бүр хадаж байвал зохино. Чухал цагт хэрэг болох тоо бүртгэлийн материал баримт болж өгөх ёстой юм... Уучлаарай! гэж эмийн санч хэллээ. 

	Тэгээд тэр хүн байцаагчийн туслагч дээр гүйн очив. 

	Бине гэр лүүгээ яарч байв. Суурь машинаа тэр санажээ. 

	— Хүн явуулсан ч дээр байж уу. Эсвэл та өөрөө очсон ч болох юм гэж Оме хэлэв. 

	— Юу гэж хүн хоргоогоод байгаа юм бэ! Юунаас айсан юм бэ! гэж байцаагч хэлжээ. 

	Эмийн санч нөхөд дээрээ буцаж ирээд

	— Сандрах хэрэг алга! Арга хэмжээ авсан гэж Бине над хэллээ. Нэг ч оч үсрэхгүй. Насост ус дүүрэн байна. Харьж унтацгаая гэжээ.

	Эвшээж суусан Оме авгай хэлсэн нь, 

	— Аль эрт миний нойр хүрсэн. Бид өнөөдрийг маш зугаатай өнгөрөөсөн хойно нойр хүрэх ч яамай байна даа гэжээ. 

	Родольф эелдэг зөөлнөөр харан аяархнаар

	— Мөн ч зугаатай сайхан өдөр боллоо! гэж хэлэв. 

	Бүгд салж гэр гэртээ одоцгоов. 

	Хоёр хоногийн дараа «Руаны мэдээ» сонинд хурал болсон тухай том өгүүллэг нийтлэгджээ. Сэтгэл хөдөлсөн Оме баярын дараах өдөр түүнийг бичжээ. 

	«Энэ их үнэт эрдэнэ, өнгөт цэцгүүд хаанаас гараа вэ? Намаг шалбаагийг хатаагч нарны гэрэлд шарагдсан олон түмэн ардууд шуугиант далайн давлагаа мэт хаашаа явна вэ?»

	Дараа нь тариачдын байдлаас бичжээ. 

	Засгийн газар тариачдын тусын тулд ихийг бүтээж байгаа боловч тэр нь дутагдалтай байна. «Зоригтой тэмцэгтүн! Нэлээд хэсэг шинжлэлт хийж хэрэгжүүлэн биелүүлцгээе!» гэж эм найруулагч зоригжуулав. Зөвлөгч уг тосгонд ирсэнтэй холбогдуулан найруулагч «өөрийн дайчин цагдаа» «Манай хөдөөгийн зоригтнууд», олны дунд хувраг дээдсийн дүр үзүүлэн зогсож буй халзан хөгшдийг харан «бөмбөрийн зоригт чимээг сонсон зүрх нь хүчтэй догдолж явсан мөнхийн дайчин манай дээдсийг» дурсан бичжээ. Наадмын асуудал эрхэлсэн хэсэг хүмүүсийн нэрсийг дурдахдаа хамгийн түрүүнд тэр өөрийн нэрийг нэрлэв. Агрономын нийгэмлэгт тусгай тайлбарт өгүүллэг явуулсан хүн бол эм найруулагч ноён Оме байсныг дурджээ. Шагнал олгох тухай асуудалд шилжин маш өндөр баясгалант дуугаар шагнагдагсдын сэтгэлийн догдлолыг илэрхийлэв. 

	«Эцэг хүүгээ тэврэн үнсэхэд ах дүүс нь ах дүүгээ, нөхөр нь эхнэрээ энхрийлэв. Тэд цөм шагнал авсан медалиа харуулан гэр орондоо эргэн очиж баярын нулимсыг дуслуулан байж медалиа хананд өлгөх нь гарцаагүй ажээ. 

	Зургаан цагийн үед баяр наадмын гол хүмүүс ноён Льежарын бэлчээр газарт зассан наадмын ширээний ард цугларлаа. Хүндэтгэлийн хоол маш дотно нөхөрсөг байдалд болж өнгөрлөө. Ноён Льевен эзэн хааны эрүүл мэндийн төлөө, ноён Тюваш Засаг ноёны төлөө, ноён Дерозере газар тариалангийн амжилтын төлөө тус тус хундага дэвшүүлэхэд ноён Оме өөрт нь ихэр хоёр хүүхэд мэт болсон урлаг, үйлдвэрийн хөгжилтийн төлөө, ноён Леплише усжуулалтын ажлын амжилтын төлөө хундага өргөжээ. Үдэш нь түмэн өвгийн пуужин тэнгэрт цацран зүйл бүрийн солонго татууллаа. Хоромхон зуур манай өчүүхэн хот «Мянга нэгэн шөнийн үлгэрийн» байдалтай болон хувирлаа. 

	«Гэр бүлийн баяр баясгаланг гутаасан эвгүй явдал гараагүйг тэмдэглэх хэрэгтэй байна» гэжээ. 

	Ноён Оме эцэст нь нэмж: 

	«Шашны төлөөлөгч морилон ирээгүй нь маш ил тод харагдлаа. Тэд дэвшил хөгжлийг өвөрмөцөөр ойлгодог бололтой. Өөрийн санаа өөртөө зөв байдаг юм даа ноён Лойол!» гэжээ. 

	
IX

	Зургаан долоо хоног өнгөрчээ. Родольф үзэгдсэнгүй. Гэтэл нэгэн үдэш Родольф ирэв. 

	Хурлын дараа өдөр Родольф дотроо «Эммад олон үзэгдэх нь буруу юм, тэгвэл алдаа болно» гэж боджээ. 

	Долоо хоногийн сүүлчээр анд морджээ. Ангаас буцаж ирээд орой болсон байна, гадагш явахаа байя гэж шийдсэнээ

	«Анхны өдрөөс эхлэн тэр эмэгтэй надад дурласан бол намайг явснаас хойш улам хүчтэй дурладаг болсон байх ёстой. Яарах юмгүй. Жаал хүлээзнэе» гэж боджээ. 

	Родольф шууд яваад тасалгаанд орвол Эммагийн царай хувьсхийсэнд миний тооцоо зөв боллоо гэж Родольф тэр дороо ухаарав. 

	Эмма ганцаараа байв. Нар жаргаж байсан тул цонхонд татсан хөшиг үдшийн гэгээг харанхуйлж байв. Навчин хүрээт тольд шингэх нарны гэрэл туссан нь улмаар улаан шаргал туяа хананд байгаа барометр дээр ойн тусжээ. 

	Родольф суусангүй. Эмма түүний орж ирэнгүүт хэлсэн анхны хэдэн үгэнд арайхийн хариулжээ. 

	— Би ажилтай байлаа. Дараа нь бас өвдсөн гэж Родольф хэлэв. 

	— Хүндээр өвдсөн үү? гэж Эмма цочин acуув

	— За худлаа даа! Би зүгээр танайд ирэхгүй байхаар шийдсэн юм гэж Родольф Эммагийн хажууд суунгуут хэлэв. 

	— Яагаад тэр билээ? 

	— Та өөрөө таа л даа! 

	Родольф маш шуналт нүдээр ширтсэнд Эмма ичингүйрэн улайж доош харлаа. 

	— Эмма... гэж Родольф дуудав. 

	— Эрхэм ноёнтон минь! гэж Эмма хэлээд бага зэрэг ухрав. 

	— Би танайд ирэхгүй байхаар шийдсэн нь зөв болсныг та одоо ойлгох болно доо! Таны нэр миний сэтгэлээс салахаа байлаа. Санаандгүй байснаа нэрийг чинь хэлэх боллоо. Та нэрээ хэллээ гэж бүү дургүйцээрэй. Бовари хатагтай! Хүн бүхэн таныг ингэж дуудах юм. Гэтэл энэ бол таны нэр биш, өөр хүний нэр шүү дээ! Ондоо хүний нэр, ондоо хүнийх гэж Родольф давтан хэлээд нүүрээ гараар халхлаад,

	— Тийм ээ, би таныг үргэлж бодож явдаг юм. Таныг бодохоос миний сэтгэл тогтож яддаг! Өршөөж хайрла, та намайг!.. Бид дахин уулзахаа байя... Үүрд баяртай!..  Би холын холд явлаа. Танд миний нэр сонсогдохоо ч байна!..  Өнөөдөр би аргагүй татагдаад ирлээ. Яагаад ирснээ ч би өөрөө мэдэхгүй байна. Дээдэс тэнгэртэй тэмцээд дийлшгүйн адил дагинын инээх дүрийг яахан эсэргүүцэж чадах билээ! Хамаг гайхамшигт сайхан бүхэнд хүн өөрийн эрхгүй татагддаг юм! гэв. 

	Амьдралдаа анх удаа ийм үг сонссон Эммагийн сэтгэл тогтож ядан, энэ халуун дотно үгс хамаг биеийг нь төөнөх шиг болов. Родольф үргэлжлэн өгүүлсэн нь 

	— Хэрэв би танайд ирэлгүй, тантай уулзахгүй байсан бол... Би таныг хүрээлэн байгаа юм бүхнийг хайрлаж явдаг гээч! Харанхуй шөнө болоход... Шөнө болгон босож, наашаа алхлан танай байшинг хардаг байлаа. Танай байшингийн саранд гэрэлтэн буй дээвэр, танай цонхон дор найган байгаа мод, харанхуй дундуур танай цонхны шилний цаанаас сүүмэлзэн байдаг шөнийн дэнг би ойртон ирээд ханаж ядан хардаг байлаа. Нэг бодоход холгүй ойрхон юм шиг мөртөө тэртээ тэр алсад зол заяагүй нэгэн амьтан зовлон эдэлж явааг та мэддэггүй байсан даа... гэв. 

	Эмма амьсгаа нь давхцан Родольф руу хандаж

	— Та их сайн хүн юм аа! гэж Эмма чичгэнэсэн хоолойгоор өгүүлэв. 

	— Би танд сэтгэлтэй л болчихсон юм даа! Та миний хайрыг мэддэг ч үгүй байсан биз! Та надад ганц үг, ганцхан үг хэлээч! 

	Родольф үл мэдэгхнээр сандлаас гулсан шал дээр суутал гал тогооны өрөөнд хөлийн чимээ сонсогдлоо. Ажвал хаалга түгжээгүй байжээ. 

	— Хэрэв та миний ганц хүсэл мөрөөдлийг биелүүлбэл надад ямар зол жаргалыг авчирсан гэж та бодно вэ? гэж тэр босонгуут хэлэв. 

	Эммагийн өрөө тасалгааг явж үзэхийг Родольф бодсон ажээ. 

	Эвгүй юм юу болох вэ дээ гэж Бовари хатагтай бодоод тэр хоёр бостол Шарль ороод ирэв. 

	— Доктор, та сайн байна уу гэж Родольф хэлэв. Гэнэт ийм хэргэм нэр сонссон эмч сандарч хариуд нь элдэв олон боловсон зөөлөн үг хэлэхийг завдаж байтал, Родольф энэ завшааныг ашиглан хүнд байдлаас гарах арга сүвийг олжээ. 

	— Танай гэргий өөрийнхөө биеийн эрүүл мэндийн байдлын талаар надад ярилаа гээд Родольф цааш нь ярих гэтэл Шарль ярих чөлөө өгсөнгүй. Тэрээр өөрөө үнэн голоосоо эхнэрийнхээ төлөө санаа зовон явдаг байв. Сүүлийн үед эхнэрийн нь амьсгаа давхцах нь ихэдсэн ажээ. 

	— Эмма морь унаад зугаацвал бие сайжрах юм биш үү гэж Родольф яриаг дагуулан асуув. Бололгүй яах вэ! Ёстой зүйтэй хэрэг!..  Санадаг хэрэг! Чамд морь унаад зугаалах нь чухал байна гэж Шарль хэлэв. 

	Эмма унах морьгүй гэж татгалзсанд Родольф унадаг морио өгье гэсэнд Эмма татгалзав. Родольф нэг их ч албадсангүй. Дараа нь ирсэн учраа цагаатган тайлбарлахын тулд цусаа хануулсан нөгөө адуучин залуугийн нь толгой эргэдэг хэвээр байна гэж ярив. 

	— Би танайд очиж, үзье л дээ гэж ноён Бовари хэлэв. 

	— Хэрэггүй, хэрэггүй. Би түүнийг танай руу явуулчихъя. Бид хамт яваад ирнэ. Таны бие зовохын нэмэр болно байх аа! 

	— Тэгвэл сайн байна. Баярлалаа танд... 

	Хоёулхнаа оройн хоол идэж байх зуур Шарль Эммагаас

	— Чи Буланжегийн хэлснийг юунд зөвшөөрсөнгүй вэ? Тун сайхан санаатай хүн юм гэж асуужээ. 

	Эмма дургүйцсэн байдал гарган, янз бүрээр тайлбарлан ярьж байснаа эцэст нь амьтан хүн юу гэж хэлэх билээ гэжээ. 

	— Тэр ч хамаагүй хэрэг ээ! Эрүүл мэнд л хамгаас чухал. Чиний хэлдэг буруу гэж Шарль дургүйцэв. 

	— Таарч тохирсон хувцасгүй байж би морь яаж унах юм бэ? 

	— Захиалаад оёулчихгүй юу! гэж Шарль хариулжээ. 

	Эмма нөхрийн үгэнд орохоор шийдлээ. 

	Хувцас хунар бэлэн болсон хойно Шарль нэгэн захидлыг Буланжед явуулж, эхнэр зөвшөөрсөн, та амласандаа хүрнэ биз гэж бичжээ. 

	Дараах өдрийн яг арван хоёр цагт Родольф унаа морь хоёрыг аваад хүрээд иржээ. Нэг моринд бугын арьсан тоноглолтой, эмэгтэй хүний эмээл тохоотой. Хазаарын чимэг морины нь чихийг бүрхжээ. 

	Родольф зөөлөн гутал өмссөн харагдана. Ийм гоё зөөлөн гутал ямар байдгийг Эмма ер үзээгүй байх гэж Родольф бодсон ажээ. Үнэхээр ч тансар хилэн цамцтай, цагаан алаг өмдтэй Родольф шатаар айсуйг Эмма хараад хувцасны сайхныг шагшран гайхжээ. Эмма хэдийн бэлэн болоод хүлээж байв. 

	Эммаг харах гэсэн Жюстен эмийн сангаас ухасхийн гарч байгаа харагдана. Эм найруулагч ноён Оме бас гарлаа. Тэрээр Буланжед 

	— Болгоомжтой яваарай. Гай газар дороос гэдэг үг бий шүү! Морь номхон уу даа? гэх зэргээр захиа үгс хэлж байв. 

	Фелисите шил тогшин жаахан Бертийг саатуулж байгаа чимээ толгой дээр нь дуулдахыг Эмма сонсов. Охин дохиогоор эхээ үнссэнд эх нь хариуд ташуураар дохин баяр хүргэлээ. 

	— Сайн тавтай, зугаалахыг ерөөе! Болгоомжтой яваарай! Болгоомжилж яв! гэж ноён Оме хашхирав. 

	Араас нь сониноор даллан хоцров. 

	Зайдуу чөлөөт газар гармагц Эммагийн унасан морь шандас хийсгэн хатирав. Родольф зэрэгцэн давхина. Тэд үе үехэн гурван үг солилцоно. Эмма тэргүүнээ жаахан бөхийлгөсхийж их биеийг цэх чанга барин баруун гарыг унжуулан морины хатирааны аясаар эмээл дээр ондгонон явлаа. 

	Родольф уулын бэлд ойртоод морины жолоог татав. Хоёул морио тавилаа. Орой дээр гарч зогсоход урт цэнхэр алчуур Эммагийн нүүрийг хийсэн халхалж байв. 

	Аравдугаар сар дөнгөж гараад байсан тул тэнгэр бүрхэж манан татна. Тэнгэрийн хаяанд толгодын хоорондуур уур манан босож удалгүй замхран алга болно. Үүдний завсраар холын холд нарны туяа туссан Ионвилийн байшингийн дээвэр, гол дагасан цэцэрлэг, хана, хашаа, хонх цөм харагдана. Эмма нүдээ анивчин өөрийн байшинг олж харахыг оролдоно. Хөдөөгийн энэ нэг хот улам ч жижиг болсон мэт үзэгдэх бөгөөд тэдний байгаа өндөрлөгөөс харахад тал нутаг нь агаарт уур болон савсаж буй маш том сүү мэт цагаан өнгөтэй нуур шиг үзэгдэнэ. Дээш авиран ургасан ой нь хадан хавцал мэт харагдан, уур манангийн дундаас багсайн цухуйсан өндөр саглагар царс моднууд салхинд найгаж ганхан савлана. Түүнээс цаана намгийн гачуур модны дунд халуун агаарт бүдэг гэрэл сүүмэлзэнэ. Тамхины тоос шиг шар өнгөтэй хөрсөн дээгүүр явахад хөлийн чимээ огтхон ч дуулдахгүй байна. Морины алхаанд дайрагдсан боргоцой тал бүр тийшээ үсэрнэ. Родольф Эмма хоёр ой захлан яаралгүй гэлдэрнэ. Эмма зарим үед Родольфийн харцтай тулгарахгүйн тулд хажуу тийш эргэн харахад өтгөн гачуур мод яралзан харагдаж аажимдаа нүдийг нь эрээлжлүүлж байв. Морьд тургиж ширэн эмээл шаржигнан дуугарна. 

	Ойд яваад ортол нар цухуйн тусна. 

	— Бурхан биднийг өршөөж байна гэж Родольф хэлэв. 

	— Та тэгж бодож байна уу? гэж Эмма асуув. 

	— Урагшаа! Урагшаа! гэж Родольф хэлэв. 

	Унасан морьд нь урагшлан давхилаа. Замын өндөр зангуу Эммагийн дөрөөнөөс зүүгдэн явна. Родольф явдал дунд түүнийг түүж хаяна. Заримдаа Родольф Эммаг гүйцэж ирэн, өмнө нь дайралдсан мөчрийг зайлуулахаар зэрэгцэн очиход нь түүний өвдөг хөлд шүргэн алдаж байгааг Эмма мэдэрч амжив. Тэнгэр цэлмэг сайхан, салхигүй учир модны мөчир огт хөдөлгөөнгүй унжина. Жанжуу гүйлс цэцэглэсэн өргөн талыг тэд туулан өнгөрөв. Цэнхэр ягаан хивс өтгөн ойгоор солигдоход навчны өнгө даган бор хүрэн шаргал өнгө ээлжлэн солигдоно. Шугуйн дотроос далавчны сар сэр гэх чимээ гарч царс модны орой харуулдсан хэрээ багалзуур шахан гуаглана. 

	Тэд мориноосоо буулаа. Родольф морьдоо уяв. Эмма өвсөн дундуур түрүүлэн явав. 

	Дээлийн урт хормой хөл ороогоод байхаар Эмма түүнийг дээш шуув. Араас нь даган яваа Родольфын нүдэнд хар цэмбэн дээл гутал хоёрын хоорондоос нарийн цагаан оймс цухуйн харагдах нь эмэгтэйн нүцгэн биеийн нэгэн хэсгийг илтгэн буй мэт ажээ. 

	Эмма зогслоо. 

	— Би ядарч байна гэж Эмма хэлэв. 

	— За жаахан цаашилъя. Хүчээ шавхаад хэд алхаж үз дээ гэж Родольф хэлэв. 

	Эмма зуугаад алхам яваад зогслоо. Өмссөн эрэгтэй хүний малгайнаас унжин баруун зүүн гуянд нь шүргэж алдан яваа цэнхэр хөх алчуурын цаанаас цухуйн үзэгдэх Эммагийн нүүр царай цэнхэр долгионд хөвж яваа мэт улам ч үзэсгэлэнтэй харагдана. 

	— Бид хаашаа явж байгаа юм бэ? 

	Родольф хариулсангүй. Эммагийн амьсгаа ихэд давхацна. Родольф эргэн тойрноо ажин ширтээд уруулаа хазална. 

	Тэд явсаар огтолсон модны хожуул бүхий өргөн талбайд хүрч, унасан модон дээр суумагц Родольф хайр дурлалтай болсноо тайлбарлан ярьж эхлэв. 

	Родольф анхандаа элдэв нандин үг хэлж бүсгүйг айлгахгүйг хичээв. Родольф тайван төлөв, гуньж гутсан царай гаргана. 

	Эмма толгой бөхийлгөн, түүний үгийг сонсон, гутлынхаа хошуугаар газар хэвтээ боргоцойг бөмбөрүүлэн сууна. 

	Ярианы далимд Родольф:

	— Бидний зам одоо нийлсэн биш үү? гэж асуусанд Эмма

	— Хаанаас даа! Та харж байгаа биз дээ яаж болох юм бэ? гэв. 

	Эмма босоод цаашаагаа явах гэлээ. Родольф гараас нь барьж авав. Эмма зогслоо. Тэгээд хайрын, удаан мэлтгэнэсэн нүдээр түүнийг ширтэж, гэнэт огцомхон дуугаар 

	— За! Хайр дурлалын тухай ярихаа байя!..  Морьд маань хаа байна вэ? Буцъя гэж хэлжээ. 

	Родольф тун ч их харамсан гашуудсан байдалтай зогсоно. 

	— Морьд хаа байна вэ? Морьд хаа байна вэ? гэж Эмма дахин дахин асууна. 

	Родольф эвгүйхнээр инээмсэглэн, шүд зуугаад гараа унжуулан Эммаг эгц ширтэж шууд ойртон очсонд Эмма цочиж бултгасхийв. 

	— Би айж байна! Надад аягүй байна! Та намайг гомдоож байна шүү! Явъя л даа! гэж Эмма шивнэв. 

	— Тэгвэл одоо яая гэх вэ, гэж Родольф хариулаад царай нь хувьсхийв. 

	Родольф дахин намуун зөөлөн талимаарсан царай гаргав. Эмма гараа өгч тэд буцаж алхлав. Тэгээд Родольф

	— Та яагаад байна вэ? Надад хэлээч. Би ер ойлгохгүй байна. Та миний хэлснийг буруу ойлгосон шиг байна. Та миний сэтгэлд ширээнд заларсан дагина мэт хүндэт, өндөр, дээд, ариун тунгалаг байр эзлэн оршдог! Би танаас ангид амьдарч чадахгүй нь ээ! Таны нүдний хараа, дуугарах хоолой, сэтгэх бодолгүйгээр амьдрах нөхцөлгүй боллоо. Та миний дотнын хань, түших эгч, хүндэтгэх шүтээн болж өгнө үү! гэжээ. 

	Родольф гараа сунгаж түүний бэлхүүсийг тэвэрч авав. Эмма тавиулах гэж үл мэдэг оролдов. Родольф түүнийг тэвэрч сугадсан чигээрээ урагшлан явна. 

	Морьд нь мөчир дуугарган байгааг тэд гэнэт сонсов. 

	— Хүлээж үз! Жаахан байзная! Бүү яар! гэж Родольф хэлэв. 

	Эммаг дагуулан мод ногоогоор хүрээлэгдсэн жижиг цөөрмийн эргээр явав. Шугуйн завсраар ургасан өвс нэвсийж, морины алхаанаас цочсон мэлхий ус руу үсрэн орж байв. 

	— Би юу хийж явна даа? Би юу хийж байна вэ? Би таны яриаг сонсох ёсгүй хүн сэн гэж Эмма үглэв. 

	— Юунд тэр вэ? Эмма! Эмма! 

	— Родольф минь ээ! гэж тэр эмэгтэй аяархнаар хэлээд мөрийг нь түшив. 

	Эммагийн дээл Родольфийн дээлтэй ороолдов. Эмма толгой гэдийлгэн гүнзгий санаа алдсанд цагаан хүзүү нь зангирч бүх бие нь цахилгаан гүйсэн мэт чинэрч нулимсанд хучигдсан нүүрээ буруулан өөрийн мэдэлгүй болж Родольфийн эрхэнд орлоо. Уулын сүүдэр бууж байлаа. Навчийг нэвтлэн ташуу туссан нарны гэрэл Эммагийн нүдийг гялбуулна. Орчин тойрны нь хөрс навчинд сүүдэр гэрэл сүүмэлзэн тусах нь нисэн буй шувууны бутран унахтай адил байв. Эргэн тойронд чимээгүй нам гүм. Модны мөчир огт хөдөлгөөнгүй. Зүрх нь дахин цохилж халуун цус хамаг биеэр нь түгж байхыг Эмма мэдлээ. Гэнэт ойн алс тэртээд толгодын дунд аятай чимээ аялах хоолойн дуу гарч, Эмма түүнийг чимээгүй сонсоход тэр дуу хөгжмийн аялгуу адил цочирсон мэдрэлийн нь замхарсан догдлоонтой уялдан нийлэх ажээ. Родольф амандаа янжуур зууж, тонгорог барин, тасарсан жолоо цулбуур засан аялуулж байв. 

	Тэд ирсэн замаараа Ионвиль руу буцлаа. Тэдний морины туурайн мөр замын дагуу ив илхэн, ирэхэд үзэгдсэн бут сөөг, өвс ногооны чулуу яг хэвдээ байна. Өөрчлөгдсөн зүйл ер үгүй. Харин Эммагийн сэтгэлд өөрчлөлт гарчээ. Тэр өөрчлөлт нь Эммагийн хувьд ойр хавийн уул байраа солихоос илүү сонин чухал ажээ. Родольф байн байн налж Эммагийн гарыг үнсэж явав. 

	Эммаг морь унаад явж байгааг нь харахад улам ч үзэсгэлэнтэй болсон ажээ. Эмма эмээл дээр эгц сууж, уян хатан хөдөлж, нугалсан хөлөө дээлд хүргэн явав. Нүүр нь салхи, жаргаж байгаа наранд үл мэдэг улайжээ. 

	Ионвилийн гудамжаар хатируулан өнгөрөхөд хүмүүс цонхоороо ширтсээр байв. 

	Шарль хоолны үеэр эхнэрээ царай зүс сайтай болсон байна гэв. Зугаалга сайн болов уу гэж асуухад эхнэр нь сонсоогүй юм шиг дүр үзүүлэн өнгөрчээ. Эмма хоёр дэнгээр гэрэлтүүлсэн ширээ тохойлдон тавагтай хоол идэж байв. 

	— Эмма! гэж Шарль дуудав. 

	— Юу гээ вэ? 

	— Би өнөөдөр ноён Александр дээр очлоо. Түүнд хөл муутайхан нэг гүү байна. Бодвол зуун экюгээр түүнийгээ худалдах байх гэж саналаа... Би чамдаа түүнийг авч өгөх юм уу даа гэж шийдлээ... Түүнийг худалдаж авлаа... Би зөв юм хийсэн байх аа? Тийм үү? Чи юунд дуугүй сууна вэ? гэж Шарль хэлэв. 

	Эмма зөвшөөрсөн байдалтайгаар толгой дохив. Арав гаруй минут өнгөрсний дараа Эмма:

	— Чи орой юманд явах уу? гэв. 

	— Явна. Юу гээ вэ? 

	— Юу ч үгүй, зүгээр асуусан юм! 

	Шарлиас холдмогц Эмма өрөөндөө ороод хаалгаа түгжлээ. 

	Болж өнгөрсөн явдал санаанд нь орлоо. Мод, зам, суваг, Родольф нүдэнд үзэгдэв. Родольфт тэврүүлж байснаа бодов. Мөчир, шугуйн шуугих чимээ сонсогдлоо. 

	Эмма толинд нүүрээ хараад гайхлаа. Урьд нь ийм том, хар хөнхөр нүд байгаагүй сэн билээ. Эмма хачин өөр болсон нь дамжиггүй. 

	Эмма сая л гэнэт ухаарч байгаа юм шиг «Надад амраг бий! Би хайрт хүнтэй!» гэж дахин давтан хэлэв. Ингэхлээр Эмма аз жаргал, хайр дурлал гэдгийг сая мэдэж авлаа. Илүү юм хайх хэрэггүй болжээ. Мөрөөдөл, гайхал, цөхрөл ноёрхсон гайхамшигт үе Эммад учирчээ. Төгсөлгүй жаргал түүнийг хүрээлжээ. Санаанд нь хамгийн жаргалт оргил харагдах шиг, тэр оргилын тэртээ дор толгодын өдөр тутмын ахуй амьдрал цухалзах мэт болжээ. 

	Эммагийн санаанд уншсан номын баатрууд орлоо. Үнэнч бус завхай эхнэрүүдийн үйл явдал тодоос тод үзэгдлээ. Эмма одоо өөрөө тэдний эгнээнд шилжжээ. Эмма амраг хайртай эмэгтэй болсондоо итгэв. Насны залуудаа мөрөөдөж явсандаа хүрч чадлаа гэж итгэлээ. Тэрхэн газар болсон хэргээ дурсаж баясан бялхана. Эмма ёстой ханажээ. Удаан хугацаанд хадгалж явсан хүсэл нь баяртайяа булгилан буцалж заяасан биеийг эзэмдэв. Эмма үүндээ гарцаагүй илүү дутуу бодолгүй автагдан жаргав. 

	Дараах өдөр нь шинэ энхрийллээр дүүрэн болов. Родольф Эмма хоёр нэг нь нөгөөдөө тангараг тавилаа. Эмма урьд хэрхэн гуньж явснаа түүнд ярилаа. Родольф үнсэн таалж яриаг нь тасалдуулж байв. Эмма түүнийг ширтэж нэрээр нь дуудаж, дахиад хайртай болохоо давтан хэлээч дээ гэж гуйж сууна. Энэ явдал урьд өдөр нь ойн дунд гуталчны хоосон майханд болсон ажээ. Майхны хана нь сүрэл, дээвэр нь маш намхан байнга бөхийж явна. Хуурай мөчрөөр сүлжсэн сандал дээр тэд өмнө өмнөөсөө харан сууж байв. 

	Энэ өдрөөс эхлээд тэд орой болгон захидлаар харилцах болов. Эмма гол даган цэцэрлэгийн адаг хүрээд бичсэн захидлаа эргийн ангалагт хавчуулдаг болов. Родольф энэ газар ирж захидал аваад оронд нь өөрийн захидлыг хавчуулж орхидог боллоо. Родольфийн захидал дэндүү товчхон юм шиг Эммад санагддаг байв. 

	Шарль нэгэн удаа үүр гэгээрэхээс аль эрт яваад өгчээ. Эмма тэр даруйханд Родольфтой уулзахыг хүсэв. Ля Юшетэд гүйж хүрээд нэг цагийн дараа айлууд босоогүй байхад Ионвильд буцаад ирж болмоор байв. Ингэж бодмогц амьсгаа нь давхцаж, сэтгэл нь догдолно. Жаахан түдгэлзэж байснаа Эмма эргэж харалгүйгээр намгийн цаад руу яаран алхалж яваа харагдана. 

	Үүр цайж байв. Хайртын нь байшин үүрийн бүрэнхийгээр тодоос тодхон байгааг Эмма харлаа. 

	Фермийн цаадах жигүүрийн байшингийн нэгэнд газрын эзэн суудаг бололтой. Дөхөж очиход тэндхийн хана өөрөө онгойсон мэт Эммагийн өмнө харагдахад нь маш шийдэмгий орж явчихлаа. Байшингийн дотор эгц шулуун шат байна. Эмма хаалга онгойлгон харвал өрөөний гүнд нэг хүн унтаж байгаа харагдана. Тэр нь Родольф байв. Эмма дуу алдав. 

	— Чи юу? Чи ирээ юу? Чи яаж яваад ороод ирэв... Хувцас чинь нойтон болчихсон байна! гэж Родольф давтан хэлэв. 

	— Би чамд хайртай шүү дээ! гэж хэлээд Эмма Родольфийн хүзүүгээр тэврэв. 

	Энэ зоригт алхам амжилттай болж өнгөрөв. Үүнээс хойш Шарль өглөөгүүр эрт юманд явах бүр Эмма хувцсаа дөнгөж яаран хөдрөөд өлмий дээрээ гишгэн чулуун шат дамжин гол руу ирдэг боллоо. 

	Үнээ мал дамжин явдаг банз тэнд хэрэв байхгүй байвал цэцэрлэгийн хана даган гол уруудаж явах хэрэг гардаг байлаа. Эрэг халтиргаатай болохоор Эмма модны мөчрөөс барин явна. Гоё ганган гутал хувцсаа шавардсаар хагалсан газар дундуур бас явна. Бух дайралдаж магадгүй гэж айхдаа үсээ салхинд хийсгэн харайна. Амьсгаадан, улаан царайлан Родольфийнд ороход Эммагаас шинэхэн цэцэг ногоо, цэвэр агаар үнэртдэг байжээ. Родольф унтсаар байдаг байв. Эммагийн хамт хаврын сэрүүн тунгалаг өглөө Родольфийн тасалгаанд нэвтрэн орох шиг болдог байжээ. 

	Гаднаас нэвтрэх алтан шаргал туяа цонхны шар хөшигт халхлагдан бүдэг болно. Эмма тэмтэрсээр уруул амаа хөдөлгөн явахад үсэнд нь наалдсан усны чийг сувдан даруулга мэт гялтганана. Родольф инээд алдан биедээ Эммаг ойртуулан тэврээд өхөөрддөг байлаа. 

	Эмма дараа нь тасалгааг ажин харж, сав шүүгээг нь хөдөлгөн, самыг нь олж үсээ самнаад, сахал хусахад хэрэглэдэг толинд нүүрээ хардаг байв. Шөнийн ширээн дээр шил савтай усны ёроолд нимбэг ёотонгийн хэлтэрхий дунд хэвтээ урт гансыг авч амандаа зуудаг байв. 

	Салж явах гэсээр арав гаруй минут болно. Эмма салан явахдаа уйлна. Эмма байнга Родольфтой цуг байх хүсэлтэй. Хэзээд ч үл дийлдэх хүчинд автагдан Эмма энд хүрээд ирдэг байлаа. Эмма гэнэт нэгэн удаа яваад очтол Родольф дургүйцсэн байдал гаргав. 

	— Яасан бэ? Бие чинь муу юу? Хэлээч! гэж Эмма асуув.

	Ярилцсаар сууж сонсвол Эмма хэт болгоомжгүй зан гарган хамаагүй ирж байгаа нь дэмий байна гэдгийг Родольф эрс шийдэмгий хэлжээ. 

	Хоног өдөр өнгөрөхөд Родольфтой адил Эмма бас айх боллоо. Эмма анхны үед дурлалд автагдаад ондоо юу ч бодохгүй айхыг ч мэдэхгүй явдаг байжээ. Яваандаа энэ дурлал нь ахуй амьдралын шаардлага болж хувирахад Эмма тэр хайр дурлалаа хөндийрүүлж, эвгүй байдалд оруулахгүйг хичээдэг боллоо. Родольфийнхоос гараад Эмма буцаж явахдаа энд тэнд хүн байна уу, аль нэг айл цонхоороо харчих болов уу гэж болгоомжлон хавь ойроо харуулддаг болов. Алхаа гишгээ дуу хоолой, тэрэгний чимээ чагнан гэнэт зогсож, толгой дээр нь сэрвэгэнэн хөдлөх царсны навч шиг айж цочдог байв. 

	Эмма нэгэн өглөө гэр лүүгээ явж байлаа. Гэтэл яг өөрийг нь чиглүүлсэн карабин бууны ам онгойж байгаа харагдана. Замын хажуугийн ногоон дотор нуусан том ган дотроос тэр карабин цухуйжээ. Эмма айж, хөл нь чичгэнэн явж ядаж байтал тэр ган дотроос гэнэт нэгэн хүн үсрэн гарч ирлээ. Тэр хүн өвдөг тулсан түрийтэй гуталтай нүдээ халхалтал малгайгаа урагш нь даржээ. Түүний бие нь чичирч хамар улайжээ. Энэ нь ахмад Бине шувуу агнаж явсан нь тэр байжээ. Бине чанга дуугаар

	— Намайг та дуудахгүй яав аа! Буу үзвэл заавал сэрэмжлэн сануулж байх хэрэгтэй юм шүү гэв. 

	Байцаагч энэ түшмэл өөрөө айснаа далдлах гэж энэ мэтийн зүйлийг ярьжээ. Хошуу захирагч гагцхүү завиар явж нугас агнахыг зөвшөөрч өөрөөр алахыг хориглосон байтал энэхүү хууль сахиулагч гэгдсэн байцаагч өөрөө тэр хуулийг зөрчиж яваад бантаж байгаа нь энэ ажээ. Тэгээд ч энэ байцаагч талын манаачтай дайралдах вий гэж үргэлж айж явдаг байв. Гэвч айвч ангаас буцдаггүй болохоор ган дотор орж суудаг, шинэ нээлт хийлээ гэж Бине ганцаараа баясан хөөрч байжээ. 

	Эмма явж байхыг мэдээд дотор нь онгойсон Бине түүнтэй ярьж хөөрөхийг оролдож

	— Дулаан биш байна! Хайрч байна гэв. 

	Эмма огт хариу хэлсэнгүй. 

	— Та өнөөдөр юунд эрт гэрээс гараа вэ? гэж Бине үглэв. 

	— Би хүний гар дээр өгч тэжээлгэсэн охидоо очиж, эргээд явж байна гэжээ. 

	— Тийм үү? Хэлдэг л үг! Хийдэг л ажил! Зүйтэй. Би үүр гэгээрэхээс аваад энд хэвтсээр байна. Тэнгэр муухай байна. Шувуу яг дэргэд нисээд ирэхгүй бол юу ч танигдахгүй нь ээ... 

	— Ноён Бине, баяртай! гэж Эмма цааш эргэн хэлэв. 

	— Хатагтай та сайн яваарай! баяртай! гэж Бине дурмагхан хэлээд ган дотроо дахин оров. Эмма энэхүү байцаагч ноёныг гэнэт цочоосондоо сэтгэл гуньж явлаа. Санаанд орсноор элдвээр ярих хүн юм гэж бодов. Тэжээгч дээр очиж охиноо эргэлээ гэж хэлсэн явдалд хүн итгэхгүй биз. Берте охиныг эцэг эх нь гэртээ аваачсаар жил шахуу болж байгааг хотын бүх айлууд мэдэх ажээ. Нөгөө талаар энд хүн амьтан ч оршин суудаггүй билээ. Энэ зам зөвхөн Ля Юшет хүрнэ. Эмма хаа хүрээд явж байсныг Бине гарцаагүй тааварлаж мэдэх болно. Тэгээд хүн болгонд ховлоно! Үдэш болтол Эмма чухам яаж аргалъя даа гэж элдэв зүйл бодож санаа зовох болгонд тэр муу эр нүдэнд үзэгдээд байжээ. 

	Шарль хоол идэж байхдаа эхнэр нь зовсон шинжтэй байхыг ажаад эм найруулагчийнд очоод ир гэжээ. Эмма эмийн санд яваад ортол тэнд байсан цорын ганц хүн бол нөгөө байцаагч байжээ. Улаан гэрэл туссан газар лангууны өмнө тэр зогсож байв. 

	— Над жаахан байван өгнө үү гэж байцаагч хэлэв. 

	— Жюстен! Хүхрийн хүчил аваад ир! гэж эм найруулагч хашхираад, Оме хатан дээр орохоор завдан байсан Эммад

	— Та энд суу. Санаа зоволтгүй хүлээж бай. Авгай одоохон өөрөө буугаад ирнэ. Галд та түр дулаац... Та намайг өршөөж хайрла... Доктор та сайн байна уу!..  Оме Шарлийг доктор гэж дуудах их дуртай. Энэ үг хэлэхэд дотор нь онгойж сэтгэл баясах шиг болдог байв. Юм бүү нураа! сандал аваад ир, зочид өрөөний сандал бүү хөдөлгө. Мэдэв үү гэж хэлээд Оме лангууны цаанаас харайн гарч ирэв. Түшлэгт сандал байранд нь тавих гэтэл Бине чихрийн хүчил өгөөч ээ гэж гуйв. 

	— Чихрийн хүчил гэв үү? Тийм хүчил байдгийг би дуулаагүй. Та хурган чихний хүчил авах гэсэн юм биш үү? Хурган чихний хүчил мөн үү? гэж эм найруулагч асуув. 

	Ангийн бууны зэв арилгаж болох хүчтэй бодис хэрэгтэй байна гэж Бине тайлбарлаж хэлэв. Эмма цочлоо. 

	— Цаг агаарын байдал танд их садаа болж байна. Агаар тун чийгтэй байна гэж эм найруулагч яаран яриаг өрнүүлэв. 

	— Нойтон агаараас зарим хүн айхгүй юм гэж байцаагч ёжлов. 

	Эмма амьсгаа давхцан сандрав. 

	— Аль вэ ахиад жаахан өгөөч... 

	«Энэ этгээд эндээс хэзээд ч зайлахгүй байх» гэж Эмма бодов. 

	— 16 грамм жилий, 120 грамм шар лав, 60 грамм шатаасан ясны үнс зэргийг надад өгнө үү. Би түүгээр бууны чийдсэн бүс цэвэрлэх гэсэн юм. 

	Эм найруулагч лав тэгшилж байх хоорондуур хатан Оме Ирмаг тэвэрч, Наполеоныг хөтлөн, Аталийг дагуулсаар орж ирлээ. Хатан Оме цэмбэн бүрээстэй сандал дээр цонхны тэнд суув. Хүү сандал өөд авирав. Эгч нь гүйсээр хүүхэлдэй авч эрхлэн наадав. Эм найруулагч шингэн бодисыг юүлүүлэн хийж савны ам таглаад гаднаа бичигтэй хуудас дээр нь нааж боов. Хажуугийн хүмүүс чив чимээгүй. Эм найруулагч сурагчдаа уг хэлж, юм жинлэн хэмжиж буй чимээ гарч байлаа. 

	— Хүү сайн уу? гэж хатан Оме асуув. 

	— Дуугай бай! гэж дэвтэрт ямар нэг тоо бичиж байсан ноён Оме зандрав. 

	— Та хүүгээ дагуулаад ирэхгүй яав аа? гэж хатан Оме аяархан дуугаар Эммагаас дахин асуув. 

	— Дуугай! гэж Эмма эм найруулагчийг хуруугаар заан хэллээ. Бине тоо тоолоод юм сонсох завгүй бололтой. Бине арай гэж явлаа. Эмма сэтгэл тайвширч гүнзгийгээр санаа алдав. 

	— Та юунд санаа алдав аа! гэж хатан Оме өгүүлэв. 

	— Танайд агаар муу давчдаад байна гэж Эмма хариулав. 

	Родольф Эмма хоёр түүнээс хойш уулзаж учирдаг аргаа өөрчлөхөөр шийдэв. Эмма юуны өмнө бэлэг өгч байгаад зарц эмэгтэйгээ өөртөө татахаар шийдэв. Родольф энд Ионвильд зайдуу байшин олсон нь дээр гэж бодов. Байшин сууц эрж сураглаж үзэхээр болов. 

	Родольф өвөлдөө харанхуй шөнөөр долоо хоногт гурав дөрвөн удаа Эммагийн байрны цэцэрлэгт ирдэг болов. Хашааны хаалганы түлхүүр алга болсон байх гэж Шарль боджээ. Гэтэл Эмма тэр түлхүүрийг Родольфт өгсөн байжээ. 

	Родольф дохио болгож цонх руу жаахан элс шиддэг байв. Эмма тэр дорхноо орноос босон харайна. Шарль заримдаа тулганы ёроолд суугаад юм ярьж хөөрөх дуртай байдаг тул хүлээхээс өөр аргагүй болдог байв. Эмма тэвчиж ядан сууж, Шарлийг үхтэл нь зэвүүнээр харна. Дараа нь үс гэзгээ янзлах ажилд ордог болов. Ном гартаа барьж их сонирхож буй янзтай ажиг ч үгүй уншиж хэвтэнэ. Тэгэхэд Шарль орондоо ороод түүнийг унтуулахын тулд

	— Эмма нааш ир, унтах цаг боллоо гэхэд, 

	— Одоо очлоо! гэж Эмма хариулна. 

	Шарль гэрэлд унтаж ядан эргэлдсээр байгаад хана руу хараад хурхирч бөх унтмагц Эмма нүцгэн шахуу даарч чичрэн инээд алдсаар гэрээсээ гүйн гардаг байв. 

	Родольф өргөн цувтай ирдэг байв. Тэгээд Эммаг цувандаа ороож нуруугаар нь тэврээд чимээгүйхэн цэцэрлэгийн гүн рүү холдон явдаг ажээ. 

	Зуны үдэш, Леон сууж янаг хайрын нүдээр Эммаг ширтэж байсан яг тэр сандал дээр тэд очдог байлаа. Леоныг одоо Эмма таг мартжээ. 

	Мэлрэгийн навчгүй мөчрийн хоорондуур холын од гялтганан гялбана. Ард гол шуугин урсаж, үе үе хуурай шугуйн шуугих чимээ сонсогдож зарим газар улам харанхуй болсоор байв. Энэ гүн харанхуйн дунд хааяа юмны хөдлөх чимээ гарах шиг болохоор тэд босон харайгаад дахин суудаг болов. Маш том хар долгион одоохон нөмрөн ирж тэднийг аваад хаях гэж байгаа мэт Родольф Эмма хоёрт бодогдов. Шөнийн хүйтнээс болж тэд нэг нь нөгөөдөө улам наалдан суухад хоёр биеийн амьсгаа улам ч давчдуулна. Бараг үзэгдэхгүй болсон нүд нь харанхуйд том харагдах шиг, чимээгүйн дунд шивнэсэн үг бүр болор мэт тод болж үй түмэн сэрэл төрүүлэн дуудаж зүрхний тольтыг догдолгон бууна. 

	Чийг бороотой үед тэд морьдын байр, тэрэг тавьдаг саравчны дунд, Шарль өвчтөнийг хүлээн авдаг буланд хоргодон суудаг байв. Эмма гал тогооны дэнгийн тавиурт лаа шигтгээд номын цаана нууж байгаад асаадаг байв. Родольф гэртээ байгаа мэт тэрийн хэвтдэг болов. Номын шүүгээ, бичгийн ширээ, тасалгааны ерөнхий байдал Родольфт инээдэмтэй санагдана. Эммаг ичээхийн оронд Шарлийг дооглон хэвтэнэ. Эмма Родольфийг буурьтай намба төрхтэй байгаасай гэж хүснэ. Гэтэл нэгэн удаа овоолоостой өвсний дэргэд хүн ойртон ирэх шиг Эммад санагдав. 

	— Хэн нэгэн хүн ирж явна! гэж Эмма хэлэв. 

	Родольф лааг унтраав. 

	— Чамд гар буу бий юу? 

	— Яах нь вэ? 

	— Яах юу байх вэ? биеэ хамгаалахгүй юу гэж Эмма хариулав. 

	— Чиний нөхрөөс хамгаалах гэж үү? хөөрхий ч амьтан бол доо! 

	«Чигчий хуруу хөдөлгөхөд л тэр амьтан сөнөх юм чинь» гэсэн маягаар Родольф дохилоо. 

	Родольфийн энэ байдал хэтэрхий бардам дээрэнгүй гэнэн бүдүүлэг шиг санагдсан боловч түүний зоримог зан нь Эммад таалагдав. 

	Родольф дараа нь гар бууны тухай удтал бодож хэвтэв. Хэрэв Эмма үнэн ярьж байгаа бол энэ ч инээдэмтэй бөгөөд зэвүүн юм даа гэж Родольф дотроо бодов. Родольф хардахын зовлон үзээгүй учир гэмгүй яваа эмчийг үзэн ядах үндэсгүй ажээ. Шарлийн тухай Эмма ярьж байгаад Родольфт ам тангараг тавьсныг тэр өөдгүй хэрэг гэж үнэлжээ. 

	Нөгөө талаар Эмма хэт уян нялуун байдалтай болжээ. Бэлэг дурсгал солилцох, үсээ хайчилж янзлахыг Эмма шаардана. Үхтлээ үнэнч хайртай явахын бэлгэ тэмдэг болгож жинхэнэ гэрлэлтийн бөгж дурсгаж өгөхийг Родольфоос шаардах болов. Үдшийн цууриа байгалийн дуу хоолойны тухай ярилцахад Эмма их дуртай. Родольфийн ба өөрийн эхийн тухай бас дурсан ярина. Родольфийн эх хорин жилийн өмнө нас баржээ. Гэсэн ч Эмма тэр эртний юмыг дурсан сэргээж, өнчин хүүг өрөвдөн өхөөрдөж маяглана. Заримдаа сар өөд ширтэн байж өгүүлэх нь,

	— Тэд тэртээ холоос бид хоёрын хайр дурлалыг магтан ерөөж байгаа даа гэв. 

	Эмма улам үзэмжтэй болсон нь сонин! Ийм гэмгүй уян амьтан түүний замд ховор тохиолдож байжээ. Тэр насандаа анх удаа Эммагийн цэвэр хайр дурлалтай учирчээ. Ариун нандин санаагаараа Родольфт итгэл төрүүлж зориг оруулдаг болов. Хувиа хичээх үзэлтэй Родольф, Эммагийн сэргэлэн бодлыг үзэн ядах боловч эелдэг аашинд нь өөрийн мэдэлгүй урхидуулжээ. Эмма сэтгэлд нь нэг л таатай санагдана. Эмма аргагүй сэтгэлтэй болсонд итгэсэн Родольфийн харилцах байдал яваандаа өөрчлөгдлөө. 

	Нулимс гартал уяруулам зөөлөн үг, ухаан мансууруулам хүчит энхрийллээ тэр урьдын адил илэрхийлэхээ байжээ. Эммагийн живсэн гүн их дурлал голын ус адил хатаад ёроолын замаг цухуйх боллоо. Эмма үүнд итгэхийг үл хүсэж, Родольфт улам наалдахад хар хүү хөндий болж байгаагаа нуухаа байж эхлэв. 

	Түүний үгэнд хууртсандаа харамсах буюу улам ойртоод байгаагаа итгэх эсэхээ Эмма мэдэхгүй явлаа. Зөөлөн сул зан гаргасандаа амаа барих боловч сэтгэл төдий тогтвортой биш. Салшгүй болсны дохио энэ биш харин ханашгүй хайрын гай байсан биз ээ. Родольфийн гарт орсон байжээ. Тэгээд Эмма айх болов. Өнгөн дээрээ юм болгон урьдаас улам тайван юм шиг байна. Родольф энэ хэрэг явдлыг өөрийн санаснаар өөрчилж чаджээ. Хагас жил өнгөрч хавар цаг ирэхэд тэд нэг айлын голомтод тэгш ассан дөл адил ханилсан эр эм шиг болсон байжээ. 

	Эртний заншсанаар хавар болоход эцэг Руо хугарсан хөлөө эмчлүүлэн эдгэрсний талархал болгон Шарль Эмма хоёрт цацагт хяруулын мах захидлын хамт ирүүлжээ. Эмма сагснаас уясан олсыг огтлон захидал авч задлан үзэв. Уг захидалд 

	 

	«Миний хайрт хүүхдүүдээ! Та хоёр эрүүл энх суугаад итгэнэ. Энэ удаа явуулсан цацагт хяруул урьдынхаас дутуугүй сайн гэж хувьдаа бодно. Нөгөө талаар энэ нь амттай тарган гэдгийг нуулгүй хэлье. Ирэх жил та нарт сонирхуулахаар хойлог буюу агталсан тахиа явуулна аа. Харин та нар тэр хоёртой цуг миний сагсыг явуулаарай. Би нэг зовлонд учраад байна. Шөнө хүчтэй салхи гарч сараалжны дээврийг авч хол хийсгэв. 

	Ургац ёстой мэргэжлийн хүнийхтэй адил сайн. Танайд хэдийд очихоо мэдэхгүй байна. 

	Гэрээс би холдож чадахаа байсан. Эрхэм хайрт Эмма минь ээ, би одоо гав ганцаараа байна?»

	 

	Энэ хооронд хэсэг хоосон зай үлдсэнийг ажвал ядуу өвгөн үзгээ алдаад гүн бодолд орсон бололтой. 

	 

	«Би сайн, эрүүл энх хуучин манайд байсан хоньчныг хөлсөлж авахаар Иветод яармагт очиж явах зуураа ханиад хүрснээс ондоо юмгүй. Нөгөө зарцаа зан нь муудаад байхаар нь хөөчихсөн. Бүтэлгүй зарц нартай үйлээ эдэлж гүйцэх юм аа, зарц маань шударга биш амьтан байна лээ. 

	Өвөл танай нутгаар очиж шүд авхуулсан нэгэн түгээгчээс асуухад ноён Бовари гуай гар хамхих завгүй урьдын адилаар ажил хийсээр байна гэнэ ээ. Би түүнийг их сонин зүйл гэж бодсонгүй. Түгээгч буйлаа над харуулсан. Би түүнтэй цуг хэдэн аяга кофе цай хувааж уулаа. Эмматай тохиолдов уу? гэж би түүнээс асуусан Үгүй гэж хариулсан. Харин танай агтын байранд хоёр морь байхыг харсан гэнэ лээ. Бодвол та нар сайн сууж байх шиг байна. Зүйтэй хүүхдүүд минь жаргалгүй яах вэ! Туйлын зөв! 

	Ач охин миний зүрхний хайрт Берте Боваритай танилцаагүйдээ би гомдож явах юм. Би ач охиндоо зориулж цэцэрлэгтээ Эмма чиний тасалгааны яг өмнө талд лексва тариад хэнийг ч гар хүргүүлэхгүй байгаа. Би дараа лексвагийн чанамал бэлдээд шүүгээндээ хадгална. Ач охин ирсэн цагтаа ханатлаа идэг.

	За миний хонгор хүүхдүүд сайн суугаарай! Охин чамайгаа, хүргэнээ үнсэж байна. Жаал охиныг хоёр хацраас нь үнсье. 

	 

	Та нарыг туйлаас хүндэтгэсэн нөгөө муу эцэг Теодор Руо мөн»

	 

	Эмма энэ захидлыг удтал барин зогсов эцгийн захидал дотор үг үгсийн алдаа олон боловч үнэн сэтгэлийн зөөлөн үг Эммагийн чихэнд нууцаар өндөг дарсан тахианы дуу бутны завсраар сонсогддогтой адил дуулдаж нүдэнд нь бүх л юм харагдана. Руо өвгөн нойтон бэх дээр зуухны үнс асган соруулжээ. Тэгээд Эммагийн дээл дээр бор үнс бургин суусныг ажаад эцэг нь галын хайч барин үнс ойртуулж байх мэт санагдав. Эмма эцэгтэйгээ цуг тулганы хөвөөнд зэрэгцэн суугаагүй болсоор ихэд уджээ. Халуун дөлд шатаж байгаа цуцлын үзүүрт хайч хүргээгүй мөн уджээ. Эмма зуны саруулхан үдшийг дурсан санав. Адууны хажуугаар өнгөрч явахад янцгаан дүүлж байдаг сан. Эммагийн цонхон дор зөгийн үүр тавиатай байдаг сан. Зөгий нарны гэрэлд алт шиг шаргалтан цонхны шил мөргөөд дорхноо буцан нисдэг сэн, жаргалтай цаг байжээ. Зовох юм байсангүй дээ! Итгэл дүүрэн явжээ, тоймгүй зүйл мөрөөддөг сөн! Одоо түүнээс нэг ч юм үлдсэнгүй. Эмма сэтгэлийн түгшүүрт үед тэр бүхнийг аажмаар мартжээ. Бяцхан байхаасаа аваад гэр бүл болж хайр дурлал хөөцөлдөж явахдаа жуулчин хүн авч явдаг юмаа зочид буудал болгонд хаясаар дуусдагийн адил мартаж гээж гүйцжээ. Эмма зол жаргалгүй болсонд хэн буруутай юм бэ? Бүхнийг үндсээр нь булгалан аваачиж байгаа шуурга мэт бэрхшээл хаанаас гараа вэ? Эмма зовлонгийн эх үндсийг харж буй мэт толгой өндийлгөн тасалгаагаа ажин ширтэв. 

	Тавиур дээр өрсөн шаазан вааран дээр нарны туяа тусан гялбана, зууханд мод шатаж харагдана. Гутлын ул дор зөөлөн хивс тохиолдоно. Нарлаг өдөр, агаар дулаан, хүүхэд нь аятайяа инээх нь сонсогдоно.

	Саяхан хадсан ногоотой намаг дээр охин нь тоглож сууна. Бухал өвсөн дээр гарна. Эмээ нь охины хормойноос барин болгоомжилно. Хажууд нь Лестибудуд өвс тармуулдсаар ойртох бүр охин бөхийж алга хавсран эрхэлнэ. 

	— Нааш ир миний хүү! гэж эх дуудаад гараа дэлгэн өмнөөс нь угтан очиж

	— Хөөрхөн охиндоо хэчнээн их хайртай гээч! Миний ганц хайрт охин юм даа! гэв

	Охины чих бохир болсныг Эмма хараад хонх дарж зарц дуудан халуун ус авч ирүүлээд Берте охиныг угааж дээл, оймс, гутлыг нь солив. 

	Алсын аянаас ирсэн жуулчин шиг гэнэт хүүхдийн эрүүл мэндийг зарцаас асуугаад нулимс дуслуулан байж охиноо үнсээд, хэт хайртай болсон Эммаг гайхан харж байгаа зарцад тэврүүлэв. 

	Үдшээр ирсэн Родольфт Эмма маш болгоомжтой болсон мэт санагджээ. 

	“Уур нь гарах байлгүй, эрхэлж байгаа юм” гэж Родольф бодов. 

	Тэрээр гурван ч удаа болзоондоо ирсэнгүй. Тэгээд нэг удаа хүрээд ирэхэд нь Эмма нэлээд хүйтнээр угтан уулзжээ.

	— Хонгор минь чи хий дэмий цагаа алдаж байгаа юм биш үү? гэжээ. 

	Эмма гүнзгий санаа алдан алчуур гараар базлан байгааг Родольф анхаараагүй дүр гарган суув. 

	Эммад учраа олохгүй цаг ирэв.

	Шарлийг юунд би үзэн яддаг болов оо? Түүндээ хайр дуртай байх оролдлого хийвэл яадаг юм бэ? гэх зэргээр. Эмма бодов, урьдын адил хайртай болоод ирэхийг Шарль үнэлж үзсэнгүйд Эмма бүрэн гомдож арга барагдан байтал эм найруулагч хүрч ирэн, ашгүй санааг өөр тийш нь сарниулан, сэтгэлийг амраалаа. 

	
XI 

	Муруй тавхайг эмчлэх шинэ аргын тухай магтан бичсэн өгүүллийг ноён Оме саяхан уншаад угийн давшилтат юмыг дэмждэг хүн болохоор хотын нэр алдрыг хамгаалах эх оронч санаачилга гаргахаар шийдэв. Ионвильд даруйхан өлмий засах мэс засал хийх нь зүйтэй гэж үзэв. Тэгээд Эммад

	— Юунаас нь айх юм бэ? (Олох орлогыг хуруу даран тоолов) Амжилт гарах нь дамжиггүй юм. Өвчтөний өвчнөөс салж санаа амрахад мэс засалч хүний нэр алдар мандах болно «Алтан арслангийн» Ипполитэд таны нөхөр тус хүргэж чадахгүй гэж үү? Тэр лав ирсэн хүн болгонд хэрхэн эмчлүүлж эдгэснээ ярих болно. Түүнээс гадна намайг сонинд өгүүллэг бичээд хэвлүүлэхэд хэн саад хийх юм бэ? Бурхан минь! Өгүүллэгийг булаалдан уншаад... энд тэндгүй яриа хөөр болох байх... цаашлаад юу болохыг хэн мэдэх юм бэ? Хэн мэдэх юм бэ? гэж Оме дуугаа намтган ийш тийш харан ярьжээ. 

	Шарль мандаж гарах юм биш үү? Эммад түүнийг авьяасгүй гэж эргэлзэх ямар ч үндэс байхгүй. Алдар нэр, алт мөнгөтэй болгох тийм алхам хэрэв тэр хийвэл тэр эмэгтэй юутай их баярлах бол оо! Эмма хайр дурлалаас гадна түшиж тулгуурлах юм нөхөрт нь бас байхыг хүсжээ. 

	Шарль эм найруулагч Эмма хоёрын үгэнд орлоо. Руанаас доктор Дювалийн ном захиалж аваад орой болгон шанаа тулан унших болов. 

	Шарль хөлийн тавхай доош дээш, гадагш дотогш мурийх янз бүрийн хэлбэрийг судалж, доош дээш тахийсан хөлд мэс засал хийх арга хайж байх зуур ноён Оме буудлын зарцыг мэс засал хийлгэ гэж элдвээр ятгажээ.

	— Жаахан өвдөсхийгээд зүгээр болно доо. Цус авахад жаахан хануулахтай адил өвдөнө, энэ нь энд тэнд ургасан эврийг авч хаяхын хэртэй л өвддөг юм гэв

	Ипполит тэнэг нүдээ бүлтийлгэн элдвээр эргэцүүлэн бодож суув. 

	— Би өөрийн төлөө хэлээгүй, чиний тусын тулд ярьж байна. Хүнийг хайрлахдаа хэлж байна. Би чамайг доголдог өвчнөөс чинь ангижруулах гэсэн юм шүү чи ташаагаараа холбилзож доголдог. Доголон хүн ажил хийхэд бэрхшээл их байдгийг чи өөрөө андахгүй гэж эм найруулагч ярьжээ. 

	Эрүүл хөнгөн гавшгай болбол эхнэр мундахгүй амархан олдох болно гэж Оме ятгасанд зарц нь үл мэдэг инээв дараа нь эм найруулагч улам цааш нь дэвэргэж

	— Мэс заслын дараа чи ёстой эр хүн болно доо. Цэрэгт татагдаад туг мандуулан тулалдаж явах цаг ирнэ. Тийм цаг чамд ирэхийг хэн үгүй гэх юм бэ? Ипполит оо! Бодож үздэг хэрэг ээ! гэжээ.

	Гөжүүн зан гаргаж, шинжлэх ухааны ач тусыг амсахаас дургүйцээд байх ямар шалтгаан түүнд байгааг ойлгохгүй байна гээд ноён Оме холдон явав. Өөдгүй муу зарц аргагүйдэн ятгалгад оржээ. Хүн болгон зарцыг хуйвалдан муучлаад байхлаар нь амьтны дургүй хүргээд яах билээ дээ гэж шийджээ. Бусдын хэрэгт хөндлөнгөөс оролцож үзээгүй Бине, хатан Лөфрансуа Артемиз, хажуугийн айлын хүн, хотын дарга ноён Тюваш хүртэл зарцыг оролдоод, ятгаад ичээж зовоож «гарз гарах юм огт байхгүй» гэсээр байгаад үгэндээ оруулжээ. Мэс засал хийх багаж хэрэгслийг Боварийнхан өөрийн мөнгөөр худалдан авав. Энэ чухал санаачилгыг Эмма гаргажээ. Шарль хайрт гэргийнхээ үгнээс гарсангүй. 

	Эм найруулагчийн зөвлөгөө авсан эмчийн захиалгаар мужаан слесарьтай хамтран нэг хүн өргөж даамгүй есөн пүү гаруй асар том хайрцаг маягийн юм хийж түүнийгээ гурав дахин өөрчлөн засав. Үүний тулд мод, төмөр, арьс, шир, эрэг шураг огт хайрласангүй. 

	Хөлийн боолтын материал бэлтгэхийн өмнө Ипполитийн тавхай чухам яаж гэмтсэнийг шинжлэн тогтоох хэрэгтэй боллоо.

	Зарцын нэг хөлийн өлмий нь нөгөө хөлийн шилбэтэй чацуу мөртөө дотогшоо нугарсан, өвчлөн мурийж дотогш тахирласан хөлтэй хүн байжээ. Морины туурайн төдий өргөн, хатуу шөрмөсжсөн урт, тахны хадаас шиг хатуу хумстай хөлтэй энэ зарц марлаас хурдан харайлгаж явдаг байжээ. Муруй хөлөө салжгануулсаар талбайн дээр ачаатай тэрэгний дэргэд харайж явдаг байв. Өвчтэй хөл нь эрүүлээсээ илүү хүчтэй юм уу гэмээр санагдана. Байнгын дасгал хөдөлгөөний ачаар тэр зарц тэвчээр хатуужилтай хүн болжээ. Аливаа нэг хүнд ажил гүйцэтгэж байхдаа Ипполит ихэвчлэн доголон хөл дээрээ тулгуурлаж явдаг байв. 

	Эмч хоёр төрлийн мэс засал зэрэг хийхээс татгалзав. Санамсаргүй өөрийн үл мэдэх эрхтэнд хор хүргэж балрах магад гэж тэр айж байжээ. Эмч юуны өмнө өсгийн шөрмөс огтолж доош тахийсныг нь арилгах, дараа нь шаантын булчинд мэс хүргэж нөгөө тийш хазайсныг засахаар шийджээ.

	Цельзээс хойш 15 зуун өнгөрсний дараа Артерийн судас жинхэнэ ёсоор нь боосон Амбруаз Паре (XVI зууны францын алдарт мэс засалч) уураг тархинд мэс засал хийх гэж байсан Дюпюитрен дээд эрүүнд анх мэс засал хийсэн Жансуль нарын зүрхний цохилт, гарын чичрэлт, анхаарал нь багажаа барин Ипполитод, ойртон яваа ноён Боварийнх шиг цохилж чичирч төвлөрч байгаагүй билээ. Яг эмнэлгийн газарт байдгийн адил түүний хажууд бөөн багаж, томсон утас, өдий төдий боолт, эндхийн эмийн санд байсан бүх төрлийн ороолт овоолоотой харагдав. Эд бүхнийг ноён Оме өглөөнөөс эхлээд бэлтгэжээ. Үүгээрээ тэр зөвхөн олон түмний анхаарал татаад зогсохгүй өөртөө ч ашиг олохыг эрмэлзжээ. Шарль арьсыг хатгав. Хуурай чахрах дуу гарав. Боож гүйцээд үүгээр мэс засал дууслаа. Ипполит ухаан алдталаа баярлаж бөхийгөөд ноён Боварийн гараас үнсэв.

	— Зүгээр, зүгээр авралт хүндээ талархал илэрхийлэх цаг чамд ирнэ! гэж эм найруулагч тайвшруулав. 

	Ипполит одоохон гараад доголохгүйгээр урдуур яваад өнгөрнө гэж сонирхон хүлээж байсан тав зургаан амьтанд тэр мэс заслын дүнг хэлж өгөв. Шарль өвчтөнийг тусгай хэрэгсэлд бэхэлж хэвтүүлээд гэртээ харив. Эмма сандарсаар босгон дээрээ хүлээж байлаа. Эмма угтаж очоод тэврэн үнсэв. Хоёул хоолоо идэхээр суулаа. Шарль хоол их идэв. Уушны дараа кофе чануулж уулаа. Шарль кофе цайг ням гарагт зөвхөн зочин ирэх үед урьд нь уудаг зуршилтай байснаа энэ удаа зөрчив. 

	Үдэш маш амархан өнгөрлөө. Эр эм хоёр гүнгэр гангар хөөрөлдөж алсын юм төлөвлөж суув. Ирээдүйд хэрхэн хогшил хөрөнгөтэй болж аж ахуйгаа шинэчлэн байгуулах тухай тэд ярилцжээ. Өвчтөнүүд цувж ирээд, орлого мөнгө нэмэгдээд эхнэр нь хуучинтай адил хайр халамжтай хэвээр байх болно гэж Шарль дотроо бодов. Өөрт нь халуун хайртай энэ ядуу хар хүүг энэрэн үзэх зөв сэтгэлийг догдлуулсан шинэ санаа, хуучнаас илүү цэвэр ариун бодол төрлөө гэж Эмма баясаж явжээ. Родольфийг дурсах гэхэд Шарль нь илүү бодогдоод шүд нь хачин гоё болчихсон мэт сонин санагддаг байв. 

	Шарль Эмма хоёр орондоо ороод хэвтэж байтал ноён Оме зарцын үгэнд оролгүй хуудас цаас барьсаар орж ирэв. Эм найруулагч «Руаны дөл» сонинд зориулан бичсэн сурталчилгааны өгүүллэг авч ирсэн нь тэр ажээ. Оме түүнийг эмчид үзүүлэхээр авчирчээ. 

	— Та өөрөө уншина уу? гэж Бовари хэллээ.

	Оме

	— «Европын хэсгийг таамаглал хэдийгээр бүрхсэн тэр гэрэл манай бөглүү хөдөө нутагт нэвтрэн туслаа. Жишээлбэл өнгөрсөн мягмар гарагт манай жижиг Ионвиль хотод мэс заслын шинэ туршлага хийлээ. Энэ нь хүнийг дээд зэргээр хайрлан үздэгийн нэг гэрч юм. Манай гайхамшигт туршлагат эмч нарын нэг ноён Бовари...»

	— Арай дэнджээ дэндэж! гэж баясан бахардсан Шарль хэлэв. 

	— Юунд! Тийм биш ээ! «...эрэмдэг болсон хөлийг эмчлэв» Сонинд зориулсан болохоор би шинжлэх ухааны нэр томьёо хэрэглээгүйн учрыг та өөрөө эс мэдэх биш дээ. Олон түмэнд ойлгуулахын тулд гол анхаарлаа тавих хэрэгтэй. Олон түмэн тэр бүгдийг тэр болгон ойлгохгүй л дээ... 

	— Таны хэлдэг зөв! Цааш нь гэж Шарль хэлэв. 

	— Би өгүүлбэрийг цөмийг нь уншъя гээд эм найруулагч цааш нь:

	«Манай гайхамшигт туршлагат эмч нарын нэг болох ноён Бовари тавхай нь хазайсан хөлтэй Ипполит Тотен гэгчид мэс засал хийв. Бэлэвсэн хатан Лөфрансуагийн асрамжид зэвсгийн талбайд суудаг энэхүү Ипполит нь «Алтан арслан» буудалд хорин таван жилийн турш адуучны үүрэг гүйцэтгэсээр ирэв. Туршлага хийсэн шинэ санаачилга өвчтөнийг хайрлан үзэх үзэл олон нийтийн анхаарал татаж олон хүнийг хаалган дээр цугларуулав. Мэс засал үлгэрийн ид шидийн амжилттай болов. Эмчийн уран авьяас дийлдэшгүй өвчин ялсныг харуулах гэсэн мэт хэдхэн дусал цус гарснаас ондоо зовлон тохиолдсонгүй өнгөрөв. Өвчтөн өчүүхэн ч ёолсонгүй (үүнийг бид гэрчилнэ) нь гайхалтай бие нь одоо сайн байна. Айх зүйлгүй. Хүн болгон түргэн эдгэнэ гэж байна. Удахгүй болох манай хөдөөгийн баяраар Ипполит эдгээд гарчихсан залуучуудтай баярын бүжиг бүжиж эрүүл энх, хөнгөн гавшгайгаа харуулаад явж байхыг хэн үгүйсгэх юм бэ? Манай их эрдэмтний алдар мандтугай! Хүн төрөлхтнийг саруул сайхан, эрүүл энх байлгахын төлөө өдөр шөнөгүй эцэлт цуцалтгүй тэмцэж байгаа хөдөлмөрчид мандтугай. Алдар нь бадартугай! Гурав дахин бадартугай! Сохор хүн нүдтэй болж, доголон хүн хөл орж, зоригтой алхалж явах цаг ирнэ гэж итгэл төгс хэлж болно. Шашин зөвхөн дээд хүмүүст хүртээлтэй байсан бол шинжлэх ухаан бүхний хүртээл боллоо. Энэ алдарт эмчилгээний цаашдын явдлын тухай бид байнга уншигчдадаа мэдээлж байх болно»

	Тав хоногийн эцэст айж сандарсан эмэгтэй Лөфрансуа Боварийнд гүйж ирэв. 

	— Тус хүргэж үз! Тэр үхэх гээд байна!..  яах ч учраа би олохгүй байна! гэж хашхирчээ. 

	Шарль «Алтан арслан» өөд гүйв. Араас нь эм найруулагч харайв. Малгайгүй явж байхыг хараад аптекаа орхиод гүйсэн байна. Сандарч царай нь улайсан ноён Оме тогтож ядан, хүн бүрээс, буудлын шатан дээр байсан бүхнээс 

	— Манай муу доголон яасан бэ? гэж асуув. 

	Доголон нь энэ үеэр аймшигтайгаар татганан чичирч, хөлд нь бэхэлсэн хэрэгслийг өшигчин хана цоолох шахаж байжээ. 

	Эмч маш болгоомжлон хөлийн байдлыг хөндөлгүйгээр хайрцаг салган автал маш бэрх юм харагджээ. Тавхай нь шуу гүйтлээ хавдаж, арьс нь дэлбэ татах шахаж, нөгөө хэрэгслийн харгайгаар газар болгон цус цувсан байв. Ипполит аль хэдий нь өвдөөд байна гэсээр байхад хэн ч түүнийг хэрэгссэнгүй иржээ. Ипполитын үглээд байсан үнэн болохыг хэн ч үгүйсгэх нөхцөлгүй. Ипполитын хөлийг хэдэн цаг чөлөөтэй орхив. Хөлийн хавдар нь дөнгөж харимагц хоёр эрдэмтэн түүнийг дахин аппаратад суулгаж бэхлэхээр шийдэв. Ипполит гурван хоногоос илүү тэвчиж чадсангүй учир хэрэгслийг дахин салгаж авлаа. Санаанд оромгүй явдал гарлаа. Хөх хавдар шагай хүрч, хавдар зарим газраа хагарч дотроос нь шингэн хар юм нэвчсэн байв. Хэрэг биш боллоо. Ипполит уйтгарлаж гуниад ямар нэг анхаарал сарниулах зүйл эрсэнд эмгэн Лөфрансуа түүнийг зуухны ойролцоо өрөөнд хэвтүүлэв. 

	Гэтэл өдөр бүр тэнд хоол иддэг байцаагч түшмэл түүнийг эсэргүүцлээ. Ипполитыг биллиардын өрөөнд орууллаа. 

	Цонхийн цайж, сахал самбаа нь урган, нүд нь хөнхийн далд орсон тэр муу зарц зузаан хөнжлөөр даруулан хэвтэж зогсоо зайгүй ёолж хааяа нэг хөлст толгойгоо ялааны баас болж бохирдсон дэр дээр эргүүлэх төдий хэвтэнэ. Бовари хатагтай түүнийг эргэхээр ирдэг байв. Солих цэвэр даавуу авч ирж өгөөд зориг оруулсан хэдэн үг хэлнэ. Зарц яваандаа олны дотор уйтгарлахаа байв. Худалдааны зах нээгдэн ажиллах үеэр энд тэндгүй тариачид бөөгнөрөн, биллиардын өрөөнд шарик өнхрөн гозолзож тамхи баагиулан, ууж, дуулж, наргиж цэнгэж байхад цаг түргэн өнгөрнө. 

	Бие яаж байна! Царай чинь базаахгүй байна даа! Чи өөрөө буруу юм хийлгэсэн. Оронд нь тэгэх, ингэх ёстой байсан гэх зэргээр тоглогчдын зарим нь ярилцан өвчтөний мөр алгадна. 

	Тэд өвчнөөс хүмүүс хэрхэн эмчлүүлэн ангижирч байсан тухай тоймгүй юм яриад сэтгэлийг тайтгаруулахын тулд

	— Чи дэндүү эмзэглэж байна! За! Бос! Эзэн хүн шиг ямбалж гүйцсэн биз. Битгий маягла! Өндий! Босон харай гэлцэнэ. 

	Үнэндээ өвчин идээлж улам газар авсаар байв. Бовари өөрөө үүнээс болж арай өвдсөнгүй. Тэр өөрөө өвчтөн рүү цаг минут алдалгүй гүйсээр байв. Ипполит түүнийг их айсан нүдээр ширтэн янцаглаж дургүйцэн

	— Би хэзээ эдгэх юм бэ?... Та намайг аварч хайрла!.. Би яасан заяагүй амьтан бэ? Даанч яав даа! гэж үглэнэ. 

	Эмч үргэлж цагаан хоол идэхийг зөвлөөд гарч одно. 

	Эмгэн Лөфрансуа эмч явсан хойгуур

	— Чи түүний үгэнд битгий ор оо! Чи тэдэнд хууртаад зовж гүйцлээ! Ингээд байвал хөл чинь хөдлөхгүй. За, май, ид гэнэ. Тэгээд эмгэн Лөфрансуа түүнд аяга шинэ шөл, хэсэг шарсан мах, хэрчим өөх өгдөг байв. Заримдаа хундага архи хийгээд өгөхөд нь өвчтөн түүнийг ууж эс зориглоно. 

	Ипполитийн бие муудаад байна гэдэг мэдээ хамба Бурнизьенд дуулдсанд тэрээр өвчтөнийг эргэж ирэв. Лам өвчин зовлонгоос нь хуваалцаж байгаагаа илэрхийлээд, Ипполитийг зовлонгоо бурхан номлосноор баяр баясгалантай тэвчиж, эргэлзээгүйгээр дээд тэнгэртэй шууд эвлэрэх хэрэгтэй гэж хэлжээ.

	— Заримдаа чи ноогдсон үүргээ биелүүлэхээс залхуурч явсан, Бурхны сүмд цөөн очдог байсан. Дээд бурханд хэчнээн жил нүглээ айлтгахгүй явсан бэ! Сүнсээ аврахын оронд чи элдэв ажилд дарагдаад байсныг би мэднэ. Одоо сүнсээ бодох цаг чинь иржээ. Чи бүү гайх! Их нүгэлтэн олныг би үзсэн. Гэвч тэд бурхны өмнө (чамд наслах зай байна) буруугаа хүлээгээд ариутгасан сэтгэлтэйгээр нас барцгаадаг байсан юм. Чи бусдадаа сайн жишээ үзүүлэх хэрэгтэй! Чи өглөө оройн цагт «Бурханд наманчлан мөргө!» «Зовлонгоос ангижруулж хайрла!» зэргийг үргэлж уншиж бай! Одоо эхэл! Бурханд залбир! Миний үгэнд ор! Бэрх зүйл биш шүү. Ойлгов уу? Үгэнд орох уу? гэж лам сүртэй сургамж хэлжээ. 

	Ядуу зарц зөвшөөрч тангараг өргөв. Лам өдөр болгон зарцыг эргэж ирдэг болов. Лам буудлын эзэгтэйтэй хүүрнэж, элдэв түүх намтар дурсаж, тоглоом хийж инээж наадсаар ирж очиж байхыг Ипполит ойлгодоггүй байв. Аятай нөхцөл гарвал лам нүүр царайгаа барайлган, Ипполиттой шашин шүтлэгийн сэдвээр яриа хөндөж ярилцана. 

	Ламын ятгалга хоосон өнгөрсөнгүй. Өвчтөн эдгэрмэгц Бон-Секурт очиж бурханд мөргөхөөр амлав. Бурханд мөргөхөд муу юм гэж байхгүй. Сайн юманд саад олон гэж байдаг. Гэвч хохирох зүйл ер үгүй гэж лам хэлэв. 

	Эм найруулагчийн санаанд ламын эдгээр «алхам» таарсангүй ажээ. Ипполитэд ламын ятгалга тус болохгүй гэж эм найруулагч үздэг байв. 

	— Та энэ хүнийг бүү зовоо! Тайван байлга! Шашинд шүтсэнээр та нар энэ зарцын санааг түгшээж байна гэж тэрээр эмгэн Лөфрансуад хэлэв. 

	Эмэгтэй тэр үгийг ойшоосонгүй, эм найруулагч өөрөө «энэ хэргийг голлон сэдсэн хүн» шүү! Санаа таарахгүй болсноо илэрхийлж өвчтөний орны толгой дээр рашаан тавьж, цэцэг өргөв. 

	Гэтэл шашин нөгөө мэс заслын адил чадал муутайгаа харууллаа. Халдварт хавдар хүрэгдэхээ байж гэдсэнд нь туллаа. Зүсэн бүрийн эм өгч, элдвээр боож аргалавч эсийн задрал улам хурдасжээ. Ямар ч эм тус хүргэхээ байсныг мэдсэн эмгэн Лөфрансуа тэр муу өвчтөнийг нутгийн сайн эмч ноён Канивед Нөфшатель рүү явуулж үзүүлье гэж Шарлиас асуусанд тэр зөвшөөрч толгой дохихоос өөр арга олсонгүй. Анагаах ухааны доктор, тавин настай, нэр төртэй, бие тоосон тэр хүн өвдгөө хүртэл ялзарсан хөл хараад ичиж зоволгүй зэвүүцэн инээд алджээ. Хөлийг огтолж хаяхаас өөр арга байхгүй болсныг сүртэй яриад эм найруулагчийнд очиж, ядуу хүнийг тэгж доройтуулсан бүх илжигнүүдийг эсэн бусаар занан хараажээ. Тэрээр ноён Омегийн цамцны товчноос татан өндөр дуугаар аашилсан нь:

	— Парисын шинэ нээлт гэдэг чинь ийм байдаг юм! Үзэв үү, нийслэл хотын ноёдын сүр жавхланг хар! Энэ чинь солир нүд эмчлэх, хлорформ хэрэглэх, давсгаас чулуу авч хаях шиг юм болох нь ээ! Засгийн газар энэ муухай хэргийг аль эрт хориглох нь яасан юм бэ! Тэд цэцэрхэн, өвчтөнийг эмээр хордуулаад хожим юу болохыг огт бодохгүй байна. Бидэнд ер буруу байхгүй. Бид хуурамч хоосон эрдэмтэй биш, жинхэнэ ажил дээр хүн эмчилдэг эмч нар. Бид эрүүл хүнд мэс засал хийнэ гэж хэзээ ч дэмийрдэггүй. Mуруй хөл засна гэнэ! Муруй, хөлийг засаж болдог юм уу? Бөгтөр хүнийг эгц нуруутай болгохтой адил юм уу? гэжээ.

	Ийм үг эм найруулагчийн дургүйцэл төрүүлсэн боловч түүнийгээ нууж хуурамчаар инээж өнгөрөв. Ноён Канивегийн үг яриа Ионвильд дэлгэрсэн учир эвтэйхэн аргыг нь олох хэрэгтэй боллоо. Тэгээд ч Боварийг хамгаалж докторын эсрэг нэг ч үг хэлсэнгүй, ажил хэргийн илүү чухал ашиг сонирхлын үүднээс тал тохой татаад өнгөрөх бодлого баримтлав. 

	Хөл тайрах доктор Канивегийн мэс засал хотын дотор олны сонирхол татах ёстой байв. Энэ өдөр хотын хүн ам нэг хүн шиг өглөө эрт босов. Хотын Том гудамжинд хүн олон цугларсан боловч хүнийг цаазаар авахын өмнөхөнтэй адил зэвүүн чимээгүй байв. Хуурай хүнс худалдагчид зөвхөн Ипполитийн өвчний тухай ярьцгааж байв. Мухлаг болгон худалдаа хийхээ зогсов. Хотын даргын хатан Тюваш мэс засалч хэрхэн явж өнгөрөхийг үзэх гээд цонхноос холдохоо байлаа. 

	Мэс засалч хувийн тэргэнд сууж өөрөө морио жолоодон явж байв. Түүний биеийн хүнд жин тэрэгний баруун нумыг чанга дарсан учир тэрэг хажуу тийш хазайж харагдана. Докторын хажуу талын суудал дээр гурван гялгар зэс цоожоор цоожилсон том авдар тавиастай. Авдар нь улаан бүтээлэгтэй ажээ. 

	Доктор догшин салхи шиг ууртайгаар «Алтан арсланд» очиж буугаад хахир хоолойгоор “Морь уя!” гэж тушаав. Дараа нь агтын байранд очиж, моринд хүрэлцэхүйц тэжээл тавьсан эсэхийг шалгав. Өвчтөн эмнэх гэж ирсэн энэ доктор юуны өмнө тэрэг морь хоёртоо гол анхаарлаа тавилаа. Хажуугийн хүмүүс ноён Каниве хачин амьтан юм даа гэлцжээ. Хэт тайван байдалтай хүн гэж эндхийн хүмүүс докторыг илүү хүндлэв. Хорвоо дэлхий хөрвөж сүүлчийн хүн хүртэл сүйддэг юм гэлээ ч гэсэн доктор өөрийн өөдгүй заншлаа орхихгүй шинжтэй. 

	Оме ирлээ. 

	— Би танд найдаж байна. Та бэлэн үү? Тэгвэл ажилдаа оръё гэж доктор хэлэв. 

	Эм найруулагч зүс улайлган байж зүрх муутай, тийм мэс засал хийхэд байлцаж чадахгүй гэж хэлжээ. 

	— Юмыг зүгээр хөндлөнгөөс хараад байх биед зовлонтой, сэтгэл түгшээдэг юм. Миний мэдрэл ч гэсэн гавихгүй шүү гэж, тэр хэлэв. 

	Доктор Каниве түүний үгийг тасалдуулж

	— Дэмий юм бүү ярь! Миний харахад та мэнэнтэй байхаа Тэгэвч би гайхахгүй. Ноён эм найруулагч та гал зуухнаас салахгүй байна. Та яваандаа өөр зан төрхтэй болох байх. Та намайг хар. Би өглөө дөрвөн цагт босож хүйтэн усаар норгож сахлаа хусдаг. Би даарч үзээгүй. Дулаан цамц өмсдөггүй, би ямар ч үед ханиад хүрч үзээгүй. Миний ходоод сайн. Өнөөдөр нэг янзын амьдралтай байхад маргааш ондоо амьдралтай болдог юм. Юмыг гүн ухааны үүднээс ойлгодог. Тохиолдсоноор хоол тэжээл хийдэг учраас би танаас илүү хатуужилтай явна. Би хэнийг ч огтлохоос буцахгүй. Сүсэгтнийг ч огтол, зэрлэг шувууг ч огтол над хамаа байхгүй. Заншил гэдэг хүнд их хэрэгтэй... гэв. 

	Ипполит хөнжил дотор хэвтээд айхын эрхэнд хөлсөө цувуулна. Гэтэл эд ноёд түүнийг огт анхаарсан шинжгүй бүр олон юм өөр хоорондоо ярилцана. Эм найруулагч энэ докторыг цэргийн жанжин шиг хатуу сэтгэлтэй хүн гэж зүйрлэн ярьж байв. Ийм үг сонссон доктор Каниве хөөрч анагаах ухаан бол өндөр дээд мэргэжил гэж магтав. Эмч хүний мэргэжлийг элдвээр мууллаа ч гэсэн түүнтэй адил ариун мэргэжил байхгүй гэж доктор үзнэ. Эмч өвчтөнийг гэнэт санахдаа эм найруулагчийн авчирсан боолтод хэрэглэх зүйлийг харав. Анхны мэс заслын үед бэлдсэн зүйлээс авч ирсэн байв. Өвчтөний хөл барьж байх туслагч хүн хэрэгтэй байна гэж доктор хэлэв. Лестибудуа руу хүн явуулж авч ирүүлэх болов. Ноён Каниве ханцуй шамлаж биллиардын өрөөнд ороход эм найруулагч, Артемиз, эзэн эмэгтэй нартай хамт үлдэв. Хоёул цас шиг цагаан царайлж хаалга налан чагнаж байв. Бовари энэ үеэр хаалгаа түгжээд толгойгоо унжуулж хоёр гараа базлан доод талын галгүй зуухны хажууд гөлрөн сууж байв. «Дэмий юм хийж нэрээ гутаалаа даа» гэж тэр бодно. Урьдчилан болгоомжлох бүх арга хэмжээ авсан хэдий боловч болсонгүй. Ипполит хэрэв нас барвал алсан гэм буруутан нь Шарль болно шүү дээ. Эмчлүүлэхээр ирэх өвчтөнүүд түүнийг яав ийв гэж асуувал юу гэж хариулна вэ? Гай болж ямарваа нэг алдаа хийсэн байвал яах вэ? Хариу хэлэх үг хайвч олдсонгүй. Хамгийн алдарт мэс засалчид хүртэл алдаа гаргадаг байсан. Ингэж эргэцүүлж зүйрлүүлж хэн ч бодохгүй л дээ! Хуруугаар занган муучлах нь олон гарна байх Форжд сонсогдоно! Нөфшательд дуулдах болно. Руанд шуугиан дэгдээнэ. Тэгээд л цааш талийгаад өгнө дөө! Нөхөд нь сониноос мэдвэл балрах нь тэр! Маргаан шуугиан дэгдвэл сонинд хариу өгүүллэг л бичих болно доо. Ипполит шүүхэд гомдол гаргаж магад. Нэр хугарч хоосорч, үхэх аюулд Бовари учрах боллоо. Олон зүйлд уймарсан түүний бодол долгион дунд шидэгдсэн хоосон торх адил тогтож ядна. 

	Эмма Шарлийн эсрэг талд сууж нүүрийг нь ширтэнэ. Шарлийн доройтлыг эхнэр эс анхаарчээ. Эмма бас гутсан байдалд орсон ажээ. Шарлийг ямар нэг зүйлд авьяастай гэж юунд тэр бод оо вэ? Эмма нөхрөө ямар ч авхаалжгүй хүн гэж аль хэдийнээс бодож ирснээ март аа юу! 

	Шарль нэг булангаас нөгөөд хүртэл холхин явна. Гутал нь ширжигнэн дуугарна. 

	— Чи хяхтналгүй суу, бие арзасхийгээд байна гэж Эмма хэлэв. 

	Шарль суулаа. 

	Эмма эрүүл саруул ухаантай байсаар байж Шарлийн хүн чанарыг танихгүй яасан юм бэ! Сайн мууг нь таньж мэдээгүй байж хүнтэй суугаад дэмийрч явах гэдэг юутай зэвүүн хэрэг бил ээ! Эд хогшилд дурлаж, хоосон сэтгэл гаргаж, юмны тухайд хүрээгүй байж нөхөртэй сууж гэргийн зовлонт амьдралтай болсон, шархадсан хараацай шиг явцгүй болсон хүсэл мөрөөдөл юуны төлөө тэмцэж, юунаас ухарч явсан эд бүхнийг Эмма эргэцүүлэн бодоод «Юуны тулд, хэний ашиг тусын тулд ингэж явлаа даа!» гэж өөрөөсөө асуув. 

	Хотын гүн чимээгүйг гэнэт зэвүү хүргэм муухай хашхирах дуу эвдлээ. Боварийн царай үхсэн мэт цайв. Эмма ууртай хөмсөг зангидаад бодолдоо автагдлаа. Юу ч ойлгож, юу ч сэтгэдэггүй энэ хүний төлөө юунд бүхнээ зориуллаа! Шарль ямар ч ажиггүй сууна. Хэрэггүй юм хийж, өөрийн ба өрөөлийн нэрийг юунд бузарлав даа гэж бодсон шинжгүй хэвтэнэ. Гэтэл Эмма түүнийг хайрлаж, хэрэггүй өөр хүнд даслаа гэж биеэ зэмлэж байжээ. 

	— Вальгус өвчин байсан юм биш үү? гэж Бовари гэнэт сэрсэн мэт дуу алдав. 

	Шарлийн тавьсан асуулт Эммагийн бодлыг тугалган бөмбөг мөнгөн таваг дээр унах адил цочоов. Эмма санаанд оромгүй энэ асуултаас цочиж Шарль чухам юу хэлэх гэснийг ойлгохын тулд толгой өндийлгөв. Тэд нэг нэгийгээ ширтээд энэ чинь хэн юу болов оо гэсэн мэт үзэгдэх нь тэр хоёр нэг нь нөгөөгөөс сэтгэлээр хол хөндий болсныг гэрчлэх ажээ. Шарль согтуу бүрэг нүдээр хараад сэтгэлдээ мэс засал хийлгэсэн хүний сүүлчийн асуусныг тод бодоход дотор нь зэвүү оргиж тэртээ холд яргалуулж байгаа мал орилох мэт чимээ чихэнд нь сонсогдох шиг. Эмма зэвхий цаасан уруулаа хазлан, эмтэлж авсан шүрэн урт гараараа эргүүлсээр, хөвчөөс нь мултлан тавихаар бэлдсэн улайсан сум шиг хурц улаан нүдээр Шарлийг үргэлж ширтжээ. Шарлийн хамаг юм нь Эммагийн дургүйг хүргэнэ. Шарлийн нүүр, хувцас, дуугай байдал бүх зан төрх болон байр байдал нь Эммагийн зэвүүг хүргэнэ. Урьд нь зан сайтай халамжтай байсандаа Эмма харамсана. Одоо сайхан зан гаргавал гэмт хэрэг хийсэнтэй адил бодогдоно. Хонзогноход хуурамч санаа үнэнч явахыг хориглон саад хийнэ. Хайртай хүний дүрд татагдах бүр Эммагийн толгой эргэнэ. Энэрлээр дүүрсэн Эммагийн сэтгэл тэр хүний зүг тэмүүлэх ажээ. Шарль тун хэрэггүй, зэвүүн хүн, бүрэн ангижирсан дээр, байсанд орвол үгүй нь дээр гэж бодоход үхээд холдон арилж буй мэт Эммад санагдана. 

	Гудамжинд чимээ гарлаа. Шарль цонхоор өнгийв. Доктор Каниве наран талыг барин захын хавиар алчуураар нүүрээ арчин яваа нь цонхны завсраар үзэгдэв. Оме араас нь том улаан авдар аваад явж байгаа харагдав. Хоёул эмийн сан чиглэжээ. 

	Шарль өөрийгөө хайрлан энхрийлүүлмээр санагдаж хачин болмогц эхнэрээ эргэн хараад

	— Хайрт хонгор минь намайг чи тэвэрч үз дээ! гэж гуйв. 

	— Бүү донгос! гэж Эмма уурлан өгүүлэв. 

	— Чи яах нь энэ вэ? Юу болов оо? Айх юм байхгүй. Тайвшир... Би чамд хэчнээн хайртайг чи мэддэг шүү!..  Нааш ир дээ!..  гэж Шарль сандран өгүүллээ. 

	— Больсон нь дээр бий хө! Эмма зэвүүн муухайгаар хашхираад, харайн гарахдаа хаалга хэт чанга савчин хаасанд хананд хадаатай байсан барометр унаж хага үсрэв. 

	Шарль түшлэгт зөөлөн сандал дээр уналаа. Гайхаш тасран сандарсан Шарль мэдрэлийн өвчнөөс боллоо гэж бодон уйлж учраа олохгүй бүгчимдэн хэвтэв. 

	Үдэш болоход Родольф цэцэрлэгт хүрэлцэн ирвэл түүний хайрт нь гадаа шатан дээр хүлээсээр байжээ. Тэр хоёр тэврэлдэж халуун дотноор үнсэлдэхэд хамаг зовлон нь хаврын наранд хайлсан цас шиг замхран арилав. 

	
XII

	Тэд дахин хайр сэтгэлтэй боллоо. Эмма үргэлж өдрийн цагаар түүнд зориулан захидал бичээд цонхоор Жюстенд дохио өгмөгц цаадах нь хувцсаа дорхон солиод Ля Юшетийн зүг алга болдог байв. Родольф хүрээд ирнэ. Эмма түүнийг их санаснаа, суугаа нөхөр нь хэт муухай, хамт амьдрахад бөөн зовлонтой байна гэж түүнд хэлнэ. 

	— Би энэ талаар юугаа хийж чадах билээ дээ? гэж Родольф нэгэн удаа өгүүлжээ. 

	— Ах! Хүсвэл учир байдаг!.. 

	Эмма үсээ унжуулан түүний хоёр хөлийн хооронд сууж гөлийсөн нүдээр газар ширтэнэ. 

	— Юу хийж чадах юм бэ? гэж Родольф асуув. 

	Эмма санаа алдав. 

	— Би эндээс нэг тийш холдон явж болно шүү дээ... 

	— Чи солиороо юу! Яаж болох юм бэ? гэж Родольф инээд алдав. 

	Дараа нь Эмма энэ яриаг сэдсэнд тэр ойлгоогүй дүр үзүүлэн ондоо зүйл ярьж эхлэв. 

	Родольф хайр дурлал шиг хамгийн амархан юманд будилаан байх ёсгүй гэж үздэг байв. Гэтэл Эмма бүхнийг учир шалтгаантай үүсдэг хөгждөг, хайр дурлалыг харж дэмжиж байхгүй бол болохгүй гэж үздэг байв. 

	Эмма нөхрөөсөө жигших тутмаа Родольфт хайртай боллоо. Хайрт хүндээ ойртох бүр нөхрөө улам үзэн яддаг болов. Бүдүүлэг ухаантай, бүдүүн хуруутай, олиггүй авиртай энэ Шарль Эммагийн сэтгэлд Родольфтой танилцаж хоёулхнаа учрах болсноос хойш тун зэвүүн санагдах болов. Зан сайт гэргийн дүр үзүүлэгч Эмма Родольфийн борлосон магнайг бүрхсэн хар үс, махлаг гуалиг нуруу, хашир суусан, хамгийг мөрөөдөгч энэ хүнийг бодох бүрдээ баясан хөөрдөг байв. Родольфт сайхан харагдах гэхээс л Эмма урлагийн хүн шиг нямбайгаар хумсаа засаж, тос гамналгүй түрхэж, арьсаа зөөлрүүлж, үнэртнийг элбэг хэрэглэдэг болов. Бөлзөг, бугуйвч, хоолойвчоор биеэ чимнэ. Түүнийг ирэхэд Эмма хоёр том цэнхэр шилэн тавиурт сарнай хийж тавиад тасалгаагаа өөрийн биеэр ордны хатан, хаан хүү ирэхэд бэлтгэн буй адил цэвэрлэн нүүр гараа угаадаг байв. Сав л гэвэл зарцаа дуудан ор дэрний цагаан хэрэгсэл угаалгана. Фелисите өдөржингөө гар хумхилгүй гал тогоонд юм хийхэд хажууд нь байдаг Жюстен түүний ажил хийж байгааг ширтэн сууна. 

	Индүүдлэгийн урт банз тэр тохойлдон зогсож өмнө нь задлан тавьсан эмэгтэй хүний эдлэл өмд, зах, алчуур, өргөн захтай, нарийн хормойтой банзал зэргийг үнэн голоос сонирхон ширтэж зогсоно. 

	— Энэ юунд хэрэгтэй вэ? гэж тэр товч татуурга заан асууна, 

	— Чи одоо л үз ээ юү! Чиний эзэн Оме хатанд эд бүхэн цөм байдаг шүү дээ гэж Фелисите инээд алдан ярив. 

	— Адилхан юм байдаг! Танайхтай зэрэгцэн зогсож байсан манай хатагтайнх яг ийм гэж Жюстен бодолхийлэн өгүүлэв. 

	Зарц эмэгтэй хажуудаа байгаад байгаа Жюстенд дургүйцнэ. Зарц эмэгтэй түүнээс зургаа ах ажээ. Гэтэл Ноён Гильомен Теодорын нэгэн эрэгтэй зарц энэ эмэгтэйд санаархах болов. Эмэгтэй савтай цардмалыг өөр тийш тавин

	— Чи эндээс яв! Очоод буйлс нунтагла. Эмэгтэй хүнээс холдохгүй зууралдаад байдгаа боль! Нүд хужирлах сахалтай сан бол яах вэ гэх сэн гэж уцаарлав. 

	— За битгий уурла! Би өөрийн чинь өмнөөс танай эзэгтэйн гутлаас цэвэрлэлцээд өгье гэж Жюстен хэлэв. 

	Уулзалтад явсаар байгаад бохирлон хаясан Эммагийн гутлыг тэрээр шүүрэн авахад бохир шороон тоос болон хувирч дээш хөөрөхөд нарны гэрэлд хэрхэн цааш хийсэж явааг харж зогсов. 

	— Чи хүрч ядаад байна даа! гэж зарц эмэгтэй хэлэв. Эзэн эмэгтэй гутал нь муухай бохир болмогц зарц бүсгүйдээ өгдөг ажээ. Зарц түүнийг олон таван үггүй хурдан цэвэрлэдэг байв. 

	Эмма олон гутал шүүгээндээ хадгалж суудаг байв. Яваандаа тэд бүгд зарц эмэгтэйд шилжжээ. Шарль үүнийг үзээд эхнэртээ үг хэлэлгүй өнгөрнө. 

	Ипполитэд бэлэг өгье гэж Эмма хэлэхэд Шарль үг дуугүй гypван зуун франкаар нэг хиймэл хөл худалдан авч өглөө. Хиймэл хөл зөөлөн, олон салбар пүрштэй, дороо гялгар гуталтай хар өмдтэй хийц нь яггүй нарийн ажээ. 

	Гэтэл Ипполит тийм дэндүү гоё хөлтэй явахаас ичиж Бовари хатагтайг биед таарсан өөр хөл авч өгнө үү гэж хүсэв. Эмч тэр хүсэлтийг бас ёсоор болгон хангав. 

	Зарц адуучин аяндаа ажил хийж эхлэв. Хотын гудамжны энд тэнд үзэгдэх боллоо. Замын чулуун дээр яваа хиймэл хөлийн чимээг алсаас сонссон Шарль зайлж замын нөгөө талд гардаг байв. 

	Бүх захиалгат зүйлийг биелүүлдэг худалдаачин Лөрө хатагтай Эмматай үргэлжид нүүр учран уулзаж Парисын сонин, эмэгтэйчүүдийн элдэв төрлийн өмсөж зүүх эдлэл хэрэглэлийн зүйлийг сонирхуулан ярьж маш дотно үйлчилж, хөлс мөнгийг төдийлөн их шаарддаггүй өнгөрдөг байв. Эмма юмыг ингэж амархан гүйцэтгэж сэтгэл хангадагт нь татагдлаа. Эмма Руаны нэгэн дэлгүүрт харагдсан ганган ташуурыг худалдан авч Родольфт бэлэглэх хүсэл төржээ. Ноён Лөрө хэдэн долоо хоносны дараа тэр ташуур авч ирж ширээн дээр нь тавилаа. 

	Маргааш өдөр нь худалдаачин хоёр зуун далан франк хэдэн сантимын өр Эммагаас нэхлээ. Эмма бичгийн ширээнээс юу ч олсонгүйдээ сандрав. Лестибудуад хагас сарын мөнгө зарц эмэгтэйд бараг хагас жилийн хөлсийг өгөхөөс гадна өр шир их байжээ. Ноён Дерозере бүтэн жилийн мөнгийг тогтмол шашны баярын өдөр төлдөг учир тэр өдрийг Шарль хүлээж ядан байв. 

	Эмма худалдаачныг нэлээд хэдэн удаа аргалаад явуулчихдаг эв таарч байсан бол сүүлдээ болохоо болив. Худалдаачин өөрөө өртэй ихэнх мөнгө нь гүйлгээнд гарсан хэцүү байдалд орсон болохоор тэсвэрлэж чадсангүй. Хэд гурван мөнгө төлөхгүй бол Эммагийн худалдан авсан юмнаас буцааж авахаас ондоо нөхцөлгүй болжээ. 

	— Авах гэснээ ав! гэж Эмма гөжив. 

	— Юу! Би тоглосон юм. Харин ташуур хайран байна. Би нөхрөөс чинь түүнийг нэхэж авахаас биш дээ гэж худалдаачин хэлэв. 

	— Үгүй, үгүй! гэж Эмма хэлэв. 

	«За чи ч одоо миний гарт орж байна даа» гэж Лөрө бодов. Лөрө итгэл төгс Эммагаас гарч исгэрсээр

	— Болох нь тэр! Үзэж алдана даа! гэж амандаа ярьсаар явлаа. 

	Эмма мухардмал байдлаас гарах арга хийж байтал зарц эмэгтэй орж ирээд ноён Дерозерегээс явуулсан хөх цаасанд боодолтой юмыг зуухан дээр тавилаа. Эмма босон харайж боодолтой юмыг задалбал дотор нь арван таван наполендор мөнгө байв. Өрөө төлж элбэг болох боллоо! Шатан дээр нөхрийн нь хөлийн чимээ гарлаа. Эмма алтыг бичгийн ширээнд хийгээд түлхүүр салган авав. 

	Гурван хоногийн дараа Лөрө дахин ирэв. 

	— Би танд нэг зүйл хэлэхээр ирлээ. Хэрэв тавьсан өрөө та төлж чадмааргүй байвал түүнээс мултрах нэг арга байна гэж худалдаачин хэлэв. 

	— Та үүнийг ав гээд Эмма арван дөрвөн наполеондр гардуулав.

	Худалдаачин мэд гайхав. Гайхсанаа нуухын тулд худалдаачин уучлалт гуйж элдэв санал хэлсэнд Эмма хүлээж авсангүй. Худалдаачныг явсан хойно Эмма хэдэн секунд халаасаа уудалж байгаад хариултад өгсөн зуун мөнгөний хоёр зоос оллоо. Эмма арвилан хэмнэж бүхнийг хэвд нь оруулна гэж тангараглав.

	«За Шарль тэр мөнгийг асуухгүй биз» гэж Эмма дотроо бодов. Родольф алтан бариултай ташуураас гадна, зүрхний янаг гэсэн үгтэй тамга, хүзүүний ороолт хийх эд, гүн ноёны хэрэглэж явсантай яг адил тамхины хайрцаг бэлэгт авчээ. Тамхины хайрцаг нь гүн ноён, дээр үед зам дээр хаясныг Шарль авч Эммад өгч хадгалуулсан хайрцагтай тун адил байв. Эммагаас бэлэг авах нь доромжлуулж байгаа хэрэг гэж Родольф үздэг болов. Зарим нэгийг нь авахгүй гэхэд Эмма шахаад салдаггүй байлаа. Хатуу гөжүүн хачин энэ эмэгтэйгээс холдохын тулд Родольф өгснийг нь түргэн аваад холддог болов. 

	Эмма бас хачин зүйл сэдэвлэн гаргадаг болов.

	— Шөнө дунд болоход намайг дурсаж байгаарай гэж Эмма гуйжээ. 

	Родольф шөнө дунд дурсаагүй гээд хэлчихвэл тоймгүй зэмлэнэ. Тэгээд л тэдний хооронд нэг янзын улиг болсон яриа явагдана. 

	— Чи надад хайртай юу! 

	— Хайртай, хайртай гэж Родольф хариулна. 

	— Их хайртай юу? 

	— Хэлээд яах вэ!

	— Бусдад дурлаж явсан уу? 

	— Би чамайг охин чигээрээ явахад чинь олж авсан гэж чи боддог уу? гээд Родольф инээн өгүүлнэ. 

	Эмма уйлж сууна. Тэгэхэд нь Родольф тоглоом хийж хэлснээ тайлбарлан Эммад итгүүлэх гэж оролдоно. 

	— Би чамдаа хайртай! Би чамд дэндүү хайртай болохоор чамгүйгээр амьдран сууж чадахгүй байна шүү. Чиний бараа харахгүй болохоор зүрх дэлбэрэх дөхөх юм. Заримдаа «Тэр минь хаа яваа бол оо? Өөр бусадтай уулзаж яваа болов уу? Цаадуул нь инээд алдахад тэр тэдэнд ойртон очиж яваа даа...» гэж санана. Чи өөр хэнд ч дурлахгүй тийм ээ? Надаас илүү гоё эмэгтэйчүүд байдаг боловч тэд над шиг дурлаж чадахгүй дээ. Би чиний боол, чиний зарц! Хэнээс ч илүү амьтан! Чи арга ухаантай! Чи чадалтай гэж Эмма ярина. 

	Эммагийн хэлдэг болгоныг Родольф дөжиртлөө сонссон учир сонин санагдсангүй. Бусад хайрт бүсгүйчүүдээс илүү онцгой юм Эммад байсангүй. Сонин нь аажмаар буурч байнгын нэг хэлбэр хийцтэй хувцас хэрэгцээгүй болдгийн адил хуучрав. Элдвийн юмыг үзсэн энэ хашир толгой үгийн үнэнийг ойлгож, сэтгэлийн жинхэнэ мэдрэх чанарыг ойлгож чаддаггүй байв. Родольф дээрхийн адил үгийг биеэ худалдсан, завхай зайдан эмэгтэйчүүдээс олонтоо сонссон учир Эммагийн цэвэр ариун үнэнчид хялбар итгэсэнгүй. «Хэт гоё үгтэй хүний сэтгэл хуурамч байдаг юм» гэж Родольф бодов. Сэтгэлийн баяныг санаанд орсон сайхан үгээр яахан уудалж болдог билээ! Мөрөөдөл, бодол, уйтгар гунигаа яг хэвээр нь илчлэх үг олсон хүн одоо хүртэл гараагүй. Учир нь гэвэл хүн төрөлхтний хэл яриа гав гарсан тогоотой адил шүү дээ. Аялгуу дуугаараа алсын одыг нүүлгэх гэвэл саваагүй нохой саранд хуцахтай төстэй болдог. 

	Хамгийн будилаант үеийн ширүүн тулалдаан дунд ажрахгүй явдаг сайн эрийн адил Родольф энэ учралын цаана үл ойлгогдох нэгэн зүйл байгааг мэддэг байв. Эммагаас зовохоо бараг байлаа. Родольф энэ эмэгтэйтэй бодсоноороо харилцах боллоо. Родольф энэхүү эмэгтэйг буруу замд оруулж өөдгүй дууламтгай болгожээ. Родольфийг үзээд сэргэдэг Эммагийн галзуу мөрөөдөл нь түүний жаргалын эх булаг, зугаат мансуурлын булаг ажээ. Эммагийн сэтгэл зүрх нь гантай амтат дарсанд живэхийг хүссэн ван Кларенсын адил тэрхүү мансууралд шигдэн ёроолд нь бөөгнөрч байлаа. 

	Эмма хайр дурлалын талаар туршлага сууж ондоо болжээ. Эмма зоригтой, үг хэлээр тайван чөлөөтэй болон хувирав. Родольфтой, хамт зугаалж, амандаа тамхи зуун, амьтны сонирхол татаж явахдаа Эмма ичихийг байв. Эмма нэгэн сайхан өдөр эрэгтэй хүний хантааз өмсөөд “Алтан хараацай”-гаас гарсанд урьд нь эргэлзэж байсан хүмүүсийн бодол өөрчлөгдөж нутгийн хүмүүсийн адил хатан эх Боварийн дургүйцлийг төрүүлэв. Эх Бовари нөхөртэйгөө салам муудалдаад хүү дээрээ ирээд байхад нь энэ явдал тохиолджээ. Эхийн сэтгэлд тохирохгүй зүйл олон. Нэгд, Шарль эхийн зөвлөснөөр роман уншихыг нь хориглосонгүй байжээ. Хоёрт, энэ айлын гал голомт санаанд таарахгүй. Эх нь үг хэлэхэд дургүйцэх нь олон. Фелиситегээс болж бэр хадам эх хоёр нэг удаа ширүүн догшноор хэрэлджээ. 

	Урьд орой нь хатан эх Бовари гаднаас орж иртэл Фелисите дөчөөд насны хар хувцастай эрэгтэйтэй хамт харагджээ. Тэр эрэгтэй гаднын хөлийн чимээ сонсоод санд мэнд галын өрөөнөөс гүйн гарчээ. Гэтэл Эмма зөвхөн инээд алдан сууж байв. Язгуурт эх уурлаж ёс журам мэддэггүй хүмүүс ёргүй зарцаа толгой дээр гаргадаг юм гэж загнав. 

	— Та хаа хүмүүжсэн бэ? гэж бэр асуув. 

	Бэрийн харц дэндүү зэвүүн байсан учир хатан эх Бовари энэ Эмма өөрийн тусын тулд хүн үг хэлж байхад дургүйцлээ гэж бодоод хэрэлдлээ. 

	— Зайл эндээс! гэж бэр хашхираад суудлаасаа босон харайв. 

	— Эмма!..  Ээж ээ! гэж тэднийг эвлүүлэхээр Шарль дуудлаа. 

	Хоёр эмэгтэй галзуурсан адил тасалгаанаас гүйлдэн гарлаа. Эмма газар дэвслэн

	— Яаж байвал болох юм бэ! Энэ тариачин! гэж үглэнэ. 

	Шарль эх дээрээ очиж аргадлаа. Эх нь ухаангүй ууртай ажээ. 

	— Хог! Завхай эм! Амьтны шившиг! гэж хадам эх хараав.

	Бэр хэрэв очиж буруугаа хүлээхгүй бол одоохон явна гэж эх шууд хэллээ. Шарль эхнэр дээрээ гүйж очлоо. Уучлал гуйж ухралт хий гэж эхнэрээсээ сөгдөн гуйв. Эмма аяндаа зөөлөрч 

	— За, за, би очъё доо! гэв. 

	Бэр тайж хүн адил дүр үзүүлэн хадам эхийн зүг гар сунгаж

	— Өршөөж хайрла! Эзэнтэн эх минь! гэжээ. 

	Эргэж ирээд орон дээрээ доош харан унаад, дэр үнгэчин байж хүүхэд шиг уйллаа. 

	Ямарваа нэгэн онцгой явдал гарвал Эмма цонхны хөшигнөөс хэсэг цагаан цаас дүүжлэх бөгөөд хэрэв энэ үеэр нь Родольф Ионвильд байвал түүнийг нь хараад тэр даруйд тэдний гэрийн ойролцоо ирж зогсохоор Эмма Родольф хоёр ярилцан тохирсон байжээ. Эмма ийм дохио өглөө. Эмма хагас цаг гаруй хүлээсэнд Родольф дээвэрт захын булангаар гараад ирэв. Эмма цонхоо золтой л онгойлгон түүнийг дуудсангүй. Гэтэл Родольф далд оров. Эмма бухимдан бахардаж эхлэв. 

	Удсангүй явган замаар хүн яваа чимээ гарлаа. Родольф айсуй харагдана. Эмма шатаар буун хашаанаас гарлаа. Родольф гадаа буланд зогсож байв. Эмма гүйн очиж тэврүүлэв. 

	— Чи болгоомжгүй байна гэж Родольф хэлэв. 

	— Аах! Чи минь мэддэг ч болоосой! гэж Эмма хариулав. 

	Эмма хамаг байдгаа түүнд ярилаа. Авцалдаа муутай, түргэн, худал үнэн нэмэргүйгээр ярьсанд Родольф мэл гайхав

	— Хонгор минь! Битгий зөр! Биеэ барь! Тайвшир! Тэвчиж үз! 

	— Би дөрвөн жилийн турш тэвчиж, зовж явна!..  Чи бид хоёрын хайр дурлал шиг дурлал хэний ч нүдний өмнө харагдсан яадаг юм бэ? Би тарчилж гүйцлээ. Би цаашид ингэж явж чадахгүй нь ээ. Намайг аварч үзээч! 

	Эмма Родольфийн элгэнд наалдана. Нулимст хоёр нүд нь усанд галын дөл туссан адил гялалзана. Амьсгаа нь бүгчимдэнэ. Родольф Эммаг ингэж хайрлаж байсан удаагүй. Родольф учраа олж ядан, яахаа үл ухааран,

	— Бид яах ёстой вэ? Чи яая гэж бодож байна вэ? 

	— Чи намайг нэг тийш нь аваад яв! Намайг эндээс холдуулж өгөөч! Би чамаас гуйя! гэж Эмма дуу алдан хэлэв. 

	Зөвшөөрлийг нь хэлүүлж авах гэсэн мэт Эмма уруул өөд нь зүтгэв. 

	— Харин... гэж Родольф дуу гарав. 

	— Юу гэнэ ээ? 

	— Чиний охин яах вэ? 

	Эмма хэдэн минут бодсоноо

	— Төвөг болох юм байхгүй! Аваад явна! гэж хариулав.

	«Хачин эмэгтэй юм даа!» гэж Родольф холдонгуут бодов. 

	Эмма цэцэрлэг рүү гуйн оров. Түүний хойноос дуудлаа. 

	Сүүлийн үед бэр нь жигтэй өөр болоод байгааг хатан эх Бовари гайхан ажиж байв. Эмма хүн хүндлэмтгий эелдэг зөөлөн болов. Өргөст хэмхээр яаж дарш бэлддэг вэ гэж хадам эхээсээ хүртэл асуужээ. 

	Хадам эх нөхөр хоёрын анхаарлыг өөр зүг хандуулах, хуурай мэхлэхийн тулд ингэх бол оо юу? Эсвэл юмны учир ойлгож, салан хагацах гэж буй байдлаа гүнзгий таних гэсэн оролдлого байв уу? Тийм биш ээ. Эмма энэ тухай бодсонгүй. Өөр бодол сэдэж явлаа. Удахгүй учрах жаргал зөгнөж явлаа. Родольфтой чухамхүү энэ тухай л голчлон ярина. Эмма түүний мөрөн дээр толгой тавиад

	— Хэдийд чи бид хоёр шуудангийн морин тэргэнд суусан байх бол доо? Ямар сонин болно гэж чи бодно. Санасан хэрэг сэтгэлчлэн бүтэх цаг ирэх юм биш байгаа? Бидний морьд хар хурдаар хааш нь тээж аваачих бол оо! Би тэр үед агаарын бөмбөгт суугаад үүл өөд хөөрч явахтай адил баярлана. Би хоног тоолсоор байгаа.. Чи яаж! байна вэ? 

	Сүүлийн үед Бовари хатагтай дэндүү зан сайтай боллоо. Баяр баясгалан, оргилсон хөдөлгөөн, ололт амжилтад хүргэж, авхаалж самбаа ахуй амьдралын хоорондын холбоог хангадаг ааш зан авир төрх Бовари хатагтайд бий болжээ. Хүсэл зовлон цэнгэлийн туршлага, мөнхийн залуу мөрөөдөл тэмүүлэл эд бүхэн Эммагийн сэтгэлийн алгуур тайван өсөлтөд ус, тэжээл бордоо, агаар, нар цэцэгт хэрэгтэйн адил чухал шаардлагатай болов. Эмма ингэж байдаг бүх ахуй байдлаа таниулах боломжтой боллоо. Хар зурвас адил өргөн нарийн болж байдаг хоёр нүд нь хайр дурлалын харцанд зориулагдсан мэт харагдана. Гүнзгий амьсгаа авахад нарийхан хамар нь томорч хар туяа суусан мэт нарны гэрэлд тод харагддаг бөөрөнхий цулдгар уруул нь хөдөлж ядан үзэгдэнэ. Туршлагатай зураач хүн түүний дагзанд нь үс суулган засаж буй мэт нүд ам хамар нь хөдөлж нүд нь тун тогтворгүй болон хувирчээ. Эммагийн урт үс өдөр тутмын янаг хайрын бүх нууцад захирагдсан мэт долгион татаж багсран буух ажээ. Эммагийн дуу хоолой, биеийн хөдөлгөөн зөөлөрчээ. Хувцасны хуниас, хөлийн нугаралтаас ер бусын үл ойлгогдох зүйл үүсэх мэт болж байв. Эмма гэрлэлтийн анхны өдрүүдтэй адил эелдэг сайхан сэтгэлд тааламжтай хэвээр Шарльд үзэгдсээр байв

	Шарль үдэш орой ажлаас буцаж ирэхдээ Эммаг сэрээхгүй байхыг хичээдэг боллоо шөнийн гэрлийн паалант бүрхүүлээс цацран гарсан туяаны хүрээ дээвэрт цайлзаад харанхуй дунд орны хөлийн тэнд өлгийний цагаан даавуу хөөсрөн үзэгдэнэ. Шарль эхнэр охин хоёроо ээлжлэн харлаа. Охины амьсгалах нь тодоос тод сонсогдож байгаа мэт түүнд санагдана. 

	Охин нь удахгүй томорно. Нэг сар өнгөрөхөд л нэг янз болон харагдана. Оройн цагаар охин нь дээл чернил  болчихсон, энд тэндээ халтартсаар гартаа сийрсэн сав барьсаар инээд алдан ирэх тийм цагийг Шарль зөгнөн бодлоо. Сургуулийн дараа хувийн журмаар баян айлд явуулж ном сургах хэрэгтэй. Мөнгө их гарна биз. Яавал зохих вэ? Энэ талаар Шарль бодож эхэлнэ. Гэртээ ойрхон шиг газарт фермтэй болж түрээсэнд өгөөд өдөр болгон өвчтөн үзэх замдаа биеэр эргэж шалгаж байх нь зүйтэй, түрээснээс орох мөнгийг хуримтлуулж хадгаламжийн кассад хийж байгаад дараа нь ямар нэг ашигтай арилжаа хийж байтал орлого нэмэгдүүлэх арга олдоно. Ингэсэн нь найдвартай юм. Берте охин минь эрдэм ном сайн сурч төгөлдөр хуур дарж чаддаг авьяастай хүн болох нь зөв. Арван таван насандаа эхийг дуурайсан ганган охин болж зуны цагт эхтэйгээ хамт өргөн хүрээтэй сүлжмэл малгай өмсөөд явахад эгч дүү хоёр юм уу гэмээр харагдана даа. Берте эцэг эхийнхээ хажууд суугаад дэнгийн гэрэлд юм оёж урлаж суух цагийг Шарль дүрслэн бодлоо. Охин нь гутал оёод гэр орны ахуйгаа өөд татаж гэр орноо баяр баясгалангаар дүүргэж халамжтай суулгах цаг ирнэ. Тэгээд ирэхэд охины цаашдын хувь заяаг бодох хэрэг гарна биз. Хөрөнгө хогшилтой хөөрхөн залуутай суулгавал насаар цэнгэн жаргаж явах болно гэх зэргээр сүвэгчлэн бодлоо. 

	Эмма нүдээ аниад унтсан хүн шиг дүр үзүүлээд хэвтэж байтал Шарль зэрэгцэн хэвтээд дорхноо унтлаа. Эмма өөр бодол бодон мөрөөдөж байлаа. 

	Дөрвөн морь хөллөөд үл таних орны зүг Эмма Родольф хоёр хэзээ ч буцаж ирэхгүйгээр довтолгож явна гэж дотроо бодно. Тэр хоёр тэврэлдээд үг дуу ч үгүй явсаар л байна. Тэдний харцанд хачин гоё хот үзэгдээд байшингийн дээвэр, гүүр, усан онгоц, жимсний мод, оройд нь жигүүртэн үүрлэсэн өндөр шүтээнт цагаан гантиг сүм яралзах шиг болно. Тэр овон товонтой замаар явахад улаан хувцастай эмэгтэйчүүд цэцэг авахыг урина. Хонх жингэнэж, илжиг луус хашхирч хөгжим эгшиглэн усан оргилуур шуугьж, зүг бүр цацагдсан усан дусал, инээд алдсан дүртэй цагаан хөшөөний дэргэдүүр дээш авируулан тарьсан жимсийг усална. Орой нь Эмма, Родольф хоёр загасчны тосгонд хүрч очиход усны эрэг дагасан асга хадны ёроолын овоохойны цонхон дээр бор тор салхинд хийсэн хатаж байна. Энд тэр хоёр амьдрах болно. Тэд яг далайн эргийн намхан дээвэртэй байшинд шилжин сууна. Хаяанд нь өндөр пальм1 мод ургана. Тэд завинд сууж далайд зайлагдан, хөнгөн чөлөөт маягаар амьдарч, торгон дээлийн дэрвэх хормой шиг хараа булаасан харанхуй шөнийн одот тэнгэр шиг сайхан явах болно. Эммагийн санаанд орох энэ хязгааргүй ирээдүйд илүү дутуу зүйлгүй өдөр болгон зугаатай усны долгион мэт уялдаатай адил нарны гэрэлд тунарсан тайван тэнүүн хөх нутагт цэнгэнэ гэх зэргээр мөрөөдөж байтал охин өлгий дотроо ханиасан юм уу эсвэл Бовари чанга хурхирсан юм уу ямар нэгэн чимээ гарч байв. Цонхны цаана үүрийн гэгээ бүгэлзэж Жюстен эмийн сангийн цонх нээх үед Эмма сая зүүрмэглэн унтав. 

	Эмма ноён Лөрөг дуудан ирүүлж:

	— Дотортой урт том захтай цув хэрэгтэй байна гэв. 

	— Та хол явах гээ юү? гэж Лөрө асуув. 

	— Үгүй... Би танд найдаж байна. Зөв үү? Түргэн хийж өгвөл сайн байна. 

	Лөрө толгой дохин нахилзав. 

	— Надад бас хүнд биш, барьж явахад тохирох эвтэйхэн шиг чемодан хэрэгтэй байна гэж Эмма нэмж хэлэв. 

	— За би ойлголоо. Ерэн хоёр, тавийн харьцаатай хийх болно. Тийм хэмжээнийхийг одоо хийдэг болсон юм. 

	— Унтлагын сав бас хэрэгтэй. 

	«Хэрэг нэг л биш болж дээ» гэж Лөрө бодов. Бүснийхээ цаанаас цаг гаргаад үнэнд нь та үүнийг ав гэж Бовари хатагтай хэлэв. 

	Худалдаачин хэрэггүй, сайн таних учир итгэж болно. Юу хийх юм бэ! гэж хэлсэн боловч Эмма ядахдаа оосрыг нь ав гэж шаардав. Лөрө өгснийг нь авч өвөрлөөд гараад явах гэтэл Эмма, 

	— Та тэр бүгдийг өөрийндөө хадгалж бай. Цув авчрах хэрэггүй. Та зөвхөн оёдолчны хаягийг надад өгөөд, цув даруйхан хэрэг болох магад гэж түүнд хэлээрэй гэжээ. 

	Тэд ирэх сард оргох ёстой байв. Эмма Ионвилээс Руан орж юм худалдан авах нэрийдлээр явахаар төлөвлөв. Родольф билет авч, паспорт бэлтгээд Парист бичиг явуулж Марсей хүртэл унаа захиалах ажээ. Марсейгээр тэрэг худалдаж аваад шуудхан Генуэзийн замаар явах болно. Эмма ачаагаа урьдчилан Лөрөд явуулчихна. Тэндээс уг ачааг шууд «Алтан хараацай»-д хүргэнэ. Ингэхэд сэжиглэх зүйл ер гарахгүй гэх зэргээр төлөвлөжээ. Харин төлөвлөгөөнд охин Берте орсонгүй, Родольф тэр охины тухай дуугай байв. Эмма угаас охины талаар бодоогүй явсан бололтой. 

	Родольф энэ тэр ажил төрлөө амжуулна гэж явах хугацааг хоёр долоо хоногоор сунгахыг гуйжээ! Дараа нь долоо хоногийн дараа дахин хоёр долоо хоног хойшлуулахыг гуйжээ. Удсангүй өвдсөн хүн боллоо. Адаг сүүлд нь үл мэдэгдэх зүг ажлаар яваад өгчээ. Ингэсээр байтал наймдугаар сар өнгөрлөө. Элдэв олон шалтгааны дараа хөдөлшгүйгээр тохиролцоод есдүгээр сарын дөрвөний даваа гарагт явахаар боллоо. 

	Бямба гараг болж хугацаа тулгарлаа. 

	Родольф орой нь ерийнхөөсөө нэлээд эрт ирлээ. 

	— Бүгд бэлэн үү? гэж Эмма асуув. 

	— Бэлэн. 

	Тэд цэцэг тарьсан газар өнгөрч хашааны гадаа эрэг дээр суулаа. 

	— Чамд уйтгартай байна уу даа? гэж Эмма хэлэв. 

	— Үгүй яалаа гэж дээ? 

	Родольф энэ үед Эммаг туйлын эелдэг ер бусын зөөлнөөр харлаа. 

	— Аргагүй биз. Чи явах гэж байна. Дасаж сурсан нутаг, ахуй амьдрал, аль байдгаасаа чи хагацах гэж байна шүү дээ. Би учрыг ойлгож байна. Миний хувьд татлаа чангалаа огт алга! Чи хажууд байвал гүйцэх нь тэр. Би хувьдаа чиний өмнө бүгдийг төлөөлөх болно. Гэр орон, эх нутгийг чинь би төлөөлнө. Би чамд хайртай, халамж сайтай явна гэж Эмма ярив. 

	— Чи юутай сайхан амьтан бэ? гэж Родольф Эммаг тэврэн таалж өгүүлэв. 

	— Тийм гэж үү? гэж Эмма инээд алдан, — Чи надад хайртай юу? Тангарагла гэв. 

	— Хайртай шүү би! Дуртай чамдаа! Чи над юутай сайхан санагдана вэ! 

	Тэртээ талын цаадах хаяанаас улаан сар гарлаа. Сар хурдан мандана. Харин тэр сарыг царсны мөчир уранхай хар хөшиг шиг далдалж ядна. Сар цав цагаан болж мэлгэр тэнгэр гийгүүлэв. Сар явдлаа аажимдуулсхийгээд голын усанд манхайн тусахад од мичид орой дээр гялбав. Нэг харахад гадна хальс нь гялтганасан толгойгүй могой мэт энэ мөнгөн гэрэл туялзсаар л усны ёроолд тунарч байлаа. Тэгснээ гадуур нь очир эрдэнэ хайлан урсаж байгаа асар том лааны баг тавиур шиг ажээ. Эргэн тойрон нь нам гүм байгаа энэ шөнө тэврэлдэн суугаа амраг хоёрыг модны мөчир далдлан байна. Үлээж байгаа салхийг угтан Эмма нүдээ аньж дэвэр агаараар амьсгална. Тэд гүн бодолд автаад үг ярих завгүй. Сэтгэл зүрхэнд хайр энэрэл ундран ирэх нь хашааны цаагуур гүвгэнэн мяралзан шоржигнох голын ус мэт бөгөөд цэцэрлэгийн дунд үнэр ханхлан ганхах мэлрэг лүгээ нэгэн адил ажээ. Энэрэх бодол сэтгэл төөнөх нь ногоон дунд багсайх удын сүүдрээс урт уйтгар гунигтай мэт. Идэш эрж анд гарч байгаа зараа, оготнын чоно өвс ногоо шажигнуулж, чив чимээгүйн дунд болсон тоор подхийн унана. 

	— Юутай сайхан шөнө вэ! гэж Родольф хэлэв. 

	— Бидэнд ийм шөнө олон тохиолдох болно. Явна гэдэг сайн хэрэг. Харин миний зүрх юунд шимшрээд байна вэ? Үл мэдэх газар очихоос айгаа юу? Эсхүл дассан газраас холдохоос шантраа юу?... Тэгээд... Түүнээс болоогүй юм. Баярлахдаа догдолж байгаа юм байлгүй. Би богино жолоотой амьтны нэг шүү, чи өршөөгөөрэй! гэж Эмма яриаг цааш хөгжөөв. 

	— Чамд цаг байна. Бодож үзээрэй. Эс эргэцүүлж бодвол амаа барих цаг ирнэ гэж Родольф хэлэв. 

	— Хэзээ ч харамсахгүй гэж Эмма хэлээд Родольфт наалдан:

	— Надад зовлон тохиолдох ёсгүй. Чамтай хамт явсан цагт би хоосон дөл хохироох зовлон, хуйлрах далайгаас айхгүй. Бид хоёр хамт суугаад өдрөөс өдөрт улам бат дурлах болно. Саад тотгор зовлон бэрхшээл биднийг шантраахгүй. Үүрд мөнх хоёул байх болно... Чи юу санаж байгаагаа илэн далангүй ярь даа гэв. 

	Родольф ам дагуулан «Тийм тийм» гэж хэлж сууна. Түүний үсийг илбэн суугаа Эммагийн хацрыг даган тошлогийн чинээ нулимс бөмбөрч үзэгдэнэ. Эмма шалиг хүүхэд шиг хоолойгоор 

	— Родольф! Родольф! Халуун элгэн хонгор минь! Миний Родольф гэж давтан үглэнэ. 

	Шөнө дунд боллоо. 

	— Шөнө дунд. Маргааш боллоо. Ганцхан өдөр үлдлээ! гэж Эмма хэлэв. 

	Гэнэт босох Родольфийн хөдөлгөөн оргон зугтахын дохио шиг сонсогдов. Эмма баяссан байдлаар

	— Паспорт чи авсан уу? гэж асуув. 

	— Авсан. 

	— Чи юу ч мартаагүй биз! 

	— Юу ч мартаагүй. 

	— Лав уу? 

	— Лав. 

	— Тэгвэл чи намайг «Прованс» зочид буудалд хүлээж байх уу?... Үдийн хэрд! 

	Родольф толгой дохив. 

	— Маргааш болтол баяртай гээд Эмма тэврэн үнсээд бүлтийтлээ ширтэнэ. 

	Родольф эргэж харалгүй алхана. Эмма араас нь гүйж очоод навч хоёр тийш нь болгоод ус руу тонгойн

	— Маргааш хүртэл баяртай! гэж хашхирав. 

	Родольф гол гатлаад намаг дундуур алхаж явав. 

	Хэдэн минут болоод Родольф зогслоо. Эммагийн цагаан хувцас нь цайлалзан сүүдгэнэсээр харанхуйд далд ороход Родольф зүрх түгшин унахгүйн тулд мод түшив. 

	— Би усан тэнэг амьтад юм аа! Эмма ч үнэхээр дурласан сайн эмэгтэй юм даа! гэж тэр хэлэв. 

	Эммагийн хамаг үзэмж бүхий л хайр халамж нь санаанд нь оров. Сэтгэл зөөлөрч байснаа ширүүслээ. Родольф гар гозгонуулан чанга дуугаар

	— Эцсийн эцэст би гадаадад дүрвэн зугтах гэж үү? Хэзээ ч чадахгүй! Хүний хүүхэд аваад хэзээ ч явж чадахгүй гэв! 

	Родольф өөртөө эцсийн хариу хэлж шийдэх байдлаар

	— Хожим нь хохирох болно! Үрлэг зарлага их гарна! Үгүй, үгүй! Яасан ч үгүй! Тэнэгийн тэнэг хэрэг болно! гэв.

	
XIII 

	Родольф дөнгөж гэртээ ороод бугын толгой хадсан ханын дэргэд байсан бичгийн ширээний ард суулаа. Үзгээ шүүрэн автал толгойд нь орж ирсэн хамаг хэрэгтэй үсгүүд алга болж, бодолд автагдан, ширээгээ тохойлдон суулаа. Эмма тэртээ дээр үеийн хуучирсан танил болж, гаргасан шийдвэр нь тэр хоёрыг улам ч хөндийрүүлэн холдуулсан мэт ажээ. Эммагийн талаар өчүүхэн төдий зүйлийг ч болов санан дурсахын тулд Родольф орны толгой дээр байгаа шүүгээгээ онгойлгож, эмэгтэйчүүдийн захидал хадгалдаг Реймсийн амталсан боорцгийн хуучин хайрцаг нээв. Хайрцаг дотроос нойтон чийг хатсан сарнайн үнэр ханхлав. Хамгийн дээд талд нь гандсан толботой нусны алчуур байлаа. Энэ нь Эммагийн алчуур ажээ. Тэр нэгэн удаа зугаалгад явж байтал хамраас нь цус гоожиход Эмма тэр алчуураар арчсан ажээ. Родольф тэр цагийг мартжээ. Хажуу талд нь Эммагийн зураг байна. Зургийн дөрвөн өнцөг элэгдсэн байв. Эммагийн хувцас хунар дэндүү эвгүй харц нь хүртэл дээд зэргийн арчаагүй шинжтэй юм шиг Родольфт санагдав. Родольф тэр зургийг хараад жинхэнэ байдлыг дурсан санахыг оролдов. Эммагийн царай аяндаа оюун санаанаас нь гарав. Амьд юм шиг болсноо зүс нь холилдож хутгалдаад замхрав. Дараа нь Эммагийн захидлаас уншиж эхлэв. Бичсэн захидал бүр нь товч тодорхой, ажил хэрэгч, шуурхай, явахыг шаардсан агуулгатай ажээ. Родольф түүний хамгийн эртний дэлгэрэнгүй урт захидлыг уншиж үзэх дур хүрлээ. Хайрцгийн доод ёроолд эдгээр захидлууд байдаг байв. Доторх юмыг асгаж, ёроолын бүх цаасан дотроос хайж гарлаа. Цэцэг, боолт, зүү, хар баг, янз бүрийн үс тохиолдоно. Хайрцаг өнгөлсөн төмөртэй ороолдсон зарим үс, онгойлгоход татагдан тасарч байв. 

	Бичсэн захидал маш олон янз, үг үсэг нь харилцан адилгүй. Хайр дурлал, баяр баясгалан, шог инээдэм, гуньхрал илэрхийлсэн захидал маш олон. Нэг нь янаг амраг бололцохыг уриалсан байхад нөгөө нь мөнгө төгрөг гуйсан захидал байх жишээтэй. Родольфийн санаанд аль нэг үг сонин юм төрүүлнэ. Хүний нүүр царай, дуу хоолой, хөдөлгөөн нь үзэгдээд ирнэ. Зарим нэг нь санаанд огт орж ирэхгүй байна. 

	Олон эмэгтэйн захидал дотроос элдэв бодол гарсан байна. Хэн нь ямар байлаа гээд бодох гэтэл нэг эмэгтэй нөгөөтэйгөө хутгалдаад, цөм нэг янз хайр дурлал илэрхийлээд, ялгахад бэрх болно. Родольф бөөн захидлаас базаж аваад алган дээрээ асгаж хөрвүүлж үзлээ. Тэгж суутал дургүй нь хөдөлж нойр нь хүрээд, хайрцагтай цаасыг шүүгээн дотор хийж амандаа

	— Яршиг, хэрэгтэй юм алга гэжээ. 

	Родольф үнэндээ тийм бодол бодож явжээ. Хайр дурлал хамаг зүрхийг нь талхичиж, олон сурагчид, сургуулийн хашааны хөрсийг эргүүлсэнтэй адил болгожээ. Родольфийн сэтгэлд сэргэж цэцэглэсэн зүйлгүй, сэдэж хөндсөн болгон нь нялхсын санаанаас хөнгөн хийсвэр, багачууд хүүхдүүд хана эрээчээд нэрээ үлдээдэг сэн бол Родольф сэтгэлдээ юу ч үлдээсэнгүй. 

	— За эхэлдэг хэрэг! гээд Родольф бичиж гарлаа

	 

	«Эмма зоригтой, зүрхтэй бай! Би өөрт чинь гай зовлон болохыг хүсэхгүй...»

	 

	Энэ үнэн юм чинь! Би түүний ашиг тусын тулд ингэж байна. Миний санаа зөв гэж Родольф бодсоноо цааш нь 

	 

	«Та сайтар тунгаан бодож чадсан гэж үү? Би таныг, эрхэм хонгор оо, ямар гай зовлонд учруулах гэж байгааг эргэцүүлж бодов уу? Үгүй л биз. Тийм үү? Одоохон жаргана гээд л та итгэл төгс олон таван үггүй тэмүүлсэн биш үү. Бид яасан ч зовлонтой тэнэг амьтад вэ!»

	 

	Ямар нэгэн эвтэйхэн чухал зүйл бичих гээд Родольф түр бодолхийлнэ. 

	— «Хоосорч гүйцлээ гэсэн захидал Эммад явуулах уу?...» Ай больё, байсан нь дээр! Юм ондоо болохгүй. Удахгүй юм болгон дахин нэг янзаар эхлэх болно. Эмма шиг эмэгтэйчүүдийг ямар нэг зүйлд итгүүлж болдог гэж бодож сууснаа дахин үзгээ авч бичсэн нь

	 

	«Үнэнч хонгор таныг үүрд би мартахгүй. Танд үнэнч. Сэтгэлдээ үүрд хадгалж явна. Гэвч хүн төрөлхтний жам ёсны дагуу сэтгэл хуучирч хөрөх цаг ирнэ шүү! Бид бие биеэс уйдан холдож та амаа барин тарчилж байхыг би хараад сандарч суух цаг ирэх ч юм уу, яаж мэдэх билээ. Та надаас болсон гээд би зовохоо л зовно шүү! Та яаж зовох бол оо гэхээс миний зүрх дэлбэрэх шахах юм. Эмма! Намайг та мартаарай! Би юунд тантай учирлаа даа? Та юунд ийм сайхан төрсөн юм бэ? Ямар гэмт хэрэг би үйлдэв дээ. Бурхан минь, надад буруу байхгүй. Ганцхан хувь заяа л буруутай!»

	 

	— Энэ үг хүний сэтгэлд заавал юм төрүүлэх ёстой гэж Родольф бодлоо 

	«Алхам бүрд тохиолддог хөнгөн хийсвэр эмэгтэйчүүдийн нэг та байсан бол би хар амиа бодон хувиа хичээж ярилцаж тохиролцсон зүйлээ нэгэн удаа оролдоод үзэх байсан юм. Танд ч гэсэн түүнээс хохирох юм гарахгүй байсан биз. Сэтгэл булаасан таны гайхалтай сайхан уян зан авир, дур татам байдал чинь танд зовлон учруулахын хамт эрхэм танд ирээдүйн бидний хуурамч байдлыг ухамсарлахад саад болсон юм шүү! Би ч гэсэн хожим юу болохыг эхнээс нь бодолгүй хөвчийн сэрүүн, хүслийн хязгааргүйд мансуурсан адил умбан жаргаж явсан билээ». 

	 

	— Намайг харамч нарийнаасаа ийм боллоо гэж Эмма бүү бодоосой! За, юу гэж л бодвол бодог! Түргэн дуусгая! 

	 

	«Эмма! Гэрэлт хорвоо гэдэг хатуу ширүүн байдаг юм. Түүний мөрдлөгөөс бид нуугдаж чадахгүй. Гүтгэлэг, занал хорсол, доромжлол бүхнийг та туулан тэсвэрлэх хэрэгтэй! Та юунд доромжлуулах юм бэ! Би санаагаараа таныг хүний гар хүрэмгүй өндөр шүтээнд суулгаад байна. Алтан номын сургаал болгон амь насандаа таныг дурсъя! Таныг зовоосон нүглээ арилгахын тулд би өөрийгөө холын холд цөлөхөөр шийдлээ. Би явлаа. Аль зүг вэ? Аль зүгт арилахаа өөрөө ч мэдэхгүй байна. Би солиорч байна. Баяртай сайн суугаарай! Муу юм бүү бодоорой намайг битгий муу хэлээрэй! Танаас хагацсан заяагүй намайг бүү мартаарай даа. Хүүхдэдээ миний нэрийг цээжлүүлж, мөргөл үйлдэх үед дурсаж яв гэж хэлээрэй». 

	 

	Дэнгийн хоёр гэрэл хуйларлаа. Родольф босож цонхоо хаагаад дахин суув. 

	— Бүгдийг бичсэн байх аа. Мартсанаас дахиад наашаа гүйн ирж зууралдаад байхгүйн тулд дахиад хэд гурван зүйл нэмж бичье. 

	 

	«Та энэхэн гунигт мөрийг уншиж байх цагт би эндээс холдоод алга болсон байна. Би тантай дахин учирч гай тарихгүйн тулд яаралтай зугтан явахаар шийдлээ. Гутах хэрэггүй! Би эргэн ирэхийн цагт та бид хоёр эртний хайр дурлалаа дурсаж ядан байх ч юм уу яаж мэдэх вэ дээ! Баяртай!». 

	 

	Сүүлчийн «Баяртай» гэдэг үгийг хоёр таслан бичиж дээд зэргээр хүндэтгэснээ илэрхийлэв. Родольф өөрөөсөө

	— Нэрээ бичих үү? Яах вэ? Үнэнч хүн чинь гэх үү?... Тэгж болохгүй. Харин танил нөхөр чинь гэх үү?... гэж асуугаад сүүлчийнх нь зүйтэй болно гээд

	 

	«Таны танил нөхөр чинь» гэж бичлээ. 

	 

	Родольф захидлаа уншиж үзээд санаа амарлаа. Тэгээд сэтгэлдээ «Ядарсан ч эмэгтэй бол доо! Чулуу шиг хатуу зүрхтэн гэж намайг хэлэх байх. Энэ захидал дээр нулимсны дусал байвал зүгээр юм. Гэтэл миний нулимс гардаггүй нь зовлонтой. Уйлж сураагүй юм чинь. Би ямар хэрэг хийсэн биш дээ»

	Родольф аяганд ус хийж хуруугаа норгоод цаасан дээр дусаахад том цагаан толбо үүслээ. Захидал дээр дарах тамга хайлаа. Гарт нь «зүрхний амраг чинь» гэдэг үгтэй тамга дайралдлаа. 

	— «Байдалд сайн тохирмооргүй юм шиг... За, ямар ч байсан хамаа алга»

	Дараа нь Родольф гурван гаанс тамхи татаад унтлаа. 

	Родольф маргааш нь босонгуутаа нэг сагс чангаанз бэлдүүллээ. (Родольф өдрийн хоёр цагийн орчимд сэрсэн ажээ) Сагсны ёроолд захидлаа хийж усан үзмийн навчаар түүнийг бүрхээд зарц Жирард өгч Бовари хатагтайд хөндөлгүй хүргэж гардуул гэж тушаав. Родольф Эмматай нэг бус удаа ингэж захидлаар харилцаж байжээ. Цагийн байдалд тохируулан жимс, шувууны мах зэргийг энэ мэтчилэн илгээж байжээ. 

	— Хэрэв эмэгтэй намайг асуувал яваад өгсөн гээрэй. Сагсыг яг өөрт нь гардуулж өгөөрэй... Мэдэв үү? За яв? гэж Родольф хэллээ. 

	Жирар шинэ гадуур цамц өмсөж, чангаанзтай сагсаа алчуураар боогоод хатуу ултай баргар гутлаа углан Ионвилийн зүг тайван уужим алхаллаа. 

	Боварийнд ороход Эмма Фелисите хоёр ширээн дээр цагаан хэрэгслээ зулж тавьсан байлаа. 

	— Үүнийг миний эзэн танд гардуулаарай гэсэн юм гэж Жирар хэлэв.

	Эммад сайн юм бодогдсонгүй задгай мөнгө хайсан Эмма тариачныг харна. Тариачин гайхаш тасран эмэгтэйг ширтэнэ энэ бэлэг юунд хүнийг ингэж сандаргасныг тэр ойлгож чадсангүй. Жирар буцлаа. Фелисите гал тогооны өрөөнд үлдсэн байлаа. Эмма тэссэнгүй танхимд гүйн орж сагс хөмөрч гүйлс асгаад навч дороос захидал олж үзээд аюулт түймрийн дөлд түлэгдэх шахсан юм шиг өөрийн ухаангүй тасалгаандаа харайж оров. 

	Тэнд Шарль байхыг үзэв. Шарль үг ярихад Эмма сонссонгүй, сандарч ухаан алдаад амьсгаадна. Эмма шат дамжин явахад тэр аймшигт хуудас гарт нь төмөр мэт жингэнэх ажээ. Гурван давхрын дээвэр өөд гардаг хаалганд тулан зогслоо. 

	Энд Эмма бага зэрэг тайвшрахыг оролдов. Тэгснээ захидал авснаа саналаа. Дуустал нь унших ёстой байсан боловч зүрхэлсэнгүй. Хүнд үзэгдэхгүй хаана яаж унших билээ? 

	“Энд уншвал хүн харахгүй” гэж Эмма бодлоо

	Эмма хаалга онгойлгож орлоо. 

	Байшингийн дээвэр хэт халсан, агаар их бүгчим байсан учир Эммагийн судас чинэрч дотор нь бүгчимдэнэ. Гэгээвчинд ойртон хөшиг онгойлготол хурц гэрэл гялбалаа. 

	Дээврийн цаана дэлгэр тал цэлийж тэртээ дор хоосон талбай харагдана нар гялбан нам гүм ажээ. Булангийн байшингийн доод давхраас хяхрах дуу гарна. Харвал ноён Бине машин дээрээ ямар нэг зүйл тэгшилж байв. 

	Эмма тагтны хананы ангархай түшиж биеэ албадан хүйтнээр инээд алдан захидлаа уншлаа. Хэчнээн анхааралтай унших тутмаа ойлгохыг байлаа. Родольф нүдэнд харагдаад... дуу нь дуулдаж түүнийг тэврэн авах шиг болов. Цээжин дэх зүрх нь тогтож ядан түгшинэ. Эмма орчин тойрноо харвал газар дэлхий тэр аяараа хөмрөх шиг санагдав. Амьдралын тооцоог зүйл дуусгахад яадаг юм бэ? Саад байна уу? Эмма бүрэн чөлөөтэй байна шүү дээ. Эмма алхаад тэртээ доорх явган зам руу харлаа. 

	— За! Дуусъя! гэж бодлоо. 

	Дороос туссан гэрэл гэнэт жингүйдэх байдалтай болсон түүний биеийг үхэл рүү татлаа. 

	Явган зам байшингийн хаяагаар ороож, шал далайн шуурганд орсон усан онгоцны талбар шиг дайвалзав. Эмма ирмэгдэж зогсож унах шахаж байлаа. Хязгааргүй уудам өмнө нь цэлийнэ. Хөх тэнгэрт ороогдох шиг болж толгой эргэн салхи шуугина. Эммад зориг гарган автагдах хэрэгтэй байлаа. Дархны машин хяхтнасан хэвээрээ байв. Үл таних этгээд зэвүүн хоолойгоор түүнийг дуудах шиг санагдав. 

	— Эхнээр! эхнээр! гэж Шарль дуудлаа. 

	Эмма гэдрэг ухарлаа. 

	— Чи хаа байна. Нааш ир! 

	Эмма үхлээс ангижирлаа гэж бодонгуут улам ч эвгүй санагдаж, ухаан алдах шахав. Нүдээ аниад байтал нэг хүн гараас нь татах шиг болж Эммаг цочоов. Энэ нь Фелисите байжээ. 

	— Эрхэм хатагтай таныг нөхөр чинь хүлээж байна. Ширээн дээр хоол бэлэн болсон. 

	Эмма доошоо бууж, ширээний ард суух боллоо. Хоолноос идэх гэтэл хоолой дээр тулаад зангирна. Эмма алчуур задлаад дэмий суухын оронд утсыг нь тоолж гарлаа. Гэнэт захидал дахиад л санаанд нь орлоо. Тэрнээс хагацсан гэж үү? Хайж олох хэрэгтэй! Гэтэл Эмма сэтгэлийн зовлонд автаад чадал тэнхээ нь барагдсан учир ширээний араас яаж ямар аргаар босохоо мэдэхгүй суулаа. Тэрээр сандран тэвдэж Шарлиас айлаа. Шарль бүгдийг гарцаагүй мэдсэн байх! Үнэхээр тийм шинжтэйгээр Шарль нэлээд дурамжханаар 

	— Родольф мөд бидэнтэй уулзахгүй болсон шиг байна гэв. 

	— Хэн чамд тэгж хэлэв ээ? гэж Эмма чичрэн асуув. 

	— Хэн хэлэв гэнэ үү? гэж Шарль эхнэрийнхээ цочмог дуугарсанд гайхаж

	— Жирартай «Франс» гуанзны тэнд би уулзлаа. Родольф явсан юм уу эсхүл явахаар завдан байгаа бололтой гэв. 

	Эмма сандарлаа. 

	— Чи юунд сандраа вэ? Тэр чинь ерөөсөө зугаалгад байн байн явдаг хүн шүү дээ! Би түүнийг сайн мэднэ. Баян ганц бие хүн, зугаалахаас ондоо яах вэ?... Баярлаж цэнгэж чаддаг сайн эр шүү! Ланглуа надад ярихдаа... 

	Энэ үед зарц эмэгтэй ороод ирэхэд Шарль ёсыг дагаж дуугүй боллоо. 

	Фелисите газар хаягдсан чангаанзыг түүж сагсан саванд хийв. Эхнэрийн царай улайсныг ажаагүй Шарль сагсыг ширээн дээр тавиулаад дотроос нь нэг гүйлс авч амтлав. 

	— Сайхан жимс! Май, идэж амтал! гэлээ. 

	Шарль сагстай жимс өгтөл Эмма аяархан түлхлээ. 

	— Үнэрлэ, тун аятай үнэр ханхална гэж Шарль сагсаа нүүрт тулган барив. 

	— Дотор эвгүй оргиод байна гэж Эмма хашхиран босон харайв. Дараа нь бага зэрэг тайвширч, 

	— Юу базаана гэж. Мэдрэлтэй холбоотой юм аа. Суугаад ид гэв. 

	Шарль элдэв юм асуугаад амар заяа үзүүлэхгүй байх гэж Эмма айжээ. Шарль дуулгавартайхан суув. Чангаанзын ясыг эхлээд атгадаа хийж дараа нь таваг дээр тавьж байв. 

	Гэнэт талбай дээгүүр морин тэрэг хурдлан өнгөрлөө. Эмма хашхирч дуу алдан ухаангүй боллоо. 

	Родольф бодож бодож Руан орохоор шийджээ. Ля Юшетээс Бюши ороход заавал ондоо зам байхгүй тул зөвхөн Ионвилийг дайрч явдаг ажээ. Харанхуйн дундах цахилгаан шиг гялбан хоёр дэнгийн гэрэлд Родольфийн тэрэг үзэгдэхийг Эмма андалгүй таньжээ. 

	Боварийн байшинд үймээн гарахыг мэдсэн эм найруулагч гүйж ирэв. Ширээг хамаг юмтай нь түлхэн унагаасан учир цуу, хутга сэрээ, хоол мах, загас цөм шал дээр хэвтэж байв. Шарль тусламж авахаар хүн дуудаж, айж цочсон Берте охин орилно. Фелисите гараа чичгэнүүлэн эхнэрийн нь хувцсыг тайлна. Эммагийн бүх бие салганан чичрэх ажээ. 

	— Би үнэртэй цуу лабораториос аваад ирье гэж эм найруулагч хэллээ. 

	Цуу үнэртүүлсэнд Эмма нүдээ нээв. Ноён Оме дуу алдан:

	— Би энэ цуунд итгэсэн юм. Үхсэн хүн ч босдог юм гэв. 

	— Чи үг хэлж үз! Ярь даа! Биеэ барь! Би чиний Шарль байна. Би чамд туйлын хайртай. Намайг таньж байна уу? Охин чинь энэ байна. Охиноо үнс дээ! гэж Шарль сөгдөнө. 

	Охин эхийн зүг тэмүүлэн гараараа эхийнхээ хүзүүг тэврэх гэж оролдлоо. Эмма цааш эргэж тасалдсан хоолойгоор

	— Үгүй! Үгүй! Хэнийг ч үнсэхгүй гэв. Дахин ухаан алдлаа. Эммаг оронд нь хэвтүүлэв. 

	Эмма амаа ангайн тэрийж нүдээ цэхийлгэн, гараа унжуулж, шавар хүүхэлдэй мэт амьгүй хэвтэнэ. Нүднээс нь нулимс бүлтгэнэн бөмбөрч дэрэн дээр дусална. 

	Шарль эм найруулагч хоёр орны хажууд хамт байх бөгөөд эм найруулагч ямарваа нэгэн хүнд цаг үед санаа зовсноо илэрхийлэн байдаг заншлаараа үг дуугүй гиюүрэн зогсоно. 

	— Сандрах хэрэггүй тайвшир. Зүрхний багтрал өнгөрч байх шиг бололтой гэж Оме ноён Шарлийн тохой ёврон өгүүлэв. 

	— Амарч хэвтэг. Эвий! Эвий! Ахиад өвдлөө гэж Шарль Эммагийн унтсаныг харан хэлэв. 

	Эмма яагаад ухаан алдсаныг Оме сонирхов. Гүйлс идэж байтал гэнэт ийм болчихсон гэж Шарль хариулав. 

	— Хачин юм даа. Гүйлснээс болоод ухаан алдсан байж болно. Хурц үнэр үнэртэж чаддаггүй хүн байдаг. Энэ үзэгдлийг өвчин, биеийн ажиллагааны ухааны үүднээс судалж үзэх хэрэгтэй юм. Лам нар үүнийг сонирхдог юм. Мөргөл хийхэд тэд үнэртнийг их хэрэглэдэг юм. Тийм аргаар тэд сүсэгтнийг мунхруулж анхаарлыг нь сарниулдаг байх. Эмэгтэйчүүд эрэгтэйчүүдээс сул дорой болохоороо түүнд тун хялбархан автагддаг. Зарим эмэгтэйчүүд түлэнхий эвэр, шинэ барьсан талхны үнэрээс болоод ухаан алддагийг бид мэднэ ээ.. гэж эм найруулагч хэллээ. 

	— Битгий сэрээгээрэй! гэж Бовари шивнэв. 

	— Энэ өвчин хүнд барахгүй малд тусдаг. Муурын төрлийн амьтдын айдаг зүйл нэг янз байдаг. Би нэг үнэн зүйлийг танд жишээ болгон хэлье. Миний эртний танил Бриду (одоо Руанд Мальпальо гудамжинд сууж байгаа) нэг нохойтой юм. Хамарт нь тамхи үнэртүүлбэл дорхноо салганадаг. Бриду нохойгоо нийтийн өмнө салбагануулж үзүүлдэг юм. Буа-Гильом үзвэрийн газартай. Ердийн тамхины үнэр дөрвөн хөлтний биед тийм нөлөө үзүүлнэ гэж хэн санах билээ. Сонин үзэгдэл багагүй байдаг бололтой гэж эм найруулагч ярив. 

	— Тийм ээ, гэж Шарль сонсоогүй байтлаа хэлэв. 

	— Мэдрэлийн үзэгдэл олон янз байдгийг энэ баталж байна. Би танай гэргийг их түргэдүү хүн гэж үргэлж боддог байсан. Би бол энэ хүнд сайн гэж магтаад байгаа эмээс огт уулгахгүй сан. Өвчин анагаахгүй мөртөө биеийн цочролд нөлөөлдөг. Ашиггүй эм алга болбол зохино! Дэглэм л хамгийг шийднэ. Өвчин намжаах, тайвшруулах хөнгөн болгох зүйл сайн ашиглах хэрэгтэй. Энэ эмэгтэйг чухам юу цочоодгийг та мэдсэн үү? гэж эм найруулагч маасганан инээж өгүүлэв. 

	— Юу? Яаж цочоох гэж? гэж Бовари асуув. 

	— Шалтгаан нь энд байх шиг! Учрыг нь олоход амаргүй дээ. Сүүлчийн сонины дугаарт «Шалтгаан үүнд оршино» гэж бичсэн байж билээ. 

	Энэ үеэр Эмма сэргэлээ. 

	— Захидал! Захидал! гэж тэр хашхирна. 

	Солиорч байна гэж Шарль, Оме хоёр бодов. Шөнө дунд болоход Эмма үнэхээр солиорлоо. Тархины өвчин туссан нь илэрхий. 

	Эммаг сахисаар Шарль дөчин гурав хонолоо. Шарль эмчилгээ үзлэг хийхээ байж, унтах нойргүй суун судас чагнаж гоюу, хүйтэн жин тавихаас өөр юм хийхээ байлаа. Жюстенийг Нөфшатель өөд мөсөнд илгээнэ. Мөс замдаа хайлчхаад ирдэг тул Шарль тэр зарц Жюстенийг дахиад л буцаагаад явуулна. Ноён Канивег зөвлөгөө авахаар урьж ирүүллээ. Руанаас өөрийн багш доктор Ларивьерийг дуудлаа. Улаан цайм юм боллоо. Эммагийн чадал тэнхээ доройтсонд Шарлийн санаа зовуурьтай байна. Эмма үг хэлэхгүй хүний хэлснийг огт сонсох тэнхэлгүй бөгөөд шаналан зовж байгаа эсэх нь үл мэдэгдэнэ. Уймран бухимдсан сэтгэл нь нэг талаар амарч байгаа бололтой.

	Аравдугаар сарын дунд үе болоход Эмма дэр түшээд орон дээрээ сууж чаддаг боллоо. Эмма анх удаа чанамал жимстэй талх жаахан идсэнд Шарль нулимс дуслуулан сууна. Эмма бага зэрэг тэнхэрч, өдөрт хэдэн цагаар босдог болов. Бие нь овоо тэнхрээд ирэхэд Шарль дагуулаад цэцэрлэг дотуур зугаална. Хуурай унасан навч замын элс бүрхжээ. Шарлийг бүх хүчээр түшиж, аяархан, гутлаа чирсээр инээд алдан явна. Явсаар цэцэрлэгийн төгсгөл хүрээд, цаад талын эрэгт тулна. Эмма арай гэж толгой өндийлгөж орчин тойрноо саравчлан алс холыг ширтэн харахад толгодын дунд шатааж байгаа өвсний утаанаас өөр юу ч үл үзэгдэнэ. 

	— Хайрт минь ядарчхав даа! гэж Шарль хэлэв. 

	Шарль түүнийг болгоомжтойхон бүхээгт саравчинд аваачиж суулгаад

	— Чи энэ сандал дээр суу. Энд зүгээр аятайхан байна гэхэд нь

	— Үгүй, үгүй! Энд суухгүй! Энд суухгүй! гэж Эмма доройтсон хоолойгоор хэлэв. 

	Эммагийн толгой нь эргэж, орой нь дахин хэвтэрт орлоо. Өвчнийг нь танихад бүр бэрх болжээ. Онош тавихын аргагүй олон янзаар хувирна. Зүрх, цээж, толгой, гар хөл нь ээлжлэн өвдөж, огиулав. Өмөн үү ургасны анхны шинж гэж Шарль бодлоо. 

	Үүний зэрэгцээгээр хөөрхий Шарль мөнгө төгрөгийн талаар хүнд байдалд оров. 

	
XIV

	Ноён Омегоос авсан эмийн үнийг яаж төлөх аргаа Шарль олж ядах боллоо. Эмч хүн гэж эрхээ эдэлье гэвэл төлөхгүй байж болох боловч мөнгө нэхвэл яана гэхээс царай улайх болжээ. Үүний хажуугаар гэр ахуйн мэдэл бүхэлдээ зарцын гарт орж, аж ахуйн зардал маш их хэмжээнд хүрэв. Тооцоонд булагдлаа. Бэлтгэн нийлүүлэгчид уурлан уцаарлах нь цөөнгүй. Ноён Лөрө Шарлийг тайван суулгахыг байв. Эмма яг өвдөөд хүнд байдалтай байхыг далимдуулж өр авлагын тооцоог их нэмснээс гадна яаравчлан нөгөө цув, унтлагын пүүгээ, нэгийн оронд хоёр чемодан болон өөр олон зүйлийн юм авч иржээ. Шарль эд бүхнийг хэрэггүй юм гэж буцаах гэсэн боловч худалдаачин уг зүйлийг танайх захиалсан, би буцааж авахгүй гэж зовоожээ. Бовари хатагтайг зовоож болохгүй бие нь тун дорой байна гэсээр байхад ноён Лөрө давшлан дайрч, бэлдсэн барааг буцааж авахгүй, олон таван шалтаг заагаад байвал шүүхэд мэдүүлнэ гэх зэргээр айлгажээ. Шарль уг эд барааг даруйхан эзний дэлгүүрт эргүүлэн буцааж тушаах үүрэг өгөв. Гэтэл Фелисите бүхнийг мартжээ. Шарль өөр зүйлд анхаарлаа хандуулж байсан тул энэ талаар бас мартжээ. Худалдаачны эд бараа гэрт нь хэвтсээр байлаа. Ноён Лөрө дахин ирж, өөр оролдлого гаргалаа. Гуйж гувшиж айлгаж сүрдүүлж байгаад өр төлөх баталгаа хагас жилийн хугацаагаар гаргуулж авав. Шарль өрийн баталгаанд гарын үсэг зурмагц санаа шулуудаж ноён Лөрөгөөс мянган франк зээлдэхээр шийдлээ, Шарль санаа зовсон байдалтайгаар худалдаачнаас төдий тооны мөнгийг нэг жилийн хугацаатайгаар хэчнээн ч хамаагүй хүү төлөөд зээлдэж болох боломж байгаа эсэхийг сонирхлоо. Лөрө мухлаг руугаа гүйж очоод мөнгө авчирч өгөөд бас нэг өр төлөх баталгааг хэлж бичүүлэв. Тэр баталгаа ёсоор Бовари ирэх жилийн есдүгээр сарын нэгэнд мянга далан франк төлөх үүрэгтэй болжээ. Түрүүчийн өр төлбөрийн баталгаагаар авсан зуун наян франктай нийлээд одоо бүгд мянга хоёр зуун тавин франкийн өртэй болов. Мөнгөө зургаан хувьтай зээлдүүлж, комиссын төлбөрт бүх мөнгөний дөрвөн хэсгийг, эд барааны үнэнд гурваас доошгүй хувийг суутгаж авсан ноён Лөрө нэг жилийн дотор зуун гучин франкийн цэвэр орлоготой болох боломж оллоо. Үүгээр зүйл дуусна гэж бас бодсонгүй. Бовари мөнгийг хугацаанд нь төлж чадахгүй нь мэдээж учир өр төлбөрийн баталгааны хугацааг сунгуулах болно. Тэгсээр явтал ноён Лөрөгийн мөнгө докторынд очиж амралтад байгаа юм шиг цүдийж байгаад нэг мэдэхэд эзэндээ үрж дуусахын аргагүй олон болж үржээд эргэж орох болно гэж тэр найджээ. 

	Ноён Лөрө сүүлийн үед ашиг хонжоо ихтэй байгаа ажээ. Нөфшателийн эмнэлэгт уушны бараа нийлүүлж худалдаад орлого олжээ. Ноён Гильомен хувь нийлүүлсэн пиу болгон грюменилийн хүдрийн уурхайг Лөрөд шилжүүлнэ гэж амлажээ. Лөрө үүнийг далимдуулан Аргей, Руаны хооронд морин өртөө хийж, «Алтан арслангийн» өртөө улааны ажлыг нураан унагаж, үнэ төлбөр хямдтайгаар хурдан үйлчилж, ачаа багагүй тээвэрлэж яваад Ионвилийн худалдааны бүх салбарын ажлыг гартаа оруулж авъя гэж боджээ. 

	Ирэх жил тийм их мөнгө хаанаас олж өр төлөх билээ гэж Шарль зовох болов. Эцгээсээ тусламж гуйж ямар нэг зүйл худалдвал яах бол гэх зэргээр янз бүрийн арга бодлоо. Гэтэл эцэг нь гар сарвайх нь хол хэрэг ажээ. Өөрт нь зарах зүйл огт үгүй байв. Мултарч гарах нөхцөлгүй болох шинжтэй санагдахад Шарль элдэв муу юм бодохгүй байхаар шийдлээ. Мөнгө төгрөгийн бодолд дарагдаад хамаг анхаарлаа Эммад зориулж чадахгүй байна гэж Шарль өөрийгөө зэмлэв. Хамаг оюун санаа, анхаарал халамж нь энэ эмэгтэйд зориулагдах ёстой байв. 

	Хавсарган хүйтэн өвөл болж Бовари хатагтай олигтой сайжрал олохгүй байлаа. Нартай өдөр Эммаг талбай руу харсан цонх руу сандалтай нь түрж аваачихад цонхоор нэвт харагдаж байгаа тэр цэцэрлэг Эммагийн ойг гутааж, дургүйг нь хүргэнэ. Хашаанд байгаа тэр морийг худалдахыг Эмма нөхрөөсөө шаардах болов. Урьд нь дуртай байсан бүхэндээ Эмма одоо дургүй болов. Зөвхөн өөрийнхөө биеийг л бодох цаг болжээ. Орондоо хэвтээд хөнгөн чанарын хоол иднэ. Зарц эмэгтэйг дуудан ирүүлж хоол бэлэн болж байгаа эсэхийг асуугаад түүнтэй яриа дэлгэнэ. Захын тэнд овоолсон цасан дээр туссан гэрлийн туяагаар өрөө нь саруулхан байдаг байв. Дараа нь бороо орлоо. Эмма хотын дотор юу болж байгааг өдөр тутам сонирхон судална. Хотын байдал сонин биш, өдөр болгон нэг янз, Эммад хамаатай юм тун ховор ажээ. Үдэш Ионвильд эргэж ирсэн «Хараацай» хамгийн сонин, чухал мэт санагдана. Буудлын эзэн эмэгтэй хашхирахад өөр хүмүүсийн хариулж байгаа сонсогдож урт авдрын брезент бүтээлэг нэвтлэн гарсан Ипполитын дэн харанхуйн дунд цацран гэрэлтэнэ. Шарль үдийн цайгаар гэртээ ирээд явна. Үдэш болоход Эмма шөл ууж, удахгүй хүүхдүүд сургуулиасаа ирцгээнэ. Тэд модон шаахай тажигнуулан гартаа барьсан шугамаар байшингийн хана цохилон явцгаана. 

	Энэ үеэр хамба Бурнизьен ирж Эммаг эргэнэ. Лам эрүүл мэндийн байдлыг асууж сонирхоод гаднын сониноос ярьж өгнө. Тайван төлөв сууж Эммад сонин санагдсан зүйл ярьж байгаад шашны үгт анхаарлыг нь хандуулж чадна. Эмма, ламын нөмрөгийн өнгө хараад сэтгэл нь тайвширна. Эмма бие муу, үхмээр ч юм уу гэж бодсон өдрөө нүглээ наманчлуулах санаа төрдөг ажээ. Мөргөлд бэлдэж, эм дүүрэн тавьсан ширээг шүтээн болгон хувиргаж, зарц Фелисите шал дээгүүр рашаан арз цацаж байхад ер бусын хүч бууж ирээд аливаа зовлонгоос ангижруулахад өөр зүйл хүлээж авах чадвараа Эмма алдах шиг болжээ. Чөлөөлөгдсөн бие нь юу ч сэтгэх завгүй. Эмма өөр амьдралд шилжиж буй мэт. Эммад сүнс нь тэнгэрт хальж, гэгээн хайрт уусан тоононы утаа тэнгэрт замхрахтай адил болдог байлаа. 

	Орон дээгүүр лам рашаан цацна. Лам баринтгаас цагаан алчуур гаргахад бишрэн сандарсан Эмма уруул цорвойлгон христосын хөлөөс адис авна. Эммаг тойрон баринтгийн даавуу үүл мэт ороож, асаж байгаа хоёр зул туяа татан дээд тэнгэрийн аврал мэт санагдана. Эмма дэр дэрлэн байхад холын холд ятга дуугарч, дээгүүр нь хөх тэнгэр мэлтийж, дээдийн алтан шүтээн дээр дал модны ногоон навч барьсан гэгээнтний дунд эцэг бурхан хамаг биеэрээ харах шиг түүний тушаалаар галан далавчтай сахиулсан тэнгэр газарт бууж ирээд Эммагийн сүнсийг аваад явах гэж байгаа юм шиг бодогдох ажээ. 

	Энэ гайхамшигт зүүд шиг зүйл Эммагийн сэтгэлд хэлэхийн тоймгүй сайхан юм мэт тодорчээ. Эрт цагт үүсээд сэтгэлд хадгалагдахаа байсан урьдын сэрлийг сэргээх гэж оролдлоо. Урьдын адил чадалгүй боловч бүх гайхамшгаа хэвээр хадгалан байгаа түүнийг шинэчилье гэж оролдлоо. Эммагийн сэтгэл, цөхөрсөн хүсэл шашин шүтлэгт автлаа. Өөрийн сул авираар сэтгэлээ тайвшруулсан Эмма зүрхний шантралыг хишиг буян ороод ирэх өргөн хаалга мэт ойлгож байв. Ертөнц дээр аяндаа тогтсон цэнгэл байдаг. Газар дээрх жаргал бол үхэлтэй адил тул янаг дурлал юм бүхнээс илүү билээ. Тэгвэл зай завсар, төгсгөлгүй, байнга дэгжиж байдаг зүйлд янаг амрагийн мөн чанар л олдоно гэж бодов. Хоосон зүйлээр найдвар хийсэн Эмма, боловсронгуй болсон хүний сүнс газрын хөрсөн дээгүүр халин нисэж Хөх тэнгэртэй нийлэх чадвартай болдог мэтээр ойлгож явжээ. Тийм болоосой гэж мөрөөддөг байлаа. Эмма бурхан гэж хүсэв. Эмма сахиус зүүж, эрих барьж явна. Эмма тасалгааны дотор орны толгой дээр маргад эрдэнээр чимсэн бурхан тахил дүүжлээд үдэш болгон адис авч байвал сайн болно гэж бодлоо. 

	Эммагийн энэ хүслийг лам сайшаав. Хэт шүтсэн хүн болговол эцэстээ аль ч биш амьтан болж магад гэж лам бас сэжиглэв. Эммагийн бурхнаас айдагт хязгаар байсангүй. Түүний чадлаас хэтэрчээ. Тиймээс эмэгтэйн сэтгэлийг мунхруулахын тулд сүсэг бишрэлтэй холбогдох ном худалддаг ноён Буларуд захидал бичиж, «эм хүйсийн нэгэн ухаант амьтны сонирхолд тохирох» ном ирүүлэхийг хүсжээ. Ном худалдагч тэр ламын хүслийг, негрүүдэд хог новшийн бараа худалдах захиалгатай адилтган үл тоомсорлож нийтийн сонирхон уншдаг байсан нүглээс гэтэлгэх агуулгатай ном болгоныг боож бэлдэв. Асуулт хариултын сурах бичиг, ноён дө Местрийн (Жозеф Мари де Местр — францын гүн ухаанч, зохиолч, шашныг хамгаалагч) бичсэнтэй адил зохиол хийсвэр хөнгөн шавь зохиолчид болон бишрэлтэн хөх оймстны бичсэн ягаан хавтастай, романтай төстэй, эгзэгтэй номууд явуулжээ. «Бодлын сайхан» «Марийн хөлд сөгдсөн жирийн хүн», ноён де ... болон бусад олон лам нарын зохиол Вольтерийн төөрөгдлийн талаар залуучуудад зориулсан судар гэх мэтийн ном орсон байв. 

	Бовари хатагтай ямар нэг зүйлд анхаарал төвлөрүүлтлээ тэнхэрч амжаагүй тул толгой нь хэвийн ажиллагаанд ороогүй байв. 

	Тэгэвч ном ирэхэд нь тэнхээ гарган уншлаа. Шашны сургаалд дорхноо дургүй нь хүрэв. Элдэв маргааныг төрүүлж хүнийг дайран довтолсон, үл ойлгогдох эдгээр шашны ном бас л уйтгар төрүүлэв. Энгийн хүний ахуйг шашны үзлийн үүднээс харуулсан зохиолд амьдралын үнэн шингээгүй байна гэж ойлгов. Зарим нэг ашигтай номд гарцаагүй үнэнийг батлан харуулсан байдаг байх гэж найджээ. Гэтэл санасанд нь ер хүрсэнгүй. Үнэн юмнаас Эмма өөрөө дургүйцэх хандлага гаргалаа. Хэрийн юмтай таарахгүй гөжүүн загнана. Ном гараас салахад хамгийн үнэнч лам иймэрхүү гунигтай болдог байх гэж бодно. 

	Родольфийн тухай санаж бодохоо бараг байлаа. Родольф санагддаг юм гэлээ ч гэсэн Эммагийн сэтгэлийн гүн ёроолд живээд, хатсан бие авсанд хэвтэхтэй адил хөдөлгөөнгүй нам гүм болжээ. Эммагийн хадгалдаг хайр ямар нэг энэрэл төрүүлж бүхнийг хоморгодоо оруулж, түүний мөрөөдөн буй байдлыг тааламжтай зөөлөн болгож байв. Эмма шовх хэлбэртэй сандал дээр сөгдөн сууж, бурханд бишрэн, өөрөө хайрт хүндээ үнэнч бус эхнэрийн хэлдэг байсан үгийг давтан өгүүлдэг байлаа. Эммад ингэж байвал итгэл нь оргилж байх шиг бодогдоно. Мөргөж залбираад сэтгэл баясгалантай болсон зүйлгүй. Хий мөргөснөөс болж бие зовохоос өөр юмгүй. Хүнд хэт хууртаад заяасан биеэ зовоож явааг дотоод сэтгэхгүй нь шивнэн ойлгуулдаг байлаа. Үүний зэрэгцээгээр бурхны өмнө шийтгэл хүлээж байна гэж сэтгэл тайтгаруулж явжээ. Урт хормойтой дээл өмсөөд Христийн өлмийд сөгдөн сэтгэлийн зовлонг арилгахаар наманчлан нулимс дуслуулж байгааг харуулсан дө Лавальерийн урласан зурагт гардаг эрт үеийн баян нэрт бүсгүйчүүдтэй Эмма өөрийгөө зүйрлүүлэн мөргөл хийдэг байв. 

	Эмма буян хийхийн хойноос хөөцөлдөх боллоо. Ядуучуудад зориулан дээл оёх, нялх биетэнд түлээ түлш явуулах болов. Шарлийг нэгэн өдөр гэртээ ирэхэд гурван өөдгүй амьтан гал тогооны өрөөнд суугаад хоол идэж байжээ. Эммагийн бие хүнд байх үеэр охиныг харуулахаар хүнд өгсөн байжээ. Эмма тэр охиноо одоо буцаан авч ирэв. Охинд ном заалаа. Берте уйлахад зовохоо байв. Эмма хал үзэж, зовлон даах төлөвтэй болжээ. Эммагийн хэлдэг үг болгон ухаантай хүний үгнээс гарсан цэцэн шинжтэй ажээ. Охиноосоо,

	— Гэдэс нь өвдөхөө байгаа юу хонгор минь? гэж асууна. 

	Хатан эх Бовари элдэвт дургүйцэхээ байлаа. Бэр өнчин өрөөсөн, хүний хүнд юм оёдог болсон нь сэтгэлд тааламжгүй ажээ. Ингэхийн оронд өөрийн юмыг оёж суувал дээр гэж бодно. Нөхөртэйгөө хэрэлдсэн энэ авгай хүүгийндээ ирж тайван суурьшжээ. Сүсэггүй нөхөр нь баасан гарагт хиам идэж зугаа цэнгэл хийхийг үзэхгүйн тулд тэр авгай энд шашны хэд хэдэн баяр өнгөрөөв. 

	Хадам эх өөрийн шулуун зан, бардам байдлаараа Эммагийн сэтгэл сэргээж байв. Хадам эхээс гадна Эмма өдөр болгон ямар нэг хүнтэй уулзаж ярилцана. Хатан Ланглуа, Карон, Дюбрей, Тюваш нар ирж Эмматай уулзаж, яриа дэлгэнэ. Айл суугаа эмэгтэйн талаар ярьдаг элдэв төрлийн хов үгэнд үл итгэдэг цорын ганц хатан Оме өдөр болгон ирж хоёроос таван цаг хүртэл байна. Омегийн хүүхдүүд бас ирдэг байв. Тэдэнтэй хамт Жюстен ирдэг болов. Жюстен тэдэнтэй хамт хоёрдугаар давхарт гарч босгон дээр огт хөдлөлгүйгээр яван явтлаа дуугүй зогсоно. Бовари хатагтай заримдаа Жюстений хажууд, ичилгүйгээр хувцас хунар, үс гээгээ засна. Эмма үснээс самаа салгаж, толгойгоо сэгсэрнэ. Гэзэг нь задарч өвдгөө өнгөртөл тунаран буухыг Жюстен анх хараад сүрдэж, ер бусын үл таних ертөнц үзсэн мэт цочив. 

	Эмма түүний сэтгэлийн хөдөлгөөн, гэнэн харцыг ажаагүй нь дамжиггүй юм. Хажууд нь гар хийцэт эдээр оёсон цамцтай гэнэн хонгор амьтан, эхнэр хүний сайхан үзэмжид татагдан хайр дурлалд цаламдуулан байгааг Эмма яахан мэдэх билээ. Сэжиг ч авсангүй. Энэ үед Эмма юм бүхнийг сонирхохоо байгаад тохиолдсон болгонтой уян зөөлөн харьцаж байсан боловч түүний харц хардаж зүхсэн, гэнэт мэдэгдэхгүй зэвүүн өөрчлөгдсөн хувиа бодох үзэл нь төгсөж энэрэл эхэлсэн, зовлон дуусаж буян эхэлсэн маягтай үзэгддэг болов. Ядуу зарц эмэгтэй нэгэн удаа хашаанаас гараад ирье гэж элдэв шалтаг тоочин гуйсан боловч Эмма хардаж уурлаад туршин асуусан нь

	— Чи түүнд хайртай бол оо юу? гэжээ. 

	Гомдож уйлсан Фелиситегээс хариу хүлээн сонсолгүй гунигт царай үзүүлэн

	— За, яваад зугаалаад ир гэжээ. 

	Хавар болж урин дулаан эхлэхэд Эмма ноён Боварийн хэрэггүй гэж хэлсээр байтал цэцэрлэгийн газрыг бүхэлд нь хүчлэн ухууллаа. Эхнэр ямар нэг зүйлд анхаарал зориулах болсонд нөхөр нь эрхбиш баяртай явдаг болов. Эмма бие нь нэлээд сайжирч ажлын хойноос зүтгэх нь цөөнгүй болов. 

	Хоёр хүүхэд, цурхай шиг шуналтай хүний хамт өвчтэй байх хойгуур нь гал тогооноос салахаа байсан эмгэн Ролег юуны өмнө Эмма холдууллаа. Омегийн гэр бүлийн ирж очихыг бас цөөн болгов. Зочлох зочлуулахыг бага болгоод сүмд алдаг оног мөргөх болов. Эм найруулагч үүнийг бүрэн зөвшөөрч дотно танилын хувьд:

	— Та дэндүү шүтлэгтэй байсан гэжээ. 

	Лам Бурнизьен өдөр болгон шашны асуулт хариултын хичээл заагаад хүрч ирнэ. Лам навчны сүүдрийн доорх сандал дээр цэвэр агаарт суух дуртай. Энэ үеэр Шарль ажлаасаа ирж хоёул халуунаас айн цэцэрлэгт суухад нь тэдэнд хүйтэн ундаа авчирч өгнө. Тэгэхэд нь тэд Эммаг бүрэн эдгэрэхийг ерөөж тулгадаг байлаа. 

	Саравчны эсрэг талаас Бине хавч түүнэ. Бовари түүнийг дуудаж хүйтэн унд өгөхөд Бине шилний бөглөөг маш хялбархан онгойлгоод ойр орчноо ихэмсгээр ажин хараад,

	— Шил хазайлгах хэрэг байхгүй. Эхлээд утас огтолж, дараа нь тун эвтэй аяархнаар ресторанд архины бөглөө онгойлгодогтой адилаар нээх хэрэгтэй гэж ярина. 

	Туршлага хийж шил онгойлгоход нэг бус удаа гожгодуулан асгасанд лам түүнийг хараад

	— Чадал нь дорхноо харагдах юм гэж ёжтойгоор инээд алдана. 

	Лам үнэндээ зүгээр хүн байжээ. Алдарт дуучин Лагарди тоглож байсан Руаны театрт Эммаг аваачиж юм үзүүлэх хэрэгтэй гэж эм найруулагч Шарльд зөвлөн хэлсэнд лам түүнд огт дургүйцсэнгүй өнгөрөв. Анзаарсан шинжгүй болохыг ажсан ноён Оме тэр ламаас та юу гэж бодож байна гэж асуусанд лам хариуд нь хөгжим бол уран зохиол шиг хортой зүйл биш гэжээ. 

	Эм найруулагч уран зохиолыг хамгаалав. Театр сонин хэлбэрээр үзэгчдэд юмыг зөв ойлгуулж харанхуй бишрэлээс ангижрахад нь тус хүргэдэг юм гэж Оме үздэг байв! 

	— Хүнийг инээлгэх замаар зан суртахууныг засдаг юм шүү, ноён Бурнизьен! Вольтерийн бүх эмгэнэлт жүжгийг жишээ болгон авч үзье. Гүн ухааны бодлоор дүүрсэн тэдгээр эмгэнэлтэй жүжгүүд ард түмний жинхэнэ ёс суртахуун, дипломатын сургууль болдог. 

	— Би «Парисын хүү» гэдэг жүжгийг нэг удаа үзсэн юм. Жүжигт жинхэнэ амьдрал дундаас сонгож авсан нэг хөгшин генералын сонин дүр гардаг юм. Генерал ноёны хүүтэй сүйд болдог. Ноёны хүү ажилчин эмэгтэйг оролдсоор байгаад... гэж Бине ярьтал 

	— Муу эм найруулагч байдагтай адил муу утга зохиол бас байдаг. Урлагийн аль сайн сайхныг бүдүүлгээр үгүйсгэх нь миний бодоход өөдгүй хэрэг юм. Энэ нь Галилейг тарчлааж байсан дундад зууны үеийн аймшигт явдалтай төстэй байна гэж Оме цааш нь ярилаа. 

	— Сайн зохиол, авьяаст зохиолчид байдгийг би үгүйсгэж чадахгүй. Ардын урлагийн сүүлчийн шаардлагад тохируулж хоёр хүйсийн хос амьтныг нэгэн гайхамшигт байранд цуглуулах ч дээ, юу бол доо! Цаашилбал харын баг, ягаан будаг, хурц гэрэл, уйтгарт аялгуу энэ бүхэн яваандаа зан суртахууныг сулруулан өөдгүй бодол, цэвэр бус хүсэл мөрөөдөл, төрүүлж байна. Сүмийн дээдэс үүнийг мөн ингэж үздэг байсан юм гэж лам дургүйцэн хэлээд баргар зэвүүн царай гаргаж, хөөрөгтэй тамхиа хумсан дээрээ цохин үнэртэж 

	— Сүм жүжгийг буруушаан үздэг чинь цаанаа нэг зөв ул үндэстэй л байгаа хэрэг. Иймд сүмийн зарлигийг бид ёсоор болгох үүрэгтэй гэж нэмж хэлэв.

	— Сүмд ямар учраас жүжигчдийг зайлуулдгийг та мэдэх үү гэж эм найруулагч асуугаад эрт дээр үеэс эхлээд жүжигчдийн тоглолт сүмийн лам нарын үзэгдэлтэй өрсөлдөж ирсэн юм. Шашны жүжгийн зохиолтой уралдах болсон юм. Дээр цагаас эхлээд шашны жүжиг, үзэгдэл тоглосоор ирсэн юм. Үнэндээ олигтой жүжиг гэх юм байгаагүй, харин богинохон үзэгдэл маягтай юм байсан. Ихэнх нь хүнд хэрэг болохгүй юм гардаг байсан шүү дээ гэж хэлэв. 

	Лам хариу хэлэхийн оронд гүнзгийгээр санаа алдлаа. Эм найруулагч дуугай байж чадалгүй ийнхүү өгүүлрүүн

	— Шашны судар бичигт ч гэсэн сэтгэлд хадагдмаар сонин зүйл бас байдаг байсан. Гагцхүү ойлгох хэрэгтэй. Тохируулж онож хэлсэн байдаг. Би тэгж ойлгодог гэв. 

	Бурнизьен тэсэж байж чадахгүй боллоо. Эм найруулагч ламаар үг хэлүүлэлгүйгээр цааш нь

	— Энэ элдэв төрлийн судар бичгийг залуу охидод өгч уншуулахыг та ч гэсэн өөрөө татгалзахгүй байгаа шүү дээ. Жишээлбэл, би л лав хувьдаа харамсаж гомдох болно. Хэрэв миний охин Атали... гэж хэлэх гэтэл

	— Шашны судрыг лам (протестантууд) нар сургаал болгодог болохоос биш бид түүнд оролцдоггүй юм гэж лам тэвчиж чадахаа байж хэллээ. 

	— Лам нар цөм адил, ялгаа байхгүй. Орчин үед зан суртахуун махбодын хувьд хоргүй, эрүүл саруул ухаанаар хүнийг амруулдаг оюуны цэнгэлийг эсэргүүцдэг хүнтэй би эвлэрч чадахгүй. Театрын урлаг бол хүний оюун ухаан, бие бялдарт сайнаар нөлөөлдөг юм. Зөв үү? Доктор оо! гэж Оме эсэргүүцэв. 

	— Тийм байх аа! гэж эмч тодорхой бус хариу хэлэв. Омегийн адил бодолтой боловч ламын дургүй хүргэхгүй гэсэн байж болох юм. Эсхүл юу ч бодоогүй байсан байж таарах юм. 

	Яриа хөөрөө дууссан боловч эм найруулагч тэсэн ядан, эсрэг этгээдэд эцсийн цохилт өгч улам цаашлуулж

	— Харчуулын дээл өмсөөд бүжигчин бүсгүйчүүдийн хөдөлгөөнийг сонирхож явдаг лам байдгийг би мэднэ. 

	— Амаа тат! гэж лам уурлав. 

	— Хүүхэмсэг лам нарыг би мэднэ. Би мэднэ! гэж Оме ахин дахин давтав. 

	— Тийм лам нар байвал зохисгүй хэрэг гэж Бурнизьен уурлахгүйг хичээн хэлэв. 

	— Золиг доо! Тэгсээр яваад төвөг тарьдаг юм гэж эм найруулагч хэлэв. 

	— Ноёнтон гээд лам маш ууртай харсанд эм найруулагч айлаа. 

	— Тэвчиж байж шашин шүтлэгтэй болгохоос илүү сайн арга байхгүй гэж би хэлэх гэсэн юм гэж Оме эрс өөр байдлаар хэллээ. 

	— Энэ зөв, энэ үнэн! гээд лам сайхан зантай болж байрандаа буцаж суулаа. 

	Лам хоёрхон минут суугаад явлаа. Ноён Оме эмчид хандаж хэлсэн нь

	— Халз тулах гэж энийг хэлдэг юм! Надад мадлуулсан даа! Тийм үү? Та миний үгэнд ор. Бовари хатагтайг аваачиж та жүжиг үзүүл. Тэр хэрээний нэгийг ч гэсэн та насандаа өдөөд үз! Юунаас айх вэ! Миний оронд ажил хийх хүн байдаг сан бол би хамт явмаар байна. Яарах хэрэгтэй. Лагарди нэг удаа тоглоод ахиж үзэгдэхгүй болно. Англид нэлээд танил талтай хүн гэдэг. Англид очиход илүү мөнгө олдог хүн. Мөнгө юүлдэг эр гэлцдэг! Алтан дээгүүр бөмбөрч явдаг хүн гэдэг юм. Газар болгон гурван амраг бүсгүй, нэг тогооч дагуулж явдаг хүн гэнэ лээ! Нэртэй цуутай бүх жүжигчид чинь амьдралаар тоглож явдаг улс юм шүү. Тэдний энэ эмх замбараагүй шалиг амьдрал санаа сэтгэлийг нь улам ч их хөөргөдөг юм гэнэ лээ. Эцэстээ үхэхийн цагт л үйлээ үздэг улс даа. Залуудаа, хожим туйлдахад хэрэг болно гэж хэдэн мөнгө хураая гэж тэд хэрхэвч боддоггүй явдаг юм. За тавтай зооглоорой! Баяртай! гэв. 

	Жүжиг үзүүлнэ гэдэг бодол Шарлийн санаанаас гарахаа байлаа. Үүнийг эхнэртээ хэллээ. Ядаргаатай, ажил ихтэй мөнгө их үрнэ гэдэг шалтгаар Эмма дургүйцлээ. 

	Шарль санасандаа хүрэх гээд болдоггүй. Театр Эммад гарцаагүй тус хүргэнэ. Эммад театр явахгүй гэх онцгой шалтгаан алга гэж Шарль бодов. Санамсаргүй суутал ээж нь саяхан гурван зуун франк ирүүлэв. Өр шир төдий л их биш, ноён Лөрөд өр төлбөрийн баталгаагаар мөнгө төлөх цаг яагаа ч үгүй байлаа. Эмма боловсон зан гаргаж нэрэлхээд явахгүй гээд байгааг Шарли мэдэж, ятгасаар байж, театрт явахаар болголоо. Маргааш нь өглөө наймд «Хараацай» тэргэнд суугаад тэд хөдлөв. 

	Эм найруулагчид их ажил байсангүй боловч Ионвилиэс явахгүй гэж боджээ. Боварийнхныг үдэхээр гэрээс гараад тэрээр сүрхий санаа алдав. 

	— За золигууд минь сайн яваарай! гэж Оме тэдэнд хэлэв. Эммагийн дөрвөн хуниаст хөх торгон дээлийг хараад Оме

	— Та өнөөдөр тун гоёхон харагдаж байна. Руанд очоод амьтны сонирхол яггүй татна даа! гэж Оме хэлэв. 

	Тэрэг «Улаан загалмай» буудлын хашааны тэндэх Бовуазин талбай хүрч зогслоо. Хөдөөгийн хотын захад иймэрхүү зочид буудал бишгүйдээ тохиолддог ажээ. Агтын өргөн тэнүүн байртай, суух өрөө нь жижиг хавчиг, аянчны тэрэгний бохир дугуй дороос овьёос түүсэн тахиатай, өвлийн хүйтэн болоход, завсар ангархай гардаг модон ханатай үргэлж хүн олонтой, дуу чимээ ихтэй. Хувцас овоолоотой, коньяктай кофе цай асгарсан хар ширээтэй, хямд улаан дарс асгаран толбо суусан нойтон бүтээлэгтэй, ялаа шавсан зузаан шилэн цонхтой гудамж талдаа ууш гуанзтай, хаяандаа ногооны газартай эндхийн юм бүхэн хот маягийн байдалтай зарцаар дүүрсэн тосгонтой адил ажээ. Шарль дорхноо билетийн хойноос гүйлээ. Хажуугийн суудал, голын суудал хоёрын ялгааг Шарль мэдэхгүй хөгөө чирч, олон дахин асуугаад юу ч ойлгосонгүй. Тайлбарлаж хэлж өглөө. Хянагчаас эхлээд захирал хүртэл нь явж ярилцав. Байрандаа буцаж ирээд дахин касс руу гүйлээ. Ингэсээр нэлээд хэдэн удаа явж театр зочид буудал хоёрын хоорондын зайг андахаа байлаа. 

	Бовари хатагтай малгай, бээлий, бундуу худалдаж авчээ. Ноён Бовари хожимдоно байх гэж их сандрав. Тэд хоолоо дутуу идээд театрт очтол хаалга нь хаалттай байв. 

	
XV

	Хайсны хоёр талаар тэгш цугларсан олон хүн хананы ёроолоор холхилдоно. 

	Алаг эрээн цоохор болтол нь зарлал наасан гудамжны дагуу хэсэг хүмүүс бужигналдан үймрэн зогсоцгооно. Тэр харийн гудамжны буланд наасан асар том зарлал дээр том үсгээр 

	«Люси дө Ламермур (Итали дуурийн нэр)... Лагарди... Дуурь гэх зэргээр бичсэн байна. Тэнгэр сайхан, бүгчим халуун өдөр байсан тул хүмүүсийн хөлс нь дааварлан, нусны алчуураа гаргацгаан улайж, хөлөрсөн духаа арчицгаана. Хааяа дулаан салхи голын зүгээс үлээж буудлын хаалганы хөшгийг хөдөлгөнө. Түүнээс холдвол өөх, арьс шир, ургамлын тосны үнэр дүүрсэн хүйтэн агаар үлээж байлаа. Тэр нь ган хувин овоолсон том хар агуулахтай Шарег гудамжны зүгээс үлээж буй салхи ажээ. 

	Эмма бусдад инээдэмтэй харагдаж магадгүй гэж болгоомжлон голын захаар явж театрын цоожтой хаалга сахихын оронд зугаалж цаг өнгөрөөсөн нь дээр гэж боджээ. Шарль билетээ хаячихгүйн тулд итгэл төгс байдалтайгаар гартаа атган өмдний хармаанд хийгээд дараа нь үргэлж гэдсэндээ наалдуулж явна. 

	Үүдний өрөөнөөс эхлээд Эммагийн зүрх хүчтэй цохилж эхлэв. Хүмүүс баруун талын зайг барин явахад Эмма нэгдүгээр давхрын суудалд хүрэх шат өгсөж байгаадаа дэмий инээд алдан явав. Өргөн зөөлөн бүрээстэй хаалганд гар хүрэхэд Эмма хүүхэд шиг баясаж театрын тоосыг шуналтай амьсгалж байлаа. Эмма лоожид байгаа суудалд сууж, вангийн хатан шиг тайван гэдийв. 

	Суудал аяндаа дүүрч үзэгчдийн зарим нь дурангаа савнаас нь гаргана. Театрт тогтмол ордог зарим нэг нь холоос бие биеэ таниад толгой дохилцож байв. Эдгээр хүмүүс урлагийг арилжааны дараа бие амраах зугаа гэж үздэг хэдий боловч бас ч театрт ороод хөвөн, спирт, хөхцийн худалдааны тухай марталгүй ярьж хөөрнө. Өндөр настнуудын хөдөлгөөнгүй олон янзын толгой харагдаж тэдний цайвар зүс, буурал үс тугалгаар үл мэдэг өнгөлсөн алтан медальтай адил мэт ажээ. 

	Бовари хатагтай гол суудлын нэгдүгээр эгнээнд суусан залуучуудын дээрээс харлаа. Тэд хантаазны энгэрийн завсраар ягаан буюу цайвар ногоон зангиа цухуйлгаж, шар бээлийтэй гараар таягийн алтан бариул тулж суух ажээ. 

	Тэгж байтал хөгжмийн байрны дэн аслаа. Дээврээс цэцгэн дэн бууж алтан тавиур нь гялбан танхимын дотор саруулхан боллоо. Хөгжимчид хойно хойноосоо гарч ирээд эмх замбараагүйгээр тус бүрийн хөгжмийг хөглөж эхлэв. Чавхдас хөгжим, хийл, морин хийл, хөндлөн бишгүүр, бүлүүрт бүрээ, исгэрүүлэх хөгжим зэрэг янз бүрийн хөгжмийн зүсэн зүйлийн авиа сонсогдоно. Гэнэт театрын тайзны наана гурван удаа харанга цохих чимээ сонсогдоод яруу хэнгэрэг дэлсэн бүрээ үлээж, хөшиг нээгдэхэд байгалийн үзэсгэлэн гоо байдлыг харуулсан засал үзэгдэв. Тэр нь ойн зах сэжүүр байна. Зүүн талд царсны ногоон навч доогуур гол урсжээ. Тариачид газрын эзэд хадуур мөрөн дээрээ тавиад анчдын дууг хамтран дуулна. Дараа нь нэг жүжигчин гарч тэнгэр өөд гар сарвайн догшин сахиус уриалан дуудна. Дахиад өөр нэг хүн гарч ирээд дараа нь тэр хоёр хоёулаа далд ороход анчид дахин дуулцгаана. 

	Эмма залуудаа Вальтр Скоттын зохиол хэрхэн уншиж байснаа дурсан бодлоо. Шотландын шуугиант бэрх байдал гүн өтгөн шугуйг нэвтлэн чихэнд сонсогдох шиг болно. Эммад тэр романы үйл явдал санаанд нь тодхон байгаа болохоор дуурийн либреттийн утгыг болон дуурийн үглэл үг бүрийг алдалгүй ойлгож байв. Олон янзын бодол сэтгэл санаанд нь орж ирэх боловч хөгжмийн сүрлэг аянд тасалдан замхарна. Эмма хөгжмийн тэр сайхан эгшигт бүрэн автагдаж, нэг үгээр хэлбэл хийлийн мэдрэх эрхтнүүдийг нь цохилон байгаагийн адил бүх биеэр нь цахилгаан гүйдэл гүйх шиг болов. Нүдний хараа тогтож ядахад Эмма хувцас хунар зураг чимэглэл, гол баатрууд хүн өнгөрөх болгонд байнга хөдлөн байдаг зурсан мод хилэн малгай, цув сэлэм зэрэг өндөр газрын долгион мэт аливаа аялгуутай нийлсэн сэтгэхүйн урлалыг танин ажиж чадахгүй ухаан санаа нь олон тийшээ сарниж байв. Гэтэл нэгэн залуу эмэгтэй өмнөх тайз дээр гарч ирээд түрийвч гарган ногоон дээлтэй хүн рүү хаялаа. Дараа нь эмэгтэй ганцаараа үлдэхэд хөгжим голын ус шоржигнох буюу шувуу жиргэх мэт эгшиглэж тэр эмэгтэй дуулж эхлэв. Люси үнэнхүү биширсэн байдалтайгаар дуу дуулж, тэр дуундаа янаг дурлал яасан хатуу бэрхийг дурдаад жигүүр хайрлахыг дээд тэнгэрээс гуйна. Эмма ч гэсэн газрын хөрснөөс хөндийрч бурхны ивээлд орохыг мөрөөдөх ажээ. Тэгтэл гэнэт Эдгар Лагарди гарч ирнэ. 

	Өмнө зүгийн хөдөлгөөнт эрчүүдийн адил энэ эрэгтэй өөхөн цагаан чулуу адил хачин цайвар царайтай ажээ. Тэрээр шөрмөслөг чийрэг биедээ хөх цамц өмсөж, зүүн ташаандаа хуйтай хутга зүүсэн харагдана. Лагарди ширүүн догшин сүртэйгээр харж цагаан шүд яралзана. 

	Биаррисын усан буудалд завь засах ажилтай залуу эрд Лагарди уянгат сайхан хоолойгоороо уярам сайхан дуулдаг учир нэгэн баян польш эмэгтэй түүнд дурлаж, хамаг байдгаа хайрлаж дурласан энэ залууд зориулж хоосорч гүйцжээ. Тэгээд Лагарди өөр эмэгтэйд дурлаад тэр авгайг орхиж явснаар жүжигчин гэдэг алдар нэрээ бэхжүүлсэн ажээ. Энэ зальт жүжигчин зарлалын дундуур заавал өөрийн хайр, зүрх сэтгэлийн хөдөлгөөний тухай сонин юм оруулж чаддаг байв. Хачин хоолой, хязгааргүй итгэл, нарийн ухаангүй авьяас үнэн сайн чадваргүй хоосон сүржин байдал энэ хуурамч хүний мөн чанарыг харуулна. Энэ хүн нэг харахад үсчин, эсвэл бухтай тулалддаг хүнтэй адил байв. 

	Эхний үзэгдлээс аваад Лагарди олныг зоригжууллаа. Люсийг элгэндээ тэвэрснээ орхин холдоно. Эргэн ирээд итгэл алдсан дүр үзүүлнэ. Хорсон занаж үзэн ядаж байснаа өрөвдөх сэтгэл төрж уян хатан болно. Нүцгэн хоолойноос нь уй гашуудал үнсэх энхрийлэл хослон цуурайтна. Эмма хашлага дээгүүр бөхийж лоожийн зөөлөн бүрээсийг хумсалдан байж хараа салгалгүй Лагардийг ширтэнэ. Чихэнд тааламжтай гуниглал Эммагийн сэтгэлийг эзэмдэв. Гуниглал хийлийн аялгуунд ундран гарах нь тэнгисийн шуурганы шуугианаас илүү гарч чадахаа байсан живж буй амьтны үглэн гаслахтай адил ажээ. Эмма энэ гуниглал, сэтгэлийн зовлон үзсэн, өөрөө түүнээс болж үхэх гэж явсан байжээ. Дуучин эмэгтэйн дуу хоолой Эммагийн амьдралыг дүрслэн гаргаж байлаа... Хэн ч Эммаг ингэж хайрласангүй. Сүүлчийн үдэш сарны гэгээнд «маргааш болтол, өглөө уулзтал баяртай» гэж сүйд болж байсан Родольф ч хүртэл Эдгар Лагардийн адил уйлсангүй өнгөрчээ. Театр дүүрэн алга нижигнүүлэн ташив. Төгсгөлийн дууг дахиуллаа. Хайрын сэтгэлд автагдсан хоёр шарил дээр тавьсан цэцгийн тухай, ам тангараг, азгүй хагацал, ахуй заяа, аврах найдварын тухай хоолой нийлүүлж дуулна. Төгсгөлийн «Баяртай» гэдэг үг сонсогдоход Эмма дуу алдаж энэ дуу нь сүүлчийн эгшигтэй нийлэн замхарлаа. 

	— Эмэгтэйг тэр эзэн юунд дагаад байгаа юм бэ? гэж Бовари асуув. 

	— Хайрт хүн нь юм чинь дагахгүй яах вэ! гэж Эмма хариулав. 

	— Гэр бүлээс нь өшөөгөө авна гэж тэр чинь тангараглаж байна шүү дээ. Саяны тэр ороод ирдэг тэр, тэр эрэгтэй «Би Люсид дуртай, тэр над бас хайртай» гэж хэлсэн шүү дээ! Тэгээд эцэгтэй нь сугацалдаад явчихлаа. Тахианы өдөн жинстэй малгайтай өөдгүй амьтан чинь тэр эмэгтэйн эцэг болж байна уу? 

	Эмма тайлбарлаад ойлгуулсангүй. Хослон тоглох үзэгдлийн үед Гильберт өөрийн эзэн Эштонд ямар муухай эвдрэл тарих бодолтой байгааг танилцуулахад Шарль, гэрлэлтийн холбоос бөгж байхыг үзжээ. Тэр бөгж Люсийг эндэгдэлд оруулах ёстой байжээ. Шарль тэр бөгжийг Эдгар бэлэглэсэн гэж боджээ. Эцэст нь Шарль хөгжмийн аянд үгийг нь ойлгохгүй байгаагаа шууд хэлэв. 

	— Чамд ойлгосон ойлгоогүй ямар ялгаа байх вэ? Дуугай бай! гэж Эмма хэлэв. 

	— Би нэг юм мэдье гэвэл ухаан санаагаа тэр чигээр зарцуулах дуртайг чи мэднэ шүү дээ! гэж Шарль эхнэрийнхээ мөр лүү толгойгоо хазайлган ярьж эхлэв. 

	— Чимээгүй суу! Дуугүй бай! гэж Эмма уцаарлав. 

	Люсийг зарц эмэгтэйчүүд гараас нь хөтлөн явна. Люсийн үсэнд ягаан цэцгийн баглаа тааруулан суулгасан байв. Люсийн царай өмссөн цагаан сатин дээлээс дутуугүй цонхигор цагаан харагдана. 

	Эмма хурим хийсэн өдрөө дурсан саналаа. Талх тарианы дэргэдүүр зам даган сүмийн зүг бүгд цувран явж байжээ. Люси шиг эсэргүүцэж, гуйх нь яасан юм бэ? Эмма баясан мансуурч ирээдүйд зовлонтой учирна гэдгээ мэдэхгүй явжээ. Царай зүс бүх юм нь цэвэр ариунаараа үзэмж нь буураагүй гэр бүлийн амьдралын хир буртаг суугаагүй хориот дурлалаас цөхрөөгүй явсан цагт нь хэн нэгэн үнэнч зөв сэтгэлтэй хүн тохиолдсон бол Эмма зан төлөв, сэтгэл энэрэнгүй, хүсэл мөрөөдөл нь бялхмал, хийх үүрэг тодорхой, зоригтой алхалж доройтоогүй жаргалтай явж байх байжээ. Жаргал нь хуурамч байсан нь ядарсан сэтгэлийг хожим улам доройтуулан мэхлэх хэрэгсэл байжээ. Урлаг хүсэл мөрөөдлийг чимэглэдэг атал Эмма түүний хамаг уршгийг амсжээ. Эмма түүнийг аль болохоор бодохгүй байхыг оролдлоо. Өнгөрсөн зовлонгоо сэргээн дурсахын тулд жүжигчин хүний зохиомол харцыг олж үзэх сэн гэж Эмма мөрөөдлөө. Зөөлөн хөшигний цаадах тайзны гүнээс хар цувтай эрэгтэй гараад ирэхэд Эмма дотроо дурамжхан инээдмээр инээлээ. 

	Огцомхон хөдлөхөд толгой дээрээ тавьсан том испани малгай унахад хөгжим эгшиглэж, дуучид тэр дор нь зургаагийн ая барилаа. Эдгарын хорслоор дүүрсэн содон хоолой бусдаас илүү тодрон гоц сонсогдоно. Эштоны баргил хоолой Эдгарыг үхтэл нь зүхэж, Люси хамгийн өндөр дуугаар гомдлоо илчилнэ. Артур дунд хоолойгоор ноогдсоноо аялахад ламын анхны бүдүүн хоолой бадралт бишгүүр шиг хүнгэнэж, түүний үгийг эмэгтэйчүүдийн гайхамшигт найрал хоолой угтан авлаа. Эгнэн зогссон жүжигчид идэвхтэйгээр дохилзов. Тэдний амнаас хорсол, хонзон авах хүсэл, хардах, айх, зовох, гайхах шинжтэй үг сонсогдоно. Доромжлуулсан янаг сэтгэлт эр сэлэм эргүүлнэ. Түүний цухалдсанаас амьсгааг даган эрээн угалзат зах оволзоно. Зөөлөн гутлынхаа алтадсан давируул шаржигнуулан тэр эр тайзан дундуур хол хол алхална. Дуучин эрэгтэйг Эмма хараад тэр эрэгтэй дурлалын яндаж баршгүй их эх булагтай байх гэж бодов. Дуучин эрэгтэйн хүслэн оргилон цоргин гарч байлаа. Эрэгтэйг эрхэндээ оруулах гэсэн тэр эмэгтэйн эрмэлзэл уянгын сайханд уусан дийлдлээ. Эрэгтэй жүжигчин, баатрынхаа дүрийг сайн гаргаж байна гэж Эмма бодов. Эмма тэр баатрын ер бусын сонин хөдөлгөөн шуугиант амьдрал ямар байгааг дотроо дүрслэн бодохыг оролдов. Хэрэв түүнтэй нийлсэн бол амьдрал иймэрхүү байх байж дээ гэж Эмма өөрийн эрхгүй бодлоо. Тэд танилцаж нэг нь нөгөөдөө дурлах байсан байх даа. Эмма нэг нийслэлээс нөгөө нийслэлд хүрч, Европын бүх улсыг дамжин аялж, түүний зовлон жаргал хуваалцах үзэгчдийн барьсан цэцгийг нь түүнд авч өгөлцөн, өөрийн гараар хувцсыг нь өлгөж явах байсан биз гэж бодно. Орой болгон Эмма алтадсан хайсны цаадах суудалд нуугдан амьсгаагаа хурааж түүний сэтгэлийн уярлыг ханаж ядан санах байсан биз. Түүний сэтгэл ганцхан Эммад зориулагдсан байж болох сон. Тайзан дээр тэр тоглож байхдаа Эммаг ширтэн харах шиг санагдав. Лагарди энэ үеэр түүнийг үнэхээр харж байх шиг Эмма угтан гүйж очиход бэлэн байв. Эмма тэр хүчит эрийн энгэрт нуугдан далд орохыг хүсэв. Янаг дурлалын оргил болсон энэ хүнд Эмма «Намайг аваад яв! Хамт даа явъя! Хурдхан! Би халуун сэтгэлээ хайрт чамдаа зориулна! Хамаг хүслээ чиний төлөө өгнө!» гэж тэр жүжигчинд хандан хашхирах хүсэл оргилох шиг болов. 

	Хөшиг хаагдлаа. 

	Хийн үнэр хүний амьсгалах агаартай нийлэхэд дэвүүрийн хурдан дэвэлт түүнийг улам бүгчим болгож байлаа. Эмма гадагшаа гарахыг бодсон боловч хаалганы ойролцоо газар хөл тавих нөхцөлгүй олон хүнтэй байсан учир бүтэж үхэх дөхөн арай чамай амьсгалсаар байрандаа буцаж ирээд бушуухан суудалдаа суув. Эмма багтраад унаж юу магад гэж бодсон Шарль хүйтэн юм авч ирэхээр уушны газар луу явлаа. 

	Нэлээд удсаны дараа Шарль зүтгэсээр явж байрандаа эргэж ирлээ. Тохойг нь чихцэлдсэн олон түлхээд байхаар нь Шарль хоёр гараараа аягатай ундаагаа барьсаар явав. Замдаа чихэлдсэнээс болж аягатай ундаагаа гоё руан эмэгтэйн нуруун дээр асгасанд тэр эмэгтэй хутгаар огтлуулсан юм шиг цочин ориллоо. Тэр эмэгтэйн нөхөр нь болох нэхмэлийн үйлдвэрийн эзэн хүн авгайгаа өмөөрч нударга зангидаад сүйд болов. Эхнэр нь алчуур гаргаж, интоорын өнгөтэй ганган цоохор хувцсаа цэвэрлэн арчиж байхад нөхөр нь учруулсан хохирлыг нөхөн төлүүлэх шаардлага тавьж элдэв юм үглэж явав. Шарль будилсаар явж эхнэрийнхээ дэргэд ирлээ. 

	— Мултарч гарахгүй нь байна гэж би үнэхээр айлаа. Хүн олон гэдэг нь тойм алга!.. гэж амьсгаадсаар хэлээд Эммагаас 

	— Намайг чи хэнтэй уулзсан гэж бодно! Ноён Леонтой уулзлаа гэв. 

	— Леон гэнэ ээ! 

	— Тийм ээ, түүнтэй дайралдлаа. Тэрээр энд ирж, чамтай мэндлэх гэнэ. 

	Шарль үгээ хэлж дуусаагүй байтал лоожид Ионвилийн нотариатчийн туслах агсан залуу орж ирэв. 

	Леон ямар ч ажиггүй царайлан Эмма руу гараа сунгав. Бовари хатагтай зориг гарган хурдан гэгч гар барилаа. Эмма энэ хүний гарыг бороо орсон тэр нэгэн хаврын орой цонхны дэргэд ногоон навчны дор салах ёс гүйцэтгэж байснаас хойш ер атгаагүй ажээ. Ёс журмыг сахиж элдэв зүйлийн бодолгүйгээр

	— Сайн байна уу. Юун сонин хүн ирэв! Газрын хаанаас гараад ирэв ээ? гэж хэлэв. 

	— Чимээгүй! гэж нэгэн хүн дороос хашхирахад гуравдугаар үзэгдэл эхлэв. 

	— Та Руанд байна уу? 

	— Тийм ээ. 

	— Удаж байна уу? 

	— Гар! Гар Танхимаас гарцгаа! 

	Тэдний зүг хүмүүс эргэн харцгаахад дуугүй болцгоов. 

	Энэ мөчөөс эхлэн Эмма юу ч сонсоогүй найраг дуу, Эштон, түүний зарц нарын тухай үзэгдэл их арга эгшигт дуу эд бүхэн Эммад алс холоос сонсогдох нь хөгжим хөг буурч дуучид хөшигний цаагуур далд орсонтой адил байв. Эмма урьд эм найруулагчийнд хөзөр тоглож, тэжээгч эмэгтэйнд очиж саравчны дор суун ном чангаар уншиж, голын хөвөөнд зэрэгцэн сууж байсан зэргийг дурсан санав. Адал явдал муутай нам гүм, урт удаан нөгөө дурлалыг дурсан санав. Дурлалцаж явсан тэр явдал Эммагийн санаанаас одоо мартагджээ. Леон юунд буцаж ир ээ вэ? Ямар шалтгаанаас болоод амьдралд дахин тохиолдов? Леон ар талд нь хашлага мөрлөн тушиж сууна. Леоны халуун амьсгаа үе үе Эммагийн үсийг сэрвэгэнүүлэхэд бие нь үе үе хачин болно. 

	— Танд энэ сонирхолтой байна уу? гэж Леон сахлын үзүүрээ Эммагийн хацарт нь хүргэтэл бөхийн асуулаа. 

	— Сонирхолтой биш байна. Онцгүй юм гэж Эмма ажиггүй байдлаар хариулав. 

	Театраас гарч ямар нэг газраас зайрмаг олж идье гэж Леон санал гаргав. 

	— Жаахан хүлээе! Тэр эмэгтэйн үс нь сэгсийсэн байна, бодвол одоо л эмгэнэлт явдал эхлэх байх гэж ноён Бовари хэлэв. 

	Санаа сэтгэлийг үймрүүлсэн энэ үзэгдэл Эммад ер таалагдсангүй. Дуучдын тоглолт ч гэсэн тааруухан санагдав. 

	— Тэр эмэгтэй дэндүү чанга хашхирч байна! гэж Эмма хэлээд Шарль руу эргэн харвал тэрээр анхааралтай сонсож суугаа харагдав. 

	— Тийм шиг... Жаахан хэтрүүлж байх шиг бололтой... гэж Шарль эхнэрийн санаа дагуулж хэлэв. Дуучин эмэгтэй сайн тоглож байна гэж тэр бодсон боловч эхнэрийн аяыг дагадаг заншлаа орхисонгүй. 

	— Бүгчим байна! гэж Леон санаа алдав. 

	— Тэвчихийн аргагүй бүгчим байна. 

	— Чамд эвгүй байна уу? гэж Шарль асуулаа. 

	— Бүгчимдээд байна. Явцгаая! 

	Леон Эммагийн мөрөн дээр урт хээт ороолт болгоомжтойгоор нөмөргөж, гурвуул голын зах руу очиж гадаа агаарт, гуанзны дэргэд суув. 

	Эхлээд Эммагийн биеийн байдал муудсан тухай яриа явагдахад Эмма Шарлийн яриаг хэд хэдэн удаа тасалдуулсан боловч цаадах нь ноён Леонтой ярих зүйлээ олж ядан аанай л Эммагийн өвчний талаар ярьсаар сууна. Леон өөрийнхөө тухай яриа үүсгэж Нормандад нотариатаар дамжин өнгөрдөг бүх хэрэг Парис хотынхтой ямар ч төсөө байхгүй юм. Тэгээд Руанд нотариатч конторт хоёр жил ажил хийж хөлжихөөр ирлээ гэх мэтээр ярив. Дараа нь охин Берте, Оме, Лөфрансуа нар сайн сууж байна уу? гэж асуув. Нөхөр нь хажууд байгаа цагт тэр хоёр үүнээс илүү юу ярилцах билээ дээ. Хөөрөх зүйл нь ч дууслаа. 

	Театраас тараад явж байгаа хүмүүс тэдний дэргэдүүр өнгөрнө. Зарим нь бувтнаж, зарим нь чанга дуугаар «Люси дагина минь!» гэлцэнэ. Леон цэцэн хүн болох гэж хөгжмийн талаар Тамбурини, Рубини, Персиани, Гризи нарыг Леон тоглож байхад харсан гэнэ. Тэдний хажууд энэ Лагарди юу ч биш ажээ. 

	— Юу ч гэсэн сүүлчийн үзэгдэлд гайхамшигтай сайн тоглосон гэлцэнэ. Би дуустал нь суулгүй гарсандаа харамсаж байна. Надад таалагдаж эхэлж байсан юм гэж Шарль ромтой ундаагаа шимсээр хэлэв. 

	— Тэр дахиад нэг жүжиг тоглох юм гэнэ лээ гэж Леон хэлэв. 

	Шарль маргааш буцна гэж хариулав. 

	— Миний муу муужгай энд үлдвэл үлд дээ гэж Эммад хандан Шарль хэлэв. 

	Гэв гэнэт тохиолдсон энэ боломжийг залуу эр ашиглахаар шийдээд, Лагарди сүүлчийн үзэгдэл дээр хачин чадамгай тоглосон, ер бусын тэнгэрээс буусан юм шиг болсон гэх мэтээр магтав. Шарль тэгэхлээр нь эхнэрээ үлдээх гэж

	— Чи ням гарагт буцаж очоорой. Шийдэж үз дээ! Энэ бүхнээс чиний биеийн байдал дээрдэж байгаа шинж байвал эргэлзээд байх хэрэггүй гэв. 

	Хүмүүс явцгааж ширээ хоосроход хажууд нь зөөгч зогсож байхыг харсан Шарль түрүүвчээ гаргав. Гэтэл Леон гараас нь татан зогсоон мөнгө төлөөд зөөгчид хоёр мөнгөн зоос харуулж, ширээний гантиг дээр чимээ гарган үлдээв. 

	— Мөнгө танаар төлүүлсэндээ би харамсаж байна... гэж Шарль хэлэв. 

	Леон нөхөрсөг тоомсоргүй дохиогоор хариу хэлээд малгайгаа авангуут

	— За тэгээд, маргааш зургаад гэж тохирох уу? 

	Шарль өөрөө яасан ч үлдэж чадахгүй гэдгээ дахин тодруулан хэлээд харин Эммад үлдэхэд саад болох юмгүй гэв. Эмма хачин янзаар инээд алдан түгдэрч

	— Би яахаа өөрөө ч мэдэхгүй байна гэв. 

	— За тэгвэл яах вэ дээ. Дараа л шийдье. Үдшээс өглөө нь цэцэн байдаг юм гэж Шарль хэлээд Леонд хандан

	— Та манай нутагт ирсэн хойно манайхаар байн байн ирж очиж байна биз дээ гэжээ. 

	Ажил хэргээр Ионвильд заавал орох хэрэгцээ байгаагаас гадна тэднийхээр очно гэдгээ залуу батлан хэлэв. 

	Арван нэг хагаст сүмийн цагны хонх цохиж байх үеэр Леон, Бовари хатагтай, ноён Бовари нартай Сент-Эрбланы тэнд салах ёс гүйцэтгэлээ. 

